
MINUTI

Il-Minuti tas-Seduta Nru. 333 li saret fid-29 ta’ Marzu, 2011 ġew konfermati.

MISTOQSIJIET - TWEĠIBIET ORALI

SELMUN PALACE HOTEL – PROĊESS TAL-BEJGĦ
23627. L-ONOR. ANĠLU FARRUGIA staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid f’liema stadju ta’ proċess wasal il-bejgħ tas-Selmun Palace Hotel u għal liema prezz se tinbiegħ din il-lukanda?  Jista’ jagħti tagħrif dwar jekk il-fondi li jistgħu jidħlu minn dan il-bejgħ hux se jmorru għall-gvern jew inkella għall-Air Malta?

ONOR. TONIO FENECH (Ministru tal-Finanzi, l-Ekonomija u Investiment):  Ngħarraf lill-Onor. Interpellant li hija l-kumpanija “Selmun Palace Hotel Co. Ltd.” li qed tinbiegħ u mhux il-lukanda separatament.  

THE DEPUTY SPEAKER (Onor. Ċensu Galea): L-Onor. Farrugia, mistoqsija supplimentari.

ONOR. ANĠLU FARRUGIA:  Ovvjament is-Selmun Palace Hotel hija parti mis-“Selmun Palace Hotel Co. Ltd.”, però jista’ l-Ministru jwieġeb it-tieni parti tal-mistoqsija tiegħi, u  ċioè jgħidilna jekk il-fondi li jistgħu jidħlu minn dan il-bejgħ hux se jmorru għall-gvern jew inkella għall-Air Malta?

THE DEPUTY SPEAKER:  Il-Ministru. 

ONOR. TONIO FENECH:  Il-proċess qed isir taħt il-Lands Department, jiġifieri hemm tender pubbliku li għalih kien hemm żewġ bidders;  wieħed li baqa’ ma tefax offerta u allura ma setax jiġi kkonsidrat u l-aħħar wieħed li għalkemm kien ġie mistieden biex jersaq għall-kuntratt, s’issa dan għadu ma resaqx.  Ir-rikavat li kellu jsir mill-bejgħ innifsu kellu jmur biex jitħallas id-dejn kollu li hemm fil-kumpanija lill-Air Malta.  Wieħed irid jgħid li min kien se jixtri kien se jieħu over il-kumpanija bl-obbligu li jieħu wkoll il-ħaddiema magħha, u biex il-gvern iqajjem xi ftit iktar interess fil-proprjetà nnifisha kien wera d-disponibilità li jbigħ il-proprjetà għaliex kulma kellha l-Air Malta kien ċens li jidhirli kien itul għal madwar 33 sena.  Ta’ min jgħid li min kien se jagħmel dan il-kuntratt kellu diversi kondizzjonijiet ukoll marbuta miegħu, fosthom il-kondizzjoni li l-art ma setgħet qatt tgħaddi lil ħaddieħor jekk ma tkunx b’maġġoranza li tibqa’ għand l-Air Malta, li ovvjament dan ma jiġix bejgħ.  Ġie kkonsidrat ukoll li din il-proprjetà tiġi offruta freehold u allura saret valutazzjoni ta’ x’inhu dak li huwa dovut lill-Air Malta biex ovvjament din tirrikava d-djun kollu tagħha filwaqt li l-parti l-oħra tad-dħul tmur għand il-gvern għal dik il-parti li l-gvern kien qed jagħti extra fil-kuntratt il-ġdid, però nerġa’ ngħid li s’issa l-proċess għadu mhux konkluż. 

THE DEPUTY SPEAKER:  L-Onor. Brincat, mistoqsija supplimentari.

ONOR. LEO BRINCAT:  Sur President, ma nafx iniex se nkun in order jew le, imma nixtieq nistaqsi mistoqsija supplimentari li hija iktar marbuta mal-proċess ta’ privatizzazzjoni.  Jista’ l-Ministru jagħti indikazzjoni tal-entitajiet l-oħra li jista’ jkun hemm lined up għall-privatizzazzjoni, jekk mhux immedjat fil-ġejjieni qarib?

THE DEPUTY SPEAKER:  Onor. Brincat, kif irrimarkajt inti stess, din il-mistoqsija m’għandhiex x’taqsam mal-mistoqsija oriġinali.

L-Onor. Agius Decelis, mistoqsija supplimentari.

ONOR. ANTHONY AGIUS DECELIS:  Jista’ l-Ministru jagħtina overview ta’ x’se jiġri mill-ħaddiema ta’ din il-lukanda?

THE DEPUTY SPEAKER:  Il-Ministru.

ONOR. TONIO FENECH:  Kif għedt diġa’, waħda mill-kondizzjonijiet tal-kuntratt hi li min jixtri l-lukanda jrid jieħu bilfors il-ħaddiema magħha. 

PULIZIJA: REATI KRIMINALI TA’ SERQ - VALUR TAL-OĠĠETTI MISRUQA

23760. L-ONOR. ANTHONY AGIUS DECELIS staqsa lill-Ministru tal-Ġustizzja u l-Intern:  Jista’ l-Ministru jgħid il-valur f’ewro ta’ każijiet solvuti f’serq li seħħew matul is-snin 2006, 2007, 2008, 2009 u 2010?

ONOR. TONIO FENECH (f’isem il-Ministru tal-Ġustizzja u l-Intern):  Ninsab informat li t-tagħrif mitlub mhux disponibbli taħt forma ta’ statistika kompjuterizzata imma din trid tinġabar każ każ skont dak li jiġi rrapportat bħala valur ta’ oġġetti misruqa u dak li sussegwentement jiġi determinat fil-proċeduri kriminali fil-qorti.  Dan jitlob ferm aktar ħin u żmien sabiex ikun jista’ jinġabar għal ħames snin.  

PULIZIJA - KAŻIJIET TA’ SERQ MHUX SOLVUTI

23761. L-ONOR. ANTHONY AGIUS DECELIS staqsa lill-Ministru tal-Ġustizzja u l-Intern:  Jista’ l-Ministru jgħid kemm huwa t-total ta’ każijiet mhux solvuti ta’ serq li seħħew matul is-sena 2006/07/08/09/10? Jista’ l-Ministru jispjega x’jiġri minn dawk il-każijiet ta’ serq li jibqgħu mhux solvuti?  Jista’ jgħid kemm hemm każijiet ta’ serq mhux solvuti quddiem il-Korp tal-Pulizija?

ONOR. TONIO FENECH (f’isem il-Ministru tal-Ġustizzja u l-Intern):  Filwaqt li nirreferi lill-Onor. Interpellant għat-tweġiba li l-Ministru ta għall-mistoqsijiet parlamentari numri 22547 u 22553, ninsab informat li sakemm il-każ ma jkunx solvut, l-investigazzjoni  tal-Pulizija tibqa’ miftuħa.

DEMEL PRODOTT MILL-BHEJJEM
23762. L-ONOR. ANTHONY AGIUS DECELIS staqsa lill-Ministru għar-Riżorsi u Affarijiet Rurali:  Jista’ l-Ministru jgħid kemm-il metru kubu ta’ manure li qed jipproduċi l-life stock ta’ bhejjem u annimali bħal baqar, majjali, fniek, tiġieġ, eċċ. hawn f`Malta llum? Jista’ jgħid jekk dan l-ammont huwiex skont dak aċċettat mill-istandards tal-Ewropa? Jista’ jgħid x’inhi l-politika tal-gvern f'dan is-settur?

ONOR. GIOVANNA DEBONO (Ministru għal Għawdex) (f’isem il-Ministru għar-Riżorsi u Affarijiet Rurali): Ninforma lill-Onor. Interpellant li d-Direttiva Ewropea ma tobbligax lill-pajjiżi membri li jkejlu u jżommu record tad-demel prodott mill-bhejjem u annimali, iżda minn stimi li saru skont kriterji stabbiliti huwa stmat li jkunu ġġenerati 296,000 tunnellata.  Tajjeb jingħad li parti konsiderevoli jintuża biex jiddemmlu l-għelieqi minflok fertilizzant kimiku.

Għaldaqstant il-politika tal-gvern hija li:

1)  jintroduċi standards u prattiċi ta’ kif ikun maħżun u trattat jew użat id-demel;
2) jinkoraġġixxi s-sostituzzjoni ta’ fertilizzant artifiċjali bl-użu tad-demel; u
3)   jinkoraġġixxi l-użu meqjus ta’ fertilizzant.

Sabiex l-Onor. Interpellant ikollu stampa ċara u kompleta tal-politika tal-gvern, nitolbu jirriferi għas-seduta 245 tal-24 ta’ Ġunju, 2010 fejn ġiet diskussa l-Waste Management Strategy.

THE DEPUTY SPEAKER:  L-Onor. Vella, mistoqsija supplimentari.

ONOR. GEORGE VELLA:  Ma nafx jekk il-Ministru tistax tweġibni, imma jien wisq nibża’ li ġieli f’postijiet fejn hemm konċentrazzjoni ta’ annimali, jiġifieri fl-irziezet, l-ilma maħmuġ li jgħaddi minn ġod-demel jispiċċa jassorbi ruħu fil-ġebla tal-franka ta’ Malta bil-konsegwenza li l-water table jiġi kkontaminat.  Tista’ l-Ministru tgħidilna jekk fil-file għandhiex informazzjoni dwar kemm ġew maqbuda każijiet bħal dawn li qed insemmi jien u kemm minn dawk responsabbli ġew imħarrka?  X’qed isir biex jiġi assigurat li ma jkunx hemm min jabbuża jew inkella li jkun hemm min ma jieħux il-miżuri li għandu jieħu biex ikun ċert li d-demel prodott ma jikkontaminax il-water table?

THE DEPUTY SPEAKER:  Il-Ministru.

ONOR. GIOVANNA DEBONO:  Għadni kemm tajt daqqa t’għajn il-file li għandi quddiemi, imma ma jidhirx li hawn riferenza għas-suġġett imqajjem minnek.  Jiena min-naħa tiegħi se nwassal is-suġġeriment tiegħek lill-Ministru biex huwa jieħu konsiderazzjoni ta’ dak li qed tgħid inti.

THE DEPUTY SPEAKER:  L-Onor. George Vella, mistoqsija supplimentari.

ONOR. GEORGE VELLA:  Jien qed inqajjem dan il-punt għax dan l-aħħar sar diskors validu ħafna minn esperti tal-water table li l-ewwelnett qegħdin jitkellmu fuq l-ammont limitat ta’ ilma li jeżisti u qed jitkellmu wkoll dwar dak li hemm bżonn isir biex filwaqt li ma nispiċċawx b’inqas ilma maħżun fl-ilma tal-pjan, nieħdu ħsieb nassiguraw li dak l-ilma li hemm ma jkunx qiegħed jiġi kkontaminat.  Jiddispjaċini li l-Ministru mhuwiex preżenti għax kieku kien jirrispondini aħjar, imma nixtieq inkun naf jekk kemm-il darba ddaħħlux xi miżuri jew regolamenti iktar b’saħħithom biex nassiguraw li r-raħħala u dawk in-nies li jingħataw il-permess li jkabbru l-irziezet tagħhom ikunu qed jimxu mar-regolamenti, li fl-Unjoni Ewropea huma strinġenti ħafna.  B’dispjaċir ngħid li f’Malta jitwettqu ċerti abbużi sakemm ma jinqabdux, u għalhekk nixtieq inkun naf twaqqafx xi spettorat apposta biex inkunu nistgħu nserrħu moħħna li dan ir-riżors daqstant prezzjuż għal pajjiżna ma jiġix ikkontaminat.

THE DEPUTY SPEAKER:  Il-Ministru.

ONOR. GIOVANNA DEBONO:  Jiena qed nassumi li l-Waste Management Strategy li semmejt u li kienet saħansitra tqiegħdet fuq il-Mejda tal-Kamra f’Ġunju li għadda tittratta din il-materja.  Ovvjament din hija materja ta’ importanza kbira għaliex l-ilma huwa suġġett li għandu rilevanza qawwija, imma jiddispjaċini li fil-file li għandi quddiemi m’għandix din l-informazzjoni.

THE DEPUTY SPEAKER:  L-Onor. Agius Decelis, mistoqsija supplimentari.

ONOR. ANTHONY AGIUS DECELIS:  Fil-fatt jien kont se nagħmel l-istess mistoqsija li għamel il-kollega tiegħi l-Onor. George Vella għax kont se nistaqsi jekk il-water table huwiex qed jiġi kkontaminat minn likwidu li joħroġ mad-drenaġġ u allura jitħallat mal-ilma.  Nixtieq li l-Ministru jinformana wkoll dwar jekk hux qed isir studju biex naraw jekk bis-sistema tad-drenaġġ li għandna, il-waste uman huwiex qiegħed jikkontamina l-water table.

THE DEPUTY SPEAKER:  Il-Ministru.

ONOR. GIOVANNA DEBONO:  Għar-rigward tal-waste uman nista’ nassigurah li teżisti policy tajba ħafna.  Fil-fatt illum f’Għawdex għandna l-water treatment plant li permezz tiegħu d-drenaġġ kollu ta’ Għawdex qiegħed jiġi ndirizzat lejn Ras il-Ħobż fejn hemmhekk qiegħed jiġi ttrattat qabel jintefa’ l-baħar biex b’hekk jiġi assigurat li ma jkunx hemm leakages ta’ drenaġġ fejn tidħol il-water table.  F’Malta jinsab għaddej proġett fuq żewġ impjanti oħrajn bħal dak ta’ Għawdex, u allura nistgħu nserrħu moħħna li anke dak li qed imur il-baħar, qabel ma jintefa’ l-baħar dan qed ikun trattat permezz tal-water treatment plant.  Issa l-water treatment plant ta’ Għawdex ilu jopera ftit taż-żmien mhux ħażin, u kif qed ngħid, f’Malta jinsab għaddej il-proċess biex jibda jitħaddem ukoll.

ONOR. ANTHONY AGIUS DECELIS:  Il-Ministru qalet li meta jasal fil-post l-ilma qed jiġi trattat, imma jien nistaqsi:  Sakemm l-ilma jasal fil-post, qed ikun hemm leakages?  Ma ninsewx li ċerti rħula ġejjin mill-kultura tal-fosos, u kif nafu peress li b’din is-sistema jkun hemm leakages li anke jinżlu taħt il-blat, nixtieq inkun naf jekk dawn jeffettwawx il-water table.  Is-sistema tad-drenaġġ uman qiegħda tiġi ċċekkjata biex nassiguraw li ma jkunx hemm leakages?

ONOR. GIOVANNA DEBONO:  Ovvjament m’għandix il-fatti f’idejja, però nista’ ngħid li llum il-fosos naqsu ħafna għaliex anke meta jsiru toroq ġodda, il-fosos li kienu hemm għal snin twal jingħalqu kompletament filwaqt li s-sistema tad-drenaġġ tad-djar qed tiġi linked mas-sistema tad-drenaġġ li tkun għaddejja.  Naturalment fejn jinstab li għad hemm xi fossa, qed tittieħed il-konsiderazzjoni li din ma titħalliex tibqa’ titħaddem.  Sfortunatament mhux dejjem ikun il-każ li wieħed jinduna b’dawn il-fosos mal-ewwel, imma meta jkun hemm xi rapporti jsiru t-tiswijiet li jkun hemm bżonn minnufih.  Fil-fatt jiena fiduċjuża li matul is-snin li ġejjin se nirrealizzaw kemm il-water treatment plant huwa ta’ vantaġġ kbir għall-pajjiż kollu.  

THE DEPUTY SPEAKER:  L-Onor. Mizzi, mistoqsija supplimentari.

ONOR. JOE MIZZI: Il-Ministru jinsab imsiefer?  

ONOR. GIOVANNA DEBONO:  Iva.

ONOR. JOE MIZZI: U min hu l-acting minister?

ONOR. GIOVANNA DEBONO:  Jiena.

ONOR. JOE MIZZI:  Mela ġaladarba bħalissa inti l-ministru responsabbli mis-suġġett li qed nittrattaw bħalissa nixtieq nistaqsik jekk intix konxja li diġà hemm studji u rapporti dwar tniġġis mid-demel tal-annimali u s-sitwazzjoni hija waħda allarmanti għall-ground water.  Il-Ministru taf li nġibdet l-attenzjoni biex jittieħdu passi immedjati minħabba din il-kontaminazzjoni?  U jekk iva tista’ tipprovdili aktar informazzjoni f’dan ir-rigward?

ONOR. GIOVANNA DEBONO:  Huwa veru li bħalissa jiena qiegħda l-Acting Minister minflok il-Ministru George Pullicino, però billi tkun acting minflok ministru ma jfissirx li trid tkun taf dak kollu li jaqa’ taħt il-ministeru tiegħu.  Ovvjament jien se nwassal is-suġġeriment li qed isemmi l-Onor. Mizzi lill-Ministru Pullicino.

ONOR. JOE MIZZI:  Jien mhu qed inressaq l-ebda suġġerimenti!  Jekk inti Ministru ma tafx jekk il-gvern għandux rapporti fuq dak li qed nitkellmu dwaru, aħseb u ara kemm naf jien!  Jien kont rajtu r-rapport għax kien ħareġ pubblikament, u allura kif il-Ministru li qiegħda acting minflok il-Ministru George Pullicino ma tafx ċerti affarijiet u qed tgħid ċertu diskors li mhuwiex korrett!  Bir-rispett kollu, dan id-diskors li qed tgħid il-Ministru huwa skorrett għax il-fatti huma li s-sitwazzjoni tant hija allarmanti minħabba n-nitrates, li l-Unjoni Ewropea ħarġet direttivi biex id-dipartiment jieħu l-prekawzjonijiet neċessarji, liema prekawzjonijiet sal-lum għadhom mhumiex qed jittieħdu.  
Suppost qed isiru spezzjonijiet f’kull razzett ukoll biex wieħed jara b’liema mod qed jintrema d-demel tal-annimali u jekk hemmx ċertu lqugħ fejn jintefa’ dan id-demel.  Għalhekk jiddispaċini ngħid li l-Ministru tat informazzjoni totalment skorretta.  Ma nistenniex li jien, li ġej min-naħa tal-Oppożizzjoni, inkun naf dan kollu u mbagħad l-Acting Minister responsabbli mill-agrikoltura, li tifforma parti mill-istess Kabinett tal-Ministru, ma tkunx taf għall-inqas bir-rapport li rriferejt għalih jien u tkun informata dwar x’passi ttieħdu min-naħa tal-gvern wara li sar dan ir-rapport!  

ONOR. GIOVANNA DEBONO:  Jekk dak li qed jgħid l-Onor. Interpellant huwa minnu, jiena nista’ nassigurah li l-Ministru responsabbli u l-Ministeru tiegħu qegħdin jagħmlu dak kollu possibbli biex jittieħdu l-passi neċessarji.

THE DEPUTY SPEAKER:  L-Onor. Vella.

ONOR. GEORGE VELLA:  Sur President, l-iskop tal-mistoqsijiet supplimentari li għamilt kien proprju dak li bħala tabib jien naf - u hawnhekk jikkonfortani l-kollega tiegħi, il-Professur Zammit - li f’dan il-pajjiż il-kanċer fl-istonku qed jiżdied, u m’hemmx dubju li hemm rabta intima bejn il-konċentrazzjoni ta’ nitrati fl-ikel u fl-ilma li nixorbu u fl-inċidenza tal-kanċer fl-istonku.  Ngħid il-verità, ma tantx jien informat dwar ir-rapport li semma sieħbi l-Onor. Mizzi għax m’iniex qiegħed fuq dik il-linja, però nistaqsi: Kemm qed jittieħdu passi?  Għax mhux kemm ikollna liġijiet on paper jgħodd!  F’dan il-pajjiż drajna nagħmlu l-liġijiet, imma mbagħad kemm isir enforcement?!  U hawnhekk jien se nkun onest:  Kemm imorru inspectors on site u jagħlqu għajnejhom

bil-konsegwenza li jitilqu ‘l hemm u allura qatt ma jsir xejn?  

THE DEPUTY SPEAKER:  Il-Ministru.

ONOR. GIOVANNA DEBONO:  Sfortunatament xi kultant wieħed jibda jitfa’ l-akkużi hekk; qisu min hu responsabbli mhuwiex qed jieħu ħsieb l-affarijiet kif sejrin. 
THE DEPUTY SPEAKER:  L-Onor. Vella, bil-permess tal-Ministru.

ONOR. GEORGE VELLA:  Jekk il-Ministru qed teħodha di petto minħabba li ġew f’moħħha xi każi, dik affari tal-Ministru u mhux tiegħi!  Madanakollu jien żgur m’iniex nitfa’ akkużi u hawnhekk qed nitkellem bl-ikbar responsabilità, kemm bħala membru parlamentari kif ukoll bħala tabib.  Jien naf x’jien ngħid u għalhekk ridt nipprova nġib il-mistoqsijiet supplimentari sa hawnhekk!  Hija verament ħasra li m’hawnx il-Ministru, però huwa fatt li dan il-pajjiż irid jifhem li l-importanti mhuwiex kemm ikollok liġijiet fuq il-karta imma kemm timplimentahom.  Dan li qed ngħid japplika wkoll għall-inspectors tal-health and safety li jaħdmu fil-fabbriki.  Jien nappella biex inkunu oġġettivi u naraw x’qed jiġri bis-serjetà.  
Fil-fatt kellimt Ministru minn tan-naħa l-oħra, li kumbinazzjoni bħalissa mhuwiex preżenti, u tajtu informazzjoni dwar ħaddiema li qegħdin jifgaw waqt il-ħin tax-xogħol u naf ben ċert li l-inspectors qed imorru jkellmu lil min hu responsabbli u mbagħad jitilqu ‘l hemm.  Issa x’jiġri in between se nħalliha għall-imaġinazzjoni ta’ dak li jkun, imma jien m’iniex qed nagħmel akkużi!  Meta kelli l-fatti f’idejja, jien mort għand Ministru u kellimtu ċar, tant li appellajtlu biex ma jibgħatx l-istess inspectors għax hemm xamma tinten li hemm kollużjoni bejn l-inspectors u min qed imexxi, and I stand by what I say!

THE DEPUTY SPEAKER:  Il-Ministru.

ONOR. GIOVANNA DEBONO:  Sur President, li nista’ ngħid b’ċertezza hu li jekk ikollhom rapporti, il-Ministru u d-dipartiment responsabbli se jieħdu azzjoni u ninsab ċerta li l-ispettorat fi ħdan id-dipartiment qed iwettaq ħidma b’responsabilità, b’impenn u anke bi skruplu.

THE DEPUTY SPEAKER:  L-Onor. Mizzi.

ONOR. JOE MIZZI:  Peress li l-Ministru semmiet li taf “b’ċertezza”, allura kif ma kenitx taf bir-rapport li għamilt riferenza għalih diġa’, liema rapport jgħid li s-sitwazzjoni fil-pajjiż hija waħda allarmanti?!  U kif tista’ taċċertani x’tip ta’ prekawzjonijiet qegħdin jittieħdu?  Jien “b’ċertezza” ngħidlek li huwa fatt magħruf li qed isir tniġġis mill-iskart tal-annimali, imma minħabba li l-liġijiet dwar kif għandek tiddisponi mid-demel tal-annimali għadhom ma ġewx inforzati, ċerti rziezet għadhom mhumiex qegħdin jimxu skont il-liġi f’dan ir-rigward.  Dan jien ngħidulek “b’ċertezza” Ministru, għax huma affarijiet li narahom b’għajnejja, u allura inti kif tista’ taċċertani u sserraħ moħħ il-poplu li m’hemmx dan it-tniġġis u li mhu qed isir xejn ta’ ħsara għal saħħithom?  Nerġa’ nappella lill-Ministru biex tara ftit l-istudji li saru u r-rapport li ngħata lill-gvern - u l-Prim Ministru suppost jaf b’dan ir-rapport ukoll - liema rapport jgħid li s-sitwazzjoni tan-nitrates f’pajjiżna hija allarmanti ħafna.  Iva possibbli li l-Ministru ma tafx b’dan kollu?!

THE DEPUTY SPEAKER:  Il-Ministru.

ONOR. GIOVANNA DEBONO:  Jien li qed nikkonferma hu li s-sezzjoni tal-ispettorat qed tagħmel id-doveri tagħha kif suppost.

ONOR. JOE MIZZI:  Tista’ l-Ministru tispjegali kif dawn suppost jagħmlu d-dover tagħhom?

ONOR. GIOVANNA DEBONO:  Billi jsegwu l-job description li jkollhom. 

ONOR. JOE MIZZI:  Tista’ l-Ministru tgħid kemm-il ċitazzjoni u passi ttieħdu fil-qorti f’dan ir-rigward?  Ħalli nara kemm taf!  Għax suppost taf!

THE DEPUTY SPEAKER:  Onor. Mizzi, ma naħsibx li l-Ministru se tkun f’pożizzjoni li tagħti din it-tip ta’ informazzjoni.

ONOR. JOE MIZZI:  Bir-rispett kollu, mhux hi qalet.... 

THE DEPUTY SPEAKER:  Kif tista’ acting minister tkun taf kemm-il ċitazzjoni ħarġet minn ministeru li mhuwiex tagħha?  Lanqas il-Ministru responsabbli ma jkun jaf din l-informazzjoni bl-amment aħseb u ara kemm se tkun tafha l-acting minister!  Onor. Mizzi, jien naħseb li inti taf daqsi li ministru ma jkunx jaf dawn id-dettalji bl-amment. 

L-Onor. Mizzi.

ONOR. JOE MIZZI:  Sur President, kellek kull dritt tgħidli li jien out of order, u jekk jien out of order, għidli li jien out of order, imma li tiddefendi ministru minflok ma tiddefendi l-minoranza ma nistax nifhimha jien!

THE DEPUTY SPEAKER:  Mela niddikjara l-mistoqsija tiegħek bħala out of order.   L-Onor. Brincat.

ONOR. LEO BRINCAT:  Biex ikollna stampa ċara u kompleta tal-politika tal-gvern, il-Ministru għan-nom tal-Ministru Pullicino rriferietna għal dik is-seduta li fiha konna ddiskutejna l-Waste Management Strategy.  Issa hawn ta’ min jgħid li meta l-Waste Management Strategy ġiet launched bħala abbozz, din kien nediha l-Ministru George Pullicino, li suppost kellu jkun responsabbli għall-implimentazzjoni tagħha.  At that stage il-MEPA, li biex ngħid hekk hija r-regolatur, ma dehret imkien.  Meta mbagħad ġejna għal-leġislazzjoni nnifisha jew għad-diskussjoni li kellna fil-parlament - u jekk jien żbaljat nitlob lill-kollega tiegħi l-Onor. de Marco jikkoreġini - il-leġislazzjoni ġiet ippilotata mill-Onor. de Marco f’isem il-MEPA għax filwaqt li huwa veru li l-operatur tal-Waste Management Strategy hu l-Ministeru għar-Riżorsi u Affarijiet Rurali, l-aspett regolatorju huwa tal-MEPA.  Għaldaqstant ikun tajjeb jekk inkunu nafu mill-MEPA - u dan anke fil-kontest tal-iState of the Environment Report għax l-environment ma jfissirx biss siġar imma jfisser ħafna affarijiet oħrajn, fosthom is-saħħa ambjentali - x’inhi r-reazzjoni tal-MEPA tramite s-Segretarju Parlamentari għall-punti validi ħafna li tqajmu mill-kollegi tiegħi li tkellmu diġà.

THE DEPUTY SPEAKER:  Is-Segretarju Parlamentari, l-Onor. de Marco.

ONOR. MARIO DE MARCO (Segretarju Parlamentari):  Ma qbadtx il-kontest tal-intervent tal-Onor. Brincat.

ONOR. LEO BRINCAT:  Meta kienet ġiet ippilotata jew imressqa għad-diskussjoni l-Waste Management Strategy jien kont fhimt li għalkemm l-abbozz oriġinali kien ġie ppreżentat u ppilotat mill-Ministru Pullicino, meta mbagħad ġejna għad-diskussjoni li kellna hawnhekk biex naddottawha korrettement kont introduċejtha inti, Onor. De Marco, bħala s-Segretarju Parlamentari responsabbli mill-MEPA, filwaqt li l-Onor. Pullicino daħal fiha fil-kontest tat-tħaddim tagħha.  Issa billi l-punt li qajjem il-kollega tiegħi jidħol iktar fl-aspett regolatorju milli fl-aspett operattiv, naħseb ikun tajjeb li jekk mhux illum, fi stadju ulterjuri l-Onor. de Marco jew il-Prim Ministru jgħidulna, bħala l-persuni responsabbli mill-MEPA, x’tip ta’ monitoring qed isir b’mod effettiv, jew on the ground, kif qal tajjeb l-Onor. Vella, sabiex dawn l-issues kollha li tqajmu hawnhekk, anke mill-kollega tiegħi l-Onor. Joe Mizzi, jiġu ndirizzati b’mod effetiv u jkollna feedback tal-actual implementation u mhux tal-action plan.  Qed ngħid dan għax action plans għandna ħafna, imma kif qal l-Onor. Vella, ħafna drabi fl-implimentazzjoni neħlu.  

ONOR. MARIO DE MARCO:  Sur President, l-ewwelnett irrid nikkonferma dak li qal l-Onor. Leo Brincat, ċioè li essenzjalment il-MEPA hija regolatur għal dak li għandu x’jaqsam mal-waste management.  Ovvjament imbagħad għandek diversi operaturi, fosthom il-WasteServ, imma dan mhuwiex l-uniku operatur.  Għar-rigward tal-intervent li għamel l-Onor. George Vella, jiddispjaċini li ma lħaqtx l-intervent tiegħu fil-ħin, però jekk l-Onor. Brincat jew l-Onor. Vella jkunu jixtiequ jagħmlu mistoqsija partikolari f’dan ir-rigward, jien ma nsib l-ebda problema li nweġibha. 

PREZZ TAĊ-ĊEREALI 

23763.  L-ONOR. ANTHONY AGIUS DECELIS staqsa lill-Ministru għar-Riżorsi u Affarijiet Rurali: Fid-dawl tal-prezzijiet internazzjonali taċ-ċereali dejjem jogħlew, jista’ l-Ministru jgħid x’se tkun il-politika tal-Gvern Malti versus il-produtturi lokali tal-ħalib, laħam u prodotti oħra agrikoli li kollha jiddependu miċ-ċereali u li l-prezz ta' dan il-prodott bażiku u essenzjali qiegħed kulma jmur jogħla fil-prezz?

ONOR. GIOVANNA DEBONO (f’isem il-Ministru għar-Riżorsi u Affarijiet Rurali):  Ninforma lill-Onor. Interpellant li dan il-Ministeru qiegħed isegwi mill-qrib din is-sitwazzjoni tal-prezzijiet internazzjonali taċ-ċereali u qiegħed jivvaluta x’jista’ jkun l-impatt f’sitwazzjoni fejn jidher li l-prezzijiet internazzjonali huma volatili.  Għal każ li jkun meħtieġ, il-gvern fl-aħħar budget alloka s-somma ta’ €400,000 biex itaffi l-qagħda sakemm is-suq jistabbilizza ruħu.

THE DEPUTY SPEAKER:  L-Onor. Agius Decelis, mistoqsija supplimentari.

ONOR. ANTHONY AGIUS DECELIS:  Tista’ l-Ministru tgħid jekk jeżistux xi għajnuniet direttament għal dan is-settur mill-flus ivvotati tal-Unjoni Ewropea?

THE DEPUTY SPEAKER:  Il-Ministru.

ONOR. GIOVANNA DEBONO: Le, m’hemmx.

ONOR. ANTHONY AGIUS DECELIS:  Jiġifieri jekk qed nifhem sew, l-€400,000 huma sponsorjati mill-Maltin stess?

ONOR. GIOVANNA DEBONO:  Mill-fond konsolidat.

RZIEZET 

23780. L-ONOR. ANTHONY AGIUS DECELIS staqsa lill-Ministru għar-Riżorsi u Affarijiet Rurali:  Jista’ l-Ministru jgħid kemm huwa kkalkulat li hemm irziezet li jrabbu life stock u li jridu jagħlqu fil-ġimgħat u xhur li gejjin?  Jista’ l-Ministru jgħid ir-raġuni bażika ta’ dan?  F’liema settur huma dawn l-irziezet involuti?

ONOR. GIOVANNA DEBONO (f’isem il-Ministru għar-Riżorsi u Affarijiet Rurali):  Nitlob lill-Onor. Interpellant jispeċifika x’irid ifisser eżatt meta jirriferi għal rziezet li jridu jagħlqu.  Ngħarraf lill-Onor. Interpellant li dan il-Ministeru għaddej b’ħidma biex ċerti rziezet jagħlqu biex jiġu rilokati f’żoni minn fejn ikunu jistgħu jwettqu l-attività tagħhom bl-inqas inkonvenjenza għalihom u għar-residenti li jgħixu fil-viċin.

RAĦĦALA - GĦAJNUNA BIEX JIBNU NEGOZJU
23781. L-ONOR. ANTHONY AGIUS DECELIS staqsa lill-Ministru għar-Riżorsi u Affarijiet Rurali:  Jista’ l-Ministru jgħid jekk il-gvern huwiex sejjer jagħti għajnuna lir-raħħala li jkunu jixtiequ jibnu negozju tagħhom u li minħabba xi raġuni partikolari r-razzett minn fejn joperaw illum ma jistgħux ikomplu joperaw minnu?

ONOR. GIOVANNA DEBONO (f’isem il-Ministru għar-Riżorsi u Affarijiet Rurali):  Ninforma lill-Onor. Interpellant li dan il-ministeru jħaddem skemi taħt il-Pjan għall-Iżvilupp Rurali li joffru għajnuna lil dawk li jixtiequ jiddiversifikaw jew jinvestu fil-qasam agrikolu.

THE DEPUTY SPEAKER: Il-ħin tal-mistoqsijiet għadda.  Ngħaddu issa għal Tqegħid ta’ Karti.  Il-Ministru Debono.


TQEGĦID TA’ KARTI

ONOR. GIOVANNA DEBONO:  Sur President, inqiegħed fuq il-Mejda tal-Kamra:

Tabella li turi l-għadd u n-nefqa fuq karozzi fid-dekasteru li għalih hi responsabbli l-Ministru għal Għawdex, matul l-2010, bi tweġiba għall-mistoqsija parlamentari  24586; 

Tagħrif dwar sejħiet għall-applikazzjonijiet li nħarġu mid-dekasteru li għalih hi responsabbli l-Ministru għal Għawdex bejn April 2010 u Marzu 2011, bi tweġiba għall-mistoqsija parlamentari 24685;

u f’isem il-Ministru għar-Riżorsi u Affarijiet Rurali nqiegħed fuq il-Mejda tal-Kamra:

Tagħrif dwar sejħiet għall-applikazzjonijiet li nħarġu mid-dekasteru li għalih hu responsabbli l-Ministru għar-Riżorsi u Affarijiet Rurali bejn April 2010 u Marzu 2011, bi tweġiba għall-mistoqsija parlamentari 24681; u

Tagħrif dwar l-għadd u l-kundizzjoni tal-vetturi fid-Diviżjoni tax-Xogħlijiet fi ħdan il-Ministeru għar-Riżorsi u Affarijiet Rurali, bi tweġiba għall-mistoqsija parlamentari 24916.

THE DEPUTY SPEAKER: Il-Ministru Cristina.

ONOR. DOLORES CRISTINA (Ministru tal-Edukazzjoni, Xogħol u l-Familja): Sur President, inqiegħed fuq il-Mejda tal-Kamra:

Tabelli li juru l-għadd u n-nefqa fuq karozzi fid-dekasteru li għalih hi responsabbli l-Ministru tal-Edukazzjoni, Xogħol u l-Familja, matul l-2010, bi tweġiba għall-mistoqsija parlamentari 24585; 

Tagħrif dwar sejħiet għall-applikazzjonijiet li nħarġu mid-dekasteru li għalih hi responsabbli l-Ministru tal-Edukazzjoni, Xogħol u l-Familja bejn April 2010 u Marzu 2011, bi tweġiba għall-mistoqsija parlamentari 24684;

Tagħrif dwar l-għadd u t-tip ta’ telefonati li saru fuq il-linja tas-Supportline 179 bejn l-2005 u l-2010, bi tweġiba għall-mistoqsija parlamentari 24763;

Tabella li turi l-għadd ta’ studenti fl-Università ta’ Malta mis-7, il-11 u t-12-il distrett elettorali maqsuma skont il-lokalità, bi tweġiba għall-mistoqsija parlamentari 24848;

Tabella li turi l-għadd ta’ tfal taħt care order mis-7, il-11 u t-12-il distrett elettorali maqsuma skont il-lokalità, bi tweġiba għall-mistoqsija parlamentari 24849;

Tabella li turi l-għadd  ta’ studenti fl-MCAST mis-7, il-11 u t-12-il distrett elettorali maqsuma skont il-lokalità, bi tweġiba għall-mistoqsija parlamentari 24850;

Tabella li turi l-għadd ta’ plots maħruġa mill-Awtorità tad-Djar taħt l-iskema tal-Home Ownership li sat-30 ta’ Marzu 2011 kienu għadhom mhux trasferiti b’titolu legali, bi tweġiba għall-mistoqsija parlamentari 24923; u

Tagħrif dwar l-għadd ta’ nisa jirreġistraw għax-xogħol fuq l-ewwel u t-tieni parti tar-reġistru maqsuma skont is-settur flimkien mal-miżuri li ħa l-gvern dwar il-parteċipazzjoni tal-mara fid-dinja tax-xogħol matul l-2010, bi tweġiba għall-mistoqsija parlamentari 24945.

THE DEPUTY SPEAKER:  Il-Ministru Fenech.

ONOR. TONIO FENECH: Sur President, inqiegħed fuq il-Mejda tal-Kamra:

Avviż Legali Nru. 117 tal-2011 - Regolamenti tal-2011 li jemendaw ir-Regolamenti dwar il-Fond għall-Protezzjoni u Kumpens; u
Avviż Legali Nru. 118 tal-2011 - Financial Collateral Arrangements (Amendment) Regulations, 2011.

THE DEPUTY SPEAKER:  Il-Ministru Mifsud Bonnici.

ONOR. CARMELO MIFSUD BONNICI (Ministru tal-Ġustizzja u l-Intern):  Sur President, inqiegħed fuq il-Mejda tal-Kamra:

Tagħrif dwar sejħiet għall-applikazzjonijiet li nħarġu mid-dekasteru li għalih hu responsabbli l-Ministru tal-Ġustizzja u l-Intern bejn April 2010 u Marzu 2011, bi tweġiba għall-mistoqsija parlamentari 24682;

u f’isem il-Ministru tas-Saħħa, l-Anzjani u Kura fil-Komunità nqiegħed fuq il-Mejda tal-Kamra:

Tagħrif dwar sejħiet għall-applikazzjonijiet li nħarġu mid-dekasteru li għalih hu responsabbli l-Ministru tas-Saħħa, l-Anzjani u Kura fil-Komunità bejn April 2010 u Marzu 2011, bi tweġiba għall-mistoqsija parlamentari 24683; u

Tagħrif dwar spezzjonijiet li saru fi djar tal-anzjani tal-gvern, tal-knisja u tal-privat matul l-2010, bi tweġiba għall-mistoqsija parlamentari 24936.

THE DEPUTY SPEAKER: Is-Segretarju Parlamentari, l-Onor. Said.

ONOR. CHRIS SAID (Segretarju Parlamentari):  Sur President, f’isem il-Prim Ministru nqiegħed fuq il-Mejda tal-Kamra:

Avviż Legali Nru. 116 tal-2011 - Regolamenti tal-2011 dwar Sanzjonijiet Ulterjuri tan-Nazzjonijiet Uniti fir-rigward tal-Jamahirija Għarbija Libjana;

Korrezzjoni għat-tweġiba għall-mistoqsija parlamentari 24317 li ngħatat fis-seduta tad-29 ta’ Marzu 2011 dwar kunsilli lokali li bbenefikaw minn inizjattivi, skemi u fondi tal-Unjoni Ewropea;

Tabella li turi l-kunsilli lokali li rċevew għajnuna għall-bini ta’ uffiċini jew ċentru ċiviku, bi tweġiba għall-mistoqsija parlamentari 24323;

Kopja ta’ żewġ rapporti dwar l-investigazzjonijiet li l-Awditur tal-Awtorità ta’ Malta dwar l-Ambjent u l-Ippjanar għamel dwar żvilupp lil hinn mid-Dingli Cliffs (2005/046) datat il-5 ta’ Mejju 2005 u l-Utilisation of Open Area as an Open-air Entertainment Area (2008/018) datat is-17 ta’ Marzu 2008, bi tweġiba għall-mistoqsija parlamentari 24731;

Tabella li turi l-bordijiet u l-entitajiet fid-dekasteru li għalih hu responsabbli l-Prim Ministru, flimkien mar-remunerazzjoni taċ-chairperson u l-membri tagħhom, bi tweġiba għall-mistoqsija parlamentari 24768*; 
(*Din it-tweġiba ġiet ikkoreġuta b’dokument Nru. 6937 li tpoġġa fuq il-Mejda tal-Kamra f’Seduta 336 tal-Erbgħa, 6 ta’ April, 2011)

Kopja ta’ ittra li l-Ministeru għal Għawdex bagħat lill-Uffiċċju tal-Prim Ministru fis-6 ta’ Diċembru 2010 għall-estensjoni taż-żmien għat-tlestija ta’ xogħlijiet fl-Isptar Ġenerali ta’ Għawdex, bi tweġiba għall-mistoqsija parlamentari 24827;

Kopja ta’ ittra li l-Ministeru għal Għawdex bagħat lill-Uffiċċju tal-Prim Ministru fis-17 ta’ Diċembru 2010 għall-estensjoni taż-żmien għat-tlestija ta’ xogħlijiet fuq it-Triq ta’ Pinu u t-Triq tax-Xlendi f’Għawdex, bi tweġiba għall-mistoqsija parlamentari 24829;

Kopja tal-ittri li l-MCAST bagħat lill-Uffiċċju tal-Prim Ministru fil-25 ta’ Novembru 2009 u fis-16 ta’ Frar u d-29 ta’ Settembru 2010 għall-estensjoni taż-żmien għat-tlestija ta’ xogħlijiet fl-Istitut tal-Inġinerija Mekkanika f’Korradino Malta u fix-Xewkija, Għawdex, bi tweġiba għall-mistoqsija parlamentari 24831;

Kopja tal-ittri li l-Institute of Business and Commerce fl-MCAST bagħat lill-Uffiċċju tal-Prim Ministru fil-25 ta’ Frar u d-29 ta’ Settembru 2010 għall-estensjoni taż-żmien għat-tlestija tal-Language Lab with Contact Centre Training Facility fl-MCAST, bi tweġiba għall-mistoqsija parlamentari 24832;

Tabella li turi l-għadd ta’ kontravenzjonijiet li nħarġu permezz tal-ispeed cameras matul Diċembru 2010 u Jannar u Frar tal-2011, bi tweġiba għall-mistoqsija parlamentari 24935; u

f’isem il-Ministru għall-Infrastruttura, Trasport u Komunikazzjoni nqiegħed fuq il-Mejda tal-Kamra:

Avviż Legali Nru. 114 tal-2011 - Regolamenti tal-2011 li jemendaw ir-Regolamenti dwar is-Sinjali tat-Traffiku u l-Marki tal-Karreġġata;

Avviż Legali Nru. 115 tal-2011 - Regolamenti tal-2011 li jemendaw ir-Regolamenti dwar il-Vetturi bil-Mutur (Tariffa ta’ Nollijiet); u

Tabella li turi l-arranġamenti ta’ parkeġġ u sinjali tat-traffiku approvati minn Trasport Malta fi Triq Ħarrub, Msida, bi tweġiba għall-mistoqsija parlamentari 24944.

THE DEPUTY SPEAKER:  Grazzi.  Stqarrijiet Ministerjali.  
Il-Prim Ministru.


STQARRIJIET

STQARRIJA MILL-PRIM MINISTRU DWAR IL-KUNSILL EWROPEW 
TAL-24 U 25 TA’ MARZU 2011
ONOR. LAWRENCE GONZI (Prim Ministru): Sur President, illejla nixtieq nirrapporta lill-Kamra dwar il-laqgħa tal-Kunsill Ewropew li ħadt sehem fiha nhar il-Ħamis u nhar il-Ġimgħa l-24 u l-25 ta’ Marzu, 2011 flimkien mal-Kapijiet ta’ Gvern ta’ 26 Stat Membru ieħor tal-Unjoni Ewropea.  Matul din il-laqgħa ddiskutejna t-tliet punti ewlenin li qed jiddominaw il-qagħda internazzjonali bħalissa u li għandhom impatt dirett jew indirett fuq l-ekonomiji u l-qagħda ta’ pajjiżna u tal-familji tagħna.  Dawn huma l-qagħda ekonomika, is-sitwazzjoni fil-Libja u l-Ġappun.  Nixtieq inqiegħed fuq il-Mejda tal-Kamra kopja tal-konklużjonijiet ta’ din il-laqgħa tal-Kunsill Ewropew fejn id-diskussjonijiet u d-deċiżjonijiet tagħna huma riflessi f'aktar dettal.  
Għar-rigward tal-qagħda ekonomika, għalaqna l-pakkett komprensiv li huwa magħmul minn numru ta’ miżuri u inizjattivi li issa ilna niddiskutu u niżviluppaw għal xhur sħaħ u li dwarhom irrapportajt lill-Kamra wara kull laqgħa tal-Kunsill Ewropew li kellna.  Il-kriżi ekonomika mondjali, l-akbar waħda li qatt kellna minn wara l-gwerra, kienet dik li stimolat dan kollu u f’dan is-sens dan il-pakkett għandu tliet miri speċifiċi:

· li nwieġbu għall-kriżi ekonomika u finanzjarja;
· li nħarsu l-istabbiltà finanzjarja, li hija waħda mill-pedamenti ewlenin ta’ ekonomija soda; u 

· li nwittu t-triq għal tkabbir sostenibbli, soċjalment inklussiv u li joħloq iżjed postijiet tax-xogħol. 

 
Dawn il-miri, li lkoll kemm aħna naqblu dwarhom, kemm bħala Kapijiet ta’ Gvern tas-27 Stat Membru tal-Unjoni Ewropea kif ukoll f’din il-Kamra, jeħtieġ li naħdmu dwarhom billi nagħmlu għażliet u prijoritajiet speċifiċi skont il-qagħda partikolari ta’ kull pajjiż.  L-inizjattivi individwali u partikolari kienu u se jibqgħu r-responsabilità ta’ kull pajjiż individwali.  L-iżvilupp huwa li dawn l-inizjattivi nazzjonali se niddiskutuhom flimkien f’qafas ta’ approach miftuħ fl-istrateġija msejħa Strateġija Ewropea 2020.  Meta nitkellmu minn dan l-approach miftuħ, jeħtieġ inżommu s-suq uniku - single market -  f’moħħna għax huwa wieħed mir-rikkezzi l-kbar li għandna bħala Membri fl-Unjoni Ewropea.
 
Kif irrapportajt lill-Kamra wara l-Kunsill Ewropew tal-11 ta’ Marzu, bħala Kapijiet ta’ Gvern taż-Żona tal-Ewro qbilna dwar il-Patt għall-Ewro, dak li jissejjaħ il-Patt Euro Plus.  Dan il-patt huwa miftuħ għal Stati Membri oħra tal-Unjoni Ewropea li jixtiequ jissieħbu.  Fil-fatt il-Bulgarija, id-Danimarka, il-Latvija, il-Litwanja, il-Polonja u r-Rumanija għażlu li jissieħbu f’dan il-patt, li m’għandu xejn bħala għan ħlief li tkompli titjieb il-kompetittività tal-ekonomiji tagħna ħalli jkollna iżjed impjiegi u ekonomija iktar b’saħħitha.  Dan nagħmluh ukoll billi nagħmlu għażliet partikolari u speċifiċi skont il-qagħda u l-ħtiġijiet nazzjonali u individwali ta’ kull pajjiż sabiex nippromwovu l-kompetittività u l-impjiegi, insaħħu l-istabbiltà finanzjarja u niżguraw is-sostennibbiltà tal-finanzi pubbliċi.
F’dan il-kontest nixtieq insemmi l-qbil dwar il-Mekkaniżmu Ewropew ta’ Stabbiltà, mekkaniżmu li se jkollu bażi kapitali ta’ 700 biljun Ewro b’mira li jkollu AAA rating mill-aġenzija ta’ kreditu.  Dan għandu jkun strument ewlieni sabiex l-ekonomiji tagħna, il-pajjiżi li nużaw l-ewro, igawdu l-fiduċja tas-swieq finanzjarji u nevitaw it-taqlib kollu li għaddiet minnu l-ekonomija mondjali matul dawn l-aħħar snin.  Is-sehem ta’ pajjiżna f'dan il-fond se jkun ta’ 56 miljun ewro li se jiġu mqiegħda bir-rata ta’ 11.2 miljun ewro fis-sena għal ħames snin bejn l-2013 u l-2017.
 
Kif nafu, kien hemm min ikkummenta dwar il-pożizzjoni ta’ pajjiżi żgħar u kif dawn jistgħu jibbenefikaw peress li dan il-mekkaniżmu jiġi attivat biex jindirizza kriżi li tkun qed tqiegħed iż-Żona tal-Ewro fil-periklu.  Ċipru u Malta żgurajna li tkun inkluża dikjarazzjoni fil-Minuti ta’ dan il-Kunsill Ewropew sabiex ikun dokumentat li kull pajjiż, irrispettivament mid-daqs tiegħu, għandu jkun appoġġjat u megħjun minn dan il-mekkaniżmu jekk meħtieġ: 
 
Joint Declaration by Cyprus and Malta to the minutes of the European Council of 24 – 25 March 2011, concerning the decision amending article 136 of the TFEU with regard to the setting up of the European Stability Mechanism
 
Without prejudice to the provision of article 125 of the treaty on the functioning of the European Union (TFEU), the reference in the proposed amendment of  article 136 of the TFEU that “the ESM will be activated by mutual agreement, if indispensable to safeguard the financial stability of the Euro area as a whole” does not ipso jure preclude that the mechanism be used to provide financial assistance to any Member State whose currency is the Euro, since financial stability of the Euro area as a whole is inextricably linked to its integrity and the financial stability of all its members.
 
Sur President, waqt id-dibattitu li kellna wara l-istqarrija parlamentari li għamilt fil-21 ta’ Marzu dwar il-Kunsill Ewropew Straordinarju tal-11 ta’ Marzu, 2011 u l-laqgħa tal-Kapijiet tal-Gvern taż-żona ewro, iddiskutejna il-pożizzjoni ta’ Malta dwar il-Common Consolidated Corporate Tax Base.  Hawnhekk ukoll, sabiex inserrħu moħħ kulħadd, ressaqna dikjarazzjoni u pproponejna li tiġi nkluża fil-Minuti tal-Kunsill Ewropew.  Din id-dikjarazzjoni taqra hekk:
 
Declaration of Malta to be attached to the minutes of the European Council of 24-25 March 2011
 
Malta:
·  Notes that the Heads of State or Government of the Eurozone have agreed that “Developing a common corporate tax base could be a revenue neutral way forward to ensure consistency among national tax systems while respecting national tax strategies” in the Pact for the Euro; 
 
·  Holds that a common corporate tax base would only be revenue neutral if it respects the comparative and competitive advantage of Member States;
 
·  Underlines that the Heads of State or Government of the Eurozone refer to a common corporate tax base and not a common consolidated corporate tax base;
 
·  Holds that the Commission’s proposal on a common consolidated corporate tax base would distort the comparative and competitive advantage of Member States and penalise those economies where productivity is relatively high and/or that have moved to higher value-added economic activities and/or where market size is limited.
 
Il-Kunsill Ewropew aċċetta li din id-Dikjarazzjoni tiġi inkluża fil-Minuti tal-Kunsill u wara s-sessjoni Ċipru nforma lis-Segretarjat tal-Kunsill u lill-pajjiżi l-oħra li xtaq jissieħeb mad-dikjarazzjoni ta’ Malta.
 
Ma setax jonqos li niddiskutu l-qagħda fil-Libja.  Hawnhekk urejna il-qbil tagħna mar-Riżoluzzjonijiet tal-Kunsill tas-Sigurtà tan-Nazzjonijiet Uniti u r-riżoluzzjoni tal-pajjiżi kollha tal-Unjoni Ewropea sabiex dawn ir-riżoluzzjonijiet jiġu osservati.  Aktar milli riżoluzzjonijiet kontra gvern, dawn huma azzjonijiet favur poplu, il-poplu Libjan.  Huwa ċar li dawn, partikolarment ir-Riżoluzzjoni 1973, salvat il-ħajja ta’ ħafna u ħafna persuni.  Għarafna wkoll il-ħidma u l-irwol ċentrali tal-pajjiżi Għarab, partikolarment il-Lega Għarbija kif ukoll ix-xogħol tal-Unjoni Afrikana.  Irripetejna għal darb’oħra li Ghaddafi għandu jwarrab sabiex jibda proċess immexxi mil-Libjani lejn bidla għad-demokrazija mibni fuq djalogu wiesgħa u li jirrispetta l-integrità territorjali tal-Libja.  L-Unjoni Ewropea lesta tgħin f’dan kollu f’kooperazzjoni man-Nazzjonijiet Uniti, il-Lega Għarbija, l-Unjoni Afrikana u oħrajn.  F’dan ir-reġjun jeħtieġ li niżviluppaw sħubija ġdida li tinkludi aċċess usa’ għas-suq u kooperazzjoni aktar politika mill-qrib.  Aħna nemmnu li l-iżviluppi fir-relazzjonijiet soċjali, ekonomiċi u politiċi jibbenefikaw liż-żewġ naħat.  Partikolarment pajjiżna jgawdi jekk ikollna Libja prospera u demokratika.
Il-qagħda fil-Ġappun kien l-aħħar punt tad-diskussjoni tagħna.  Il-Kunsill Ewropew tenna li l-Unjoni Ewropea se tappoġġja lill-Ġappun biex jegħleb l-isfidi li qed jiffaċċja wara t-traġedja li għadda minnha fil-11 ta’ Marzu.  Jeħtieġ li nitgħallmu wkoll minn din il-kriżi, partikolarment dwar is-sikurezza tal-impjanti nukleari.  Hawnhekk kien hawn qbil li l-qafas regolatorju u legali għas-sikurezza tal-impjanti nukleari għandu jiġi rivedut sabiex sa tmiem din is-sena jiġi propost it-titjib meħtieġ.

Sur President, fl-aħħarnett nixtieq inqiegħed fuq il-Mejda tal-Kamra d-dokumenti li għamilt riferenza għalihom fil-bidu tal-istqarrija tiegħi.  Għaldaqstant inqiegħed fuq il-Mejda tal-Kamra:

Il-konklużjonijiet tal-laqgħa tal-Kunsill Ewropew tal-24 u l-25 ta’ Marzu 2011 li nżamm fi Brussell.

THE DEPUTY SPEAKER: Grazzi.  Mistoqsijiet?  L-Onor. Farrugia.

ONOR. ANĠLU FARRUGIA:  Sur President, nixtieq nistaqsi lill-Prim Ministru jekk matul it-taħdidiet li kellu dwar il-kwestjoni tal-Mekkaniżmu Ewropew ta’ Stabbiltà saritx xi forma ta’ garanzija biex aħna, bħala pajjiż żgħir, nassiguraw li nkunu ssalvagwardjati hu u jitħaddem dan il-mekkaniżmu Ewropew.  Qed nagħmel din il-mistoqsija għaliex peress li hawnhekk kulma qed nara hija riferenza tal-Minuta li ddaħħlet għar-rigward ta’ Malta u ta’ Ċipru, ikun interessanti li nkun naf iktar dwar il-garanziji f’każ li Malta jkollha bżonn l-għajnuna.  

Rigward il-kwestjoni tal-Libja, jidher li min-naħa tal-gvern kien hemm xi kuntatti mal-gvern ta’ Tripli.  Għalhekk nixtieq nistaqsi lill-Ministru x’tip ta’ diskussjonijiet setgħu saru waqt din il-kriżi li wieħed qed isegwi b’ċerta attenzjoni u kawtela, kif ukoll x’ingħad anke min-naħa tal-kunsill proviżorju ta’ Benghazi.  Jista’ l-Prim Ministru jgħidilna x’kienu r-riżultati ta’ dawn it-taħdidiet fi ħdan il-kunsill li kellu u jekk hemmx xi informazzjoni importanti dwar is-sehem tal-Gvern Malti f’isem in-nazzjon dwar din il-problema li għadha għaddejja s’issa?

THE DEPUTY SPEAKER:  Grazzi.  Aktar mistoqsijiet?  L-Onor. Vella.

ONOR. GEORGE VELLA:  Sur President, jien għandi xi mistoqsijiet x’nagħmel rigward il-konklużjonijiet tal-kunsill, li għadhom kif tqassmulna flimkien mal-istqarrija tal-Prim Ministru.  Per eżempju, hawnhekk hawn miktub li “il-Kunsill innota l-azzjonijiet li ttieħdu f’konformità mal-mandat mill-Kunsill tas-Sigurtà u kkontribwixxew b’mod sinifikanti biex jipproteġu l-popolazzjoni ċivili u ż-żoni popolati minnha, li kienu taħt theddida ta’ attakki u għenu biex isalvaw il-ħajjiet ta’ popolazzjonijiet ċivili.”  Dan huwa veru, u wieħed irid jammetti li kieku ma kienx hekk kien ikollna banju tad-demm ġewwa Benghazi.  Issa qabel ma nibda nagħmel il-mistoqsijiet tiegħi lill-Prim Ministru, irrid ngħid li jien se nagħmel dawn il-mistoqsijiet b’mod kawt, jiġifieri jien se nifhem u naċċetta ċerta kawtela jekk huwa jgħidli li ma tistax tinħareġ ċerta informazzjoni b’mod pubbliku minħabba li tkun informazzjoni sensittiva.  L-ewwel mistoqsija li nixtieq nagħmel lill-Prim Ministru hija din:  Saret xi diskussjoni fi ħdan il-kunsill rigward il-fatt li issa għal darb’oħra qed jidher ċar li l-Unjoni Ewropea għad m’għandhiex politika barranija komuni?  Għax kieku ma jkollokx nies bħal Sarkozy, li ġibed miegħu lil David Cameron biex ħadu azzjoni sa minn qabel ma ddeċidiet dwarha l-Unjoni Ewropea, anke kontra n-nuqqas ta’ qbil ta’ pajjiżi importanti fl-Unjoni Ewropea, bħalma hi l-Ġermanja.  
Issa hawnhekk irrid nagħmilha ċara li jien m’iniex qed ngħaddi ġudizzju, jiġifieri m’iniex qed ngħid li dawn għamlu ħażin, imma qed nistaqsi biss jekk qamitx din it-tip ta’ diskussjoni biex ma nibqgħux nagħtu l-impressjoni li minkejja l-Unjoni Ewropea, li minkejja l-common foreign security policy u minkejja affarijiet bħal dawn, xorta hemm min telaq fuq quddiem.  Hawnhekk jien ma niddejjaqx ngħid - għax wara kollox il-ġurnali u l-opinjonisti kollha qed jgħidu hekk - li kien hemm min uża l-okkażjoni biex itella’ r-rating tiegħu għal skopijiet domestiċi u li jkollok nies bħal Sarkozy li f’daqqa waħda għamel żewġ affarijiet li l-Unjoni Ewropea, bħala Unjoni, m’għamlitx, jiġifieri li beda l-bumbardamenti u rrikonoxxa l-Kunsill Nazzjonali ta’ Transizzjoni ġewwa Benghazi.  Issa ħalli niġi għat-tieni mistoqsija.

Aħna qegħdin ngħidu li d-deċiżjoni tal-Kunsill tas-Sigurtà fl-1973 tgħid li l-popolazzjonijiet ċivili għandhom ikunu siguri u ‘l bogħod mill-periklu ta’ theddida ta’ attakki.  Allura jista’ l-Prim Ministru jgħidilna jekk minn dak li żviluppa mill-wording ta’ din id-deċiżjoni tal-Kunsill tas-Sigurtà tan-Nazzjonijiet Uniti kkonsidrawx li filwaqt li hemm miżuri biex jipproteġu lin-nies li qed jiġu attakkati mill-forzi ta’ Ghaddafi, fejn se tieqaf l-attività jew inkella l-azzjoni militari jekk għall-argument jinqaleb il-bilanċ, kif għall-mument kien qed jidher li se jiġri, jiġifieri jekk dawk li kienu qed jiġu attakkati; il-forza tar-ribelli, jibdew jattakkaw lill-parti ċivili l-oħra?  F’dan il-każ min għandu jwaqqafhom u kif se tittieħed id-deċiżjoni li the scale has turned to the other side?

Qed ninnota wkoll li l-Kunsill Ewropew tenna l-appell tiegħu lill-Kurunell Ghaddafi biex jirrinunzja għall-poter immedjatament bil-għan li l-Libja tkun tista’ bidu rapidu għat-transizzjoni ordnata u mmexxija mil-Libjani lejn id-demokrazija permezz ta’ djalogu u bażi wiesgħa.  Għalhekk hawn jien nistaqsi lill-Prim Ministru jekk kemm-il darba l-Unjoni Ewropea rriflettietx li kien prematur li tgħid li t-tmiem tat-tmexxija tal-Kurunell Ghaddafi kien inevitabbli.  Dan kien proprju żmien meta kulħadd kien qed jimmaġina li f’24 siegħa jew 48 siegħa konna se nisimgħu bl-aħħar tiegħu.  Issa hawn jien irrid nagħmilha ċara li la qed nitkellem favur u lanqas qed nagħmel apoloġija għar-reġim ta’ Ghaddafi, għalkemm nikkundanna bi kwalunkwe mezz u bl-ebda riżerva l-atroċitajiet, it-tixrid tad-demm, in-nuqqas tal-libertajiet u r-ripressjoni.  Dan jien qed nagħmlu b’mod ċar, però ma jaħsibx il-Prim Ministru li l-Unjoni Ewropea kienet tkun iktar diplomatika u f’postha li kieku qalet li l-pożizzjoni tal-Kurunell Ghaddafi mhijiex iktar tenibbli minflok ma qalet li t-tluq tiegħu hu inevitabbli?  Illum, minkejja li minn dakinhar ‘l hawn għadda dan iż-żmien kollu, sfortunatament għadu qiegħed hemmhekk.  Għalhekk jaqbilx il-Prim Ministru li anke l-wording tad-deċiżjoni tal-Kunsill tas-Sigurtà, li tkellem fuq ceasefire u ma tkellimx fuq it-tneħħija ta’ Ghaddafi, jekk wieħed janalizzah isib li qed jippresupponi pożizzjoni fejn jekk int ikollok ceasefire se jkollok żewġ poles li trid iġġibhom flimkien biex jiddiskutu bejniethom?  Għax b’hekk inti tkun qed tassumi li xi ħadd mir-reġim ta’ Ghaddafi, jekk mhux hu, uliedu jew in-nies ta’ madwaru, kien se jibqa’ hemmhekk biex jieħu parti fid-diskussjonijiet li kienu qed isiru.  Issa ħalli niġi għall-mistoqsija li jmiss.

Qed nitkellmu ħafna fuq il-Kunsill Nazzjonali tat-Transizzjoni, u għalhekk filwaqt li kif għedt diġa’, jien konxju li tista’ teżisti ċerta kawtela biex l-informazzjoni tingħata b’mod pubbliku, jien nistaqsi lill-Prim Ministru:  L-Unjoni Ewropea ġabret informazzjoni biżżejjed dwar min huma n-nies wara dan il-Kunsill Nazzjonali tat-Transizzjoni?  X’ħobż jieklu dawn?  X’inhu t-twemmin tagħhom?  X’commitments għandhom?  Qed inqajjem dawn il-mistoqsijiet għax filwaqt li fil-bidu kien hemm ħafna diskors li bla ma trid għandek iżżomm the underdog u titħassar lil dawn in-nies, jien innotajt - u ma nafx jekk il-Prim Ministru jaqbilx mal-analisi li qed nagħmel jien - li meta nies mis-servizzi sigrieti Ewropej li marru hemmhekk u saħansitra tkellmu ma’ dawn in-nies, f’daqqa waħda d-diskors li kien hemm li noffru l-armamenti u li ngħinuhom waqaf minnufih u qisu waqaf kollox.  Hawnhekk wieħed irid jara jekk kemm-il darba l-għajdut li konna qed nisimgħu li dawn jistgħu jkunu anke nfiltrati minn xi nies estremisti jirriżultax fl-affermattiv, u jekk kemm-il darba kienx hemm din iċ-change of attitude ta’ pajjiżi bħall-Istati Uniti, li f’daqqa waħda ma tkellmitx wisq iktar fuq l-armamenti u r-ribelli, minħabba l-fatt li jista’ jkun li ġie nnotat li hemm periklu li b’dawn in-nies, li suppost kellhom ibiddlu reġim dittatorjali, konniex se nispiċċaw immorru minn ġot-taġen għal ġon-nar.  Għalhekk jien nistaqsi:  Kemm għandna informazzjoni fuq in-nies li qed imexxu lil dan il-Kunsill Nazzjonali tat-Transizzjoni? 

Fl-aħbarijiet smajna li l-Viċi Prim Ministru u Ministru tal-Affarijiet Barranin kien se jkollu xi laqgħat ma’ George Papandreou, mal-Prim Ministru tal-Greċja u li anke kien se jmur ikellem lit-Torok, u għalhekk jista’ l-Prim Ministru jgħidilna jekk kemm-il darba sarux dawn il-laqgħat filwaqt li jgħaddilna informazzjoni dwar il-pożizzjonijiet li ttieħdu?  Kif għedt meta tkellem l-aħħar darba l-Prim Ministru dwar din il-kwestjoni, fl-opinjoni tiegħi l-kunsill reġa’ għamel wisq enfasi u qegħdin nerġgħu nikkonċentraw wisq fuq l-aspetti ekonomiċi u kummerċjali biex mingħalina nipprovaw insolvu l-problemi tal-Afrika ta’ Fuq u tal-Mediterran.  Jien qed nara li mhijiex qed issir l-enfasi li għandha ssir fuq dak li hu bażiku, jiġifieri dik li nipprovaw minn kollox u b’kull mezz inġibu d-drittijiet tal-bniedem, ir-rule of law u d-demokrazija.  M’iniex qed ngħid li m’aħniex qed nagħmlu hekk imma li naħsbu - u din diġa’ kienet ġiet ipprovata u ma rnexxietx - li nibqgħu nagħtu l-flus, ninvestu u nitkellmu saħansitra fuq ir-rules of origin, fuq investiment...  Bħalissa min se jipprova jinvesti fil-pajjiżi li qegħdin f’dan l-influx ta’ politika instabbli għall-aħħar? 

Intqal ukoll li l-Kunsill Ewropew qed jistenna b’interess anke l-preżentazzjoni mill-kummissjoni ta’ pjan għall-iżvilupp ta’ kapaċità għal ġestjoni ta’ influx ta’ immigrazzjoni u refuġjati qabel il-Kunsill Ewropew ta’ Ġunju u li għandu jintlaħaq qbil sa Ġunju 2011 dwar ir-regolamenti li jsaħħu l-kapaċitajiet tal-Frontex.  Jista’ l-Prim Ministru jgħidilna jekk kemm-il darba fil-kwestjoni tad-diskussjoni fuq din l-issue semmiex l-ineffiċjenza tal-Frontex matul is-snin li ilha topera fil-Mediterran u jekk kemm-il darba fis-sitwazzjoni preżenti, aħniex qed nitkellmu fuq bużżieqa tas-sapun?  Għax mhux imbilli nitkellmu fuq il-Frontex!  X’tista’ tagħmel il-Frontex?  Jekk stess din toqgħod f’nofs ta’ baħar u tara bastiment ġej mimli refuġjati x’se tgħidilhom?  Biex imorru lura?!  Il-Frontex irnexxiet fir-relazzjoni ta’ Spanja, tal-Marokk, tas-Senegal u ta’ pajjiżi oħrajn minħabba li kien hemm trattat ta’ ripatrijazzjoni.  F’dak il-każ dawn il-pajjiżi li semmejt laħqu qbil bejniethom li jekk jinqabdu ċittadini tagħhom, ikunu jistgħu jmorru lura.  Għalhekk jien nistaqsi lill-Prim Ministru:  Ġaladarba qabel ma bdiet il-gwerra ma sar l-ebda trattat ta’ ripatrijazzjoni mal-Libja, il-Frontex x’qed nippretenduh jagħmel? 

Dwar l-aħħar mistoqsija li se nagħmel għadu kif kelli diskussjoni ma’ sieħbi l-Ministru Mifsud Bonnici, li minn hawn insellimlu u kif ġieli għedt pubblikament, m’għandix dubju li qed jagħmel l-aħjar li jista’ fiċ-ċirkostanzi.  Aħna, min-naħa tagħna, nagħtuh il-backing tagħna kollu għax għalkemm hemm affarijiet li forsi fuqhom ma naqblux u, per eżempju, hemm affarijiet li aħna nemmnu li wieħed jista’ jkun iktar iebes dwarhom jew jimxi magħhom b’mod differenti, irridu li fuq livell nazzjonali nuru li għandna qbil u li hemm unanimità fuq din il-kwestjoni għax din hija problema li qed teffettwa lill-pajjiż tagħna kollu.  Nistgħu ma naqblux fuq id-dettall, imma nistgħu ngħidu li naqblu ma’ dak li qed isir.  Il-mistoqsija kruċjali tiegħi, li għalkemm kif għedt diġa’ tkellimtha mal-Ministru, nixtieq li anke l-Prim Ministru jgħidilna x’inhi eżattament il-pożizzjoni tagħna f’dan ir-rigward, tirrigwarda l-influss ta’ 800 imigrant li ġew ġewwa pajjiżna f’jumejn.  
Jekk wieħed joqgħod jikkalkula, isib li dawn huma ekwivalenti għal sehemna li kieku l-Ewropa kellha nfluss ta’ miljun immigrant f’jumejn.  Allura jien nistaqsi:  Minn miljun kien imessna 800?  Il-pajjiżi l-oħra li kienu nvoluti huma l-Italja u l-Greċja.  Nixtieq inkun naf x’inhu l-assessment tal-Prim Ministru dwar l-attitudni tal-membri l-oħra tal-Unjoni Ewropea rigward il-pożizzjoni tagħna;  pożizzjoni ta’ pajjiż li qiegħed skoll fil-baħar bejn il-Libja, bejn l-Afrika ta’ Fuq u bejn l-Ewropa li għalkemm ilna nokorbulhom biex jgħinuna, bir-rispett kollu u b’dispjaċir ngħid li s-solidarjetà mill-Ewropa ssarrfet biss f’wegħdiet, f’li jsemmulna l-Frontex u f’li jagħtuna l-flus.  Din mhijiex problema ta’ flus.  Din hija problema li biex tkun ta’ għajnuna trid turi li se terfa’ u li se ddaħħal spallejk għal parti mill-piż li qed jerfa’ pajjiżna.  Jien m’għandix dubju li l-Ministru Mifsud Bonnici qed jagħmel l-almu tiegħu anke fil-Justice and Home Affairs Council, imma nixtieq inkun naf jekk kemm-il darba l-Prim Ministru għandux assessment ta’ kemm mill-heads of states tal-Kunsill Ewropew lesti li jaċċettaw il-mekkaniżmu partikolari li hemm fid-direttiva 2001/55, li kienet saret għall-Balkani, fejn fiha jingħad li meta int għandek influss migratorju massiċċ għandu jidħol il-mekkaniżmu ta’ għajnuna mill-pajjiżi l-oħra.
Jien ċert li l-Ministru Mifsud Bonnici jaqbel li dan hu influss massiċċ, però sfortunatament kellna lill-Kummissarju Malmstrom li merietna u qaltilna:  Le, dan mhux massiċċ!  Għad m’għandkomx biżżejjed!  Jien nistaqsi lill-Prim Ministru kemm mill-heads of states li qed ikollu laqgħat magħhom qed jgħidulu li aħna “msieken” minħabba li Malmstrom, li trid tkun hi li timbotta lill-kummissjoni biex imbagħad din tagħmel rakkmandazzjoni lill-kunsill, qed tgħidilna li għad m’għandniex biżżejjed.

Ma jaħsibx il-Prim Ministru li rridu nagħmlu xi ħaġa oħra bħala pajjiż?  Jien konvint li aħna, bħala Oppożizzjoni, lesti li nagħtu l-backing kollu tagħna lill-gvern biex nagħmlu pressjoni ħalli jiskatta dan il-mekkaniżmu, għax ejjew ngħiduha kif inhi;  Jekk għada pitgħada jerġa’ jkollna influss ta’ xi 600 jew 800 oħra, x’se jiġri?  Jien ma rridx inkun allarmista, però min-naħa l-oħra lanqas irridu nwerwru lill-pajjiż, jew inkella Allaħares qatt - u din hija xi ħaġa importanti ħafna - nagħtu n-nar lill-elementi gżenofobiċi f’dan il-pajjiż jew inkella nagħtu n-nar lil min lanqas hu lest li jaċċetta mqar wieħed minn dawn in-nies, għax aħna lkoll nafu li għandna lil min hu estrem.  Issa hawn nixtieq nagħmel parentesi u ngħid li dawn mhumiex numri imma huma nies bir-ruħ u bil-ġisem li bħalna għandhom il-bżonnijiet tagħhom, il-beżgħat tagħhom u l-aspirazzjonijiet tagħhom.  Għalhekk ejjew inkunu ċari għax sfortunatament meta nibdew nikellmu fuq numri ninsew li dawn huma individwi.  Jien naħseb li lkoll kemm aħna qed naraw nisa u tfal fuq il-wheelchairs jitolbu l-għajnuna. Aħna m’aħniex qed ngħidu li ma rridux nagħtuhom din l-għajnuna imma qed ngħidu lil sħabna tal-Unjoni Ewropea li dawn huma wkoll problema tagħhom u għalhekk għandhom jgħinuna nħaffu l-piż minn fuq spallejna.

Sur President, fl-aħħarnett nixtieq li l-Prim Ministru jgħidilna jekk kemm-il darba għandniex għax ninkwetaw li d-direttivi li jeżistu qegħdin hemmhekk biex jibqgħu on paper jew inkella jekk fl-aħħar mill-aħħar, forsi b’xi ftit imbuttar minn hawn u ftit imbuttar minn hemm, ikollna xi ftit tas-solliev u naraw is-solidarjetà li titkellem fuqha l-Unjoni Ewropea, tiġi msarrfa f’atti on the ground.  Nirringrazzjak.

THE DEPUTY SPEAKER:  Grazzi.  L-Onor. Abela.

ONOR. CARMELO ABELA:  Sur President, l-ewwel mistoqsija li nixtieq nagħmel tirrigwarda l-konklużjonijiet li kien hemm dwar is-settur bankarju.  Filwaqt li f’paragrafu 15 tal-konklużjonijiet li saru fil-laqgħa tal-Kunsill Ewropew u li għaddielna l-Prim Ministru qed jissemma li f’Ġunju, 2010 ġie maqbul mill-Kunsill Ewropew li għandha tiġi żviluppata introduzzjoni ta’ taxxa fuq it-transazzjonijiet finanzjarji globali, issa jidher li l-Kunsill Ewropew innota li l-intenzjoni tal-kummissjoni hi dik li tagħmel rapport dwar it-tassazzjoni tas-settur finanzjarju sa mhux aktar tard mill-Ħarifa tas-sena 2011.  Ma nafx jekk f’okkażjonijiet oħrajn il-Prim Ministru kienx diġà għamel aċċenn għal dan fl-istqarrijiet tiegħu ġewwa din il-Kamra, però nixtieq li jekk ikun jista’, jgħidilna x’inhi l-pożizzjoni tal-Gvern Malti dwar din it-tassazzjoni fuq is-settur finanzjarju u x’feedback kellu mill-banek li joperaw f’pajjiżna.  Qed inqajjem dan il-punt aktar u aktar għax aħna nafu li meta nqalgħet il-kriżi internazzjonali, għall-grazzja t’Alla s-settur bankarju tagħna, minħabba r-regoli li naddottaw minn żmien għal żmien, ma kienx milqut daqs pajjiżi oħra li kellhom saħansitra joħorġu fondi pubbliċi biex isalvaw lill-banek.  Għalhekk nixtieq li l-Prim Ministru jgħidilna x’inhi l-pożizzjoni tal-Gvern Malti quddiem dan ix-xenarju kollu. 

Issa nixtieq nistaqsi xi tliet mistoqsijiet dwar is-sitwazzjoni fil-Libja.  L-ewwelnett nixtieq inkun naf jekk kienx hemm xi pajjiżi oħrajn li formalment jew informalment tkellmu dwar investimenti li kumpaniji ta’ pajjiżhom għandhom fil-Libja, u allura x’se jiġri jekk il-kwestjoni fil-Libja ddum iktar, kif naħseb li se jiġri.  Kien hemm diskussjoni fuq livell formali jew informali dwar jekk issa l-Unjoni Ewropea, b’xi mod jew ieħor, għandhiex tidħol biex tgħin jew itaffi xi ftit il-piż ta’ wħud minn dawn il-pajjiżi li għandhom dawn l-investimenti li joħorġu minn pajjiżhom stess?

Dwar l-immigrazzjoni diġà tkellem l-Onor. George Vella, però anke fil-kontest ta’ dak li ħareġ fl-istatement tal-Kummissarju Ewropew, nixtieq inkun naf jekk hux se tkun l-Unjoni Ewropea li tiddeċiedi...  Aħna nafu li l-pajjiż li l-Kummissarju Ewropew joriġina minnu m’għandux il-problema tal-immigrazzjoni, u normalment in-Nordiċi ma tantx jifhmu l-problemi tal-Mediterran lanqas.  Allura jien nistaqsi jekk kienx hemm xi sforz kollettiv, speċjalment mill-pajjiżi tal-Mediterran, biex ikollhom iktar say dwar l-immigrazzjoni u dwar min se jiddeċiedi jekk is-sitwazzjoni f’pajjiżhom hijiex allarmanti jew le. 

Sur President, l-aħħar mistoqsija tirrigwarda dak li qal il-Prim Ministru fl-istqarrija tiegħu dwar il-kwestjoni tal-Libja.  Ħalli nikkwota kliemu:

“Ma setax jonqos li niddiskutu l-qagħda fil-Libja.  Hawnhekk urejna l-qbil tagħna mar-Riżoluzzjonijiet tal-Kunsill tas-Sigurtà tan-Nazzjonijiet Uniti u r-riżoluzzjoni tal-pajjiżi kollha tal-Unjoni Ewropea sabiex dawn ir-riżoluzzjonijiet jiġu osservati.”.

Kien hemm xi nuqqas ta’ qbil dwar azzjonijiet li forsi ttieħdu b’mod prematur minn ċerti pajjiżi fl-Unjoni Ewropea, primarjament kif semma l-Onor. George Vella fejn jidħlu Franza u l-Ingilterra, li forsi ħassew li l-Unjoni Ewropea kellha tieħu azzjoni aktar koordinata bejn il-pajjiżi kollha?  Forsi filwaqt li fuq livell ta’ sanzjonijiet li ħarġet il-Ġnus Magħquda kien hemm qbil li dawn ir-riżoluzzjonijiet jiġu osservati, imbagħad peress li l-azzjoni on the ground ittieħdet fuq inizjattiva ta’ pajjiż jew tnejn forsi kien hemm xi forma ta’ nuqqas ta’ qbil dwar din l-azzjoni ta’ dawn il-pajjiżi membri tal-Unjoni Ewropea.  Nirringrazzjak. 

THE DEPUTY SPEAKER:  Grazzi.  L-Onor. Sant. 

ONOR. ALFRED SANT:  Sur President, il-Prim Ministru semma nota li saret fil-Minuti tal-Kunsill Ewropew biex jiġi emendat artiklu 136 tat-trattat ħalli eventwalment dan l-artiklu jibda japplika wkoll għal Malta.  Skont it-test li għaddielna l-Prim Ministru, l-artiklu 136 se jiġi jaqra hekk:

“136.  L-Istati Membri li l-munita tagħhom hija l-ewro jistgħu jistabbilixxu mekkaniżmu ta’ stabbiltà li għandu jiġi attivat jekk tkun indispensabbli biex tiġi salvagwardjata l-istabbiltà taż-żona tal-ewro kollha kemm hi.  L-għoti ta’ kwalunkwe assistenza finanzjarja meħtieġa taħt il-mekkaniżmu se jkun soġġett għal kondizzjonalità stretta".

Ma jidhirlux il-Prim Ministru li artiklu bħal dan fi trattat tant hu ċar li l-ebda Minuta ta’ Kunsill Ewropew ma tista’ tibdel it-tifsira tiegħu?  Dan l-artiklu qed jgħid ċar u tond u se jibqa’ jgħid ċar u tond li l-mekkaniżmu se jiġi implimentat u se jiġi attivat meta jkun indispensabbli biex tiġi ssalvagwardjata l-istabbiltà taż-żona tal-ewro.  Għalhekk qatt ma jista’ jkun konċepibbli li fil-każ ta’ Malta jiġi attivat minkejja n-nota fil-Minuti.  Allura l-Prim Ministru jikkonsidra li n-nota fil-Minuti hija sempliċement paraventu biex tgħatti din ir-realtà li, irridu jew ma rridux, qiegħda hemm?  Il-final meaning ta’ din in-nota fil-Minuti hi li aħna se nkunu qed nipparteċipaw f’dan il-fond mhux biex ma nkunux qed ngħinu lilna nfusna għax jekk iż-żona tal-ewro se jkollha l-problemi, dawn se jiġu fuq Malta, imma bl-ebda mod mhu se jibqa’ konċepibbli li xi problema ta’ Malta se tkun tista’ tiġi megħjuna minn dan il-fond skont it-termini ta’ artiklu 136.  Għalhekk in-nota fil-Minuta tal-kunsill is meaningless, jiġifieri ma tfisser xejn la ġuridikament, la diplomatikament u lanqas politikament. 

Issa nixtieq nirriferi wkoll għal paragrafu 3 tal-konklużjonijiet li saru fil-laqgħa tal-Kunsill Ewropew li għaddielna l-Prim Ministru:

“B'mod partikolari, l-Istati Membri ser jippreżentaw pjan ta’ konsolidament plurennali li jinkludi miri speċifiċi dwar id-defiċit, id-dħul u l-infiq, l-istrateġija maħsuba biex jintlaħqu dawn il-miri u skeda ta’ żmien għall-implimentazzjoni tagħha.  Il-linji politiċi fiskali għall-2012 għandhom jimmiraw sabiex tingħata mill-ġdid il-fiduċja billi x-xejriet tad-dejn jinġiebu lura fuq triq sostenibbli billi jiġi żgurat li d-defiċits jerġgħu jitniżżlu għal inqas minn 3% tal-PDG.”.

Jagħtix l-impenn il-Prim Ministru li qabel jew tal-inqas fl-istess ħin li dawn il-pjani jiġu sottomessi lill-Kunsill Ewropew, ipoġġihom ukoll fuq il-Mejda tal-Kamra għad-diskussjoni tal-Kamra ħalli b’hekk din il-Kamra, li hija l-Parlament Nazzjonali ta’ Malta, ikollha ċ-ċans tifhem eżattament x’qed jiġi miftiehem fi Brussell fil-kontest ta’ dan il-ftehim?  F’pajjiżi u parlamenti oħra hekk jiġri, però s’issa hawn Malta ma jidhirx li ġara hekk.  Għalhekk huwa lest il-Prim Ministru li jagħti l-impenn li qabel ma jissottometti dan il-pjan ta’ konsolidament jew inkella fl-istess ħin li qed jissottomettih lil sħabna fil-kunsill, jissottomettih ukoll quddiem il-Parlament Malti?

Nirriferi wkoll bl-istess mod għal paragrafu 12 tal-konklużjonijiet li saru fil-laqgħa tal-Kunsill Ewropew li għaddielna l-Prim Ministru.  Issa f’dan il-każ qed nitkellmu fuq il-Patt Euro Plus - mhux Bondiplus din id-darba! - u milli qed nifhem jien dan il-patt, mingħajr ma ġie diskuss f’dan il-parlament ġie ffirmat u qed jobbliga t-tmexxija tal-gvern.  Dan jgħid hekk: 

“L-Istati Membri li ffirmaw għall-Patt huma impenjati, fuq il-bażi tal-indikaturi u l-prinċipji li hemm fih, li jħabbru sett ta’ azzjonijiet konkreti li għandhom jinkisbu fit-tnax-il xahar li ġejjin.  Għadd ta’ Stati Membri diġà ħabbru l-ewwel impenji.  L-Istati Membri kollha parteċipanti ser jippreżentaw l-impenji tagħhom malajr kemm jista’ jkun u fi kwalunkwe każ kmieni biżżejjed biex jiddaħħlu fil-Programmi ta’ Stabbilità jew Konverġenza u l-Programmi Nazzjonali ta’ Riforma rispettivi tagħhom li għandhom jiġu ppreżentati f’April biex jiġu vvalutati fil-Kunsill Ewropew ta’ Ġunju.”.

Il-Prim Ministru huwa lest li, jekk jogħġbu, jimpenja ruħu li qabel jissottometti, jew fl-istess ħin li qed jissottometti dawn il-miri u dawn l-impenji lill-Kunsill tal-Ministri u lill-Kunsill Ewropew iqiegħdhom fuq il-Mejda tal-Kamra ħalli din il-Kamra, bħala l-parlament nazzjonali ta’ dan il-pajjiż, hi wkoll ikun jista’ ikollha konoxxenza tal-impenji li nkunu deħlin għalihom li mbagħad jiġu riflessi fil-politika nazzjonali ta’ dan il-pajjiż, kif jiġri del resto fil-parlamenti l-oħra tal-Unjoni Ewropea?  Fi kliem ieħor, il-mistoqsija tiegħi hija din:  Fir-rigward ta’ paragrafu 12, il-gvern huwa lest li jissottometti dawn l-impenji ta’ tmexxija ekonomika u finanzjarja lil din il-Kamra fl-istess ħin - anzi jien ngħid li dan għandu jagħmlu qabel u mhux fl-istess ħin - jew qabel ma jissottomettihom fi Brussell? 

Sur President, issa nixtieq nagħmel mistoqsija li diġa’ għamiltha darb’oħra imma se nerġa’ nagħmilha issa għal dak li għandu x’jaqsam mal-impenn taħt il-Patt Euro Plus dwar il-fostering competitivity, it-tisħiħ jew il-promozzjoni tal-kompetittività fir-rigward tal-indiċjar tal-pagi.  Jista’ jgħidilna mill-ġdid kif jista’ jistħajjel li d-diċitura li hemm ma timplikax iktar ‘il quddiem li fir-rigward ta’ kif jiġi ssettjat il-COLA f’pajjiżna, issa li ffirmajna u qbilna fuq dan il-patt il-gvern għandu jimpenja ruħu biex l-indiċjar tal-pagi f’pajjiżna ma jibqax biss marbut mal-għoli tal-ħajja imma jkun marbut ma’ indikaturi li jinżammu b’mod regolari biex ikejlu l-kompetittività settur settur, mhux minn Malta biss imma anke mill-Unjoni Ewropea?  Jista’ l-Prim Ministru jgħidilna kif mhux hekk meta anke f’dak li għandu x’jaqsam mas-settur pubbliku, il-Patt Euro Plus li ffirma qed jorbotna li rridu noqogħdu attenti li ma nħallux lis-settur pubbliku jimxi ‘l quddiem għax inkella warajh jagħti s-sinjal lill-pagi fis-settur privat?  Allura l-Prim Ministru huwa moralment konvint li l-Patt Euro Plus li ffirma mhuwiex patt li effettivament qed idaħħal lil Malta fit-triq li tiġi mminata s-sistema li biha l-pagi sena wara l-oħra jiġu indiċjati mal-għoli tal-ħajja, indipendentement mill-produttività u l-kompetittività?  

Imbagħad nixtieq nagħmel mistoqsija għal dak li għandu x’jaqsam mal-armonizzazzjoni tat-taxxi.  Mill-ġdid fil-Minuti l-Prim Ministru reġa’ ppreżentalna nota dwar il-fatt li fil-patt ta’ kompetittività m’hemm xejn li qed jimmina l-awtonomija ta’ pajjiżna biex jissettja r-rata tat-taxxi li tkun awtonoma, speċjalment f’dak li għandu x’jaqsam mat-taxxi fuq il-kumpaniji.  Il-Prim Ministru ma jqisx li meta jkollok Minuta f’sett ta’ Minuti ta’ laqgħa, din bl-ebda mod ma tista’ tpoġġiha jew tagħtiha l-istess qawwa daqskemm ikun artiklu ssettjat f’test iffirmat diplomatikament u internazzjonalment?  Iħoss il-Prim Ministru li minkejja dik il-Minuta, dħalna fl-ewwel pass ta’ ingranaġġ li bih il-pajjiżi membri tal-Patt Euro Plus qed jorbtu ruħhom għal quddiem - mhux għalissa - li jarmonizzaw ukoll l-istruttura tat-taxxi korporattivi tagħhom?  Ma jqisx il-Prim Ministru li l-problemi li tqajmu dan l-aħħar vis-à-vis l-Irlanda, fejn lill-Irlanda rrifjutawlha saħansitra ċertu ċaqliq fil-kondizzjonijiet tal-imgħaxijiet li għandha, jirriflettux din il-mentalità, mentalità li fiha min-naħa tal-Ġermanja u l-aktar min-naħa ta’ Franza hemm il-perspettiva li jekk ma jkunx hemm armonizzar tas-sistemi tat-taxxi finanzjarji, allura fi ħdan iż-żona tal-ewro se jkun hemm żbilanċi ta’ governance ekonomika u finanzjarja, liema żbilanċi jirriflettu ħażin fuq xi parti jew oħra tat-tmexxija taż-żona?  Nixtieq li għall-inqas il-Prim Ministru jagħtina spjegazzjoni ġuridika ta’ kif qed jara li din il-biċċa nota li daħħal fil-Minuti b’xi mod jew ieħor se jkollha xi mpatt fuq din il-pressure li dħalna għaliha taħt il-Patt Euro Plus għall-armonizzar tat-taxxi finanzjarji f’pajjiżna.  

Nixtieq nirriferi wkoll għal paragrafu 31 tal-konklużjonijiet tal-Kunsill Ewropew, li mhux biss jitkellem dwar il-Ġappun imma jitkellem speċifikament dwar il-konsegwenzi tal-isplużjoni nukleari li għaddejja fil-Ġappun fejn bħala prijorità, fost affarijiet oħra, qed jintqal hekk:  

“... il-valutazzjonijiet se jitwettqu minn awtoritajiet nazzjonali indipendenti u permezz ta’ reviżjoni bejn il-pari; l-eżitu tagħhom u kwalunkwe miżura sussegwenti meħtieġa li ser tittieħed għandhom jiġu kondiviżi mal-Kummissjoni u fl-ENSREG u għandhom isiru pubbliċi; ...”.

Hawnhekk dawn qed jitkellmu dwar il-ħtieġa li jiġi evalwat x’inhu għaddej fuq l-istress tests tal-impjanti nukleari.  Nixtieq nistaqsi lill-Prim Ministru wkoll x’inhi l-parteċipazzjoni ta’ Malta fl-ENSREG.  Ta’ min jgħid li l-ENSREG hija dik l-istruttura li biha s-sistemi regolatorji nukleari fl-Ewropa jżommu informati lil xulxin dwar dak li jkun għaddej.  Għandna xi parteċipazzjoni fl-ENSREG, u l-parteċipazzjoni tagħna safejn se twassal u kemm se tkun kapaċi li jekk it detects li ġejjin xi problemi nukleari minħabba impjanti fi Franza jew f’pajjiżi oħra nkunu nistgħu nkunu nafu bihom minn qabel u mhux meta jiġu fuqna? 

Fl-aħħarnett nixtieq nagħmel aċċenn għall-kwestjoni li għandha x’taqsam mal-parteċipazzjoni finanzjarja f’mekkaniżmu ta’ solidarjetà ġdida.  Il-Prim Ministru qal li l-parteċipazzjoni ta’ Malta se tkun ristretta fuq ħames snin għal €51 miljun.  Issa d-dokument li qassam hu stess jindika li l-paid-up capital tal-mekkaniżmu se jkun ilaħħaq €700 biljun biex bihom ikun jista’ jiġi ffinanzjat massimu fuq is-swieq ta’ €500 biljun f’self, u effettivament dan il-kapital se jkun sottoskritt permezz ta’ cash, fondi u permezz ta’ obbligi oħra.  Qed nifhem tajjeb li meta l-Prim Ministru qalilna li s-sehem ta’ Malta huwa ta’ €51 miljun huwa qed jirriferi biss għall-cash li se nħallsu upfront bħala parti mill-iskedar ta’ ħames snin u li apparti minn dan kollu se jkun hemm obbligi oħra?  Qed nifhem tajjeb dak li qed jgħid it-term sheet li qassam, jiġifieri li skont iċ-ċavetta ta’ kif Malta tipparteċipa fil-Bank Ċentrali Ewropew, iċ-ċavetta li fuqha Malta se tkun qed tinvesti, qiegħda tagħti self, qed toħroġ obbligi tagħha lill-mekkaniżmu ta’ 0.073%?  

Perċentwali ta’ 0.073% fuq kapital ta’ €700 biljun!  Huwa veru li hemm ċertu ammont ta’ fondi li jiġu maħfura lil dawk il-pajjiżi li l-prodott gross domestiku tagħhom per capita huwa inqas minn 75% tal-medja Ewropea, imma dik hija ċejċa ħdejna iċ-ċavetta gross ta’ 0.073% fuq kapital ta’ €700 biljun!  Għalhekk jien nixtieq nistaqsi lill-Prim Ministru jekk huwiex korrett li jintqal li apparti l-€51 miljun cash li se jkun qed joħroġ il-pajjiż għal dan il-fond, hemm total gross ta’ obbligi, liema obbligi jistgħu jkunu garanziji u għodod finanzjarji oħra, li tgħid x’tgħid, effettivament jekk jitħaddmu se jkunu qed jiġu riflessi fid-dejn nazzjonali ta’ Malta.  
Għalhekk nixtieq nistaqsi jekk hux qed nifhem tajjeb u jekk hux qed inkun korrett meta bil-kalkoli tiegħi ngħid li l-obbligu finanzjarju totali li bħala pajjiż se nkunu qed nidħlu għalih fuq perijodu ta’ ħames snin se jlaħħaq 0.073% ta’ €700 biljun, jiġifieri €511 miljun.  Qed inkun korrett meta ngħid li l-obbligi finanzjarji se jlaħħqu daqstant?  Dan imessu jgħidulna l-Prim Ministru għax m’għandniex insemmu biss l-element cash ta’ €51 miljun imma għandna nsemmu l-obbligi kollha.  Huwa minnu li jekk jiġu eżerċitati dawn l-obbligi kollha, il-flus li semmejt ikunu parti mid-dejn nazzjonali ta’ Malta?  Hawnhekk jien nixtieq nistaqsi wkoll jekk dan id-dejn huwiex se jitqies bħala parti mid-dejn nazzjonali ta’ Malta mir-rating agencies.  

Issa hawn jien m’iniex qed nitkellem fuq il-budget targets li għamlet l-Ewropa ta’ 3% imma qiegħed sempliċement nistaqsi jekk dan id-dejn u dawn l-obbligi finanzjarji li se nkunu qed nidħlu għalihom u li jlaħħqu n-€0.5 biljun potenzjalment humiex se jittieħdu f’konsiderazzjoni mir-rating agencies Moodies u Standards and Poor bħala parti mid-dejn nazzjonali Malti.  Għalhekk nitlob lill-Prim Ministru biex, jekk hu possibbli, jagħtina skeda ħalli jurina jekk huwiex possibbli li fil-ħames snin li ġejjin jiġi maħruġ is-sehem ta’ Malta fil-format ta’ cash u ta’ obbligi oħra li se nkunu qed nagħmlu biex nidħlu u nagħtu s-sehem tagħna fil-fond tal-Mekkaniżmu Ewropew ta’ Stabbiltà.

THE DEPUTY SPEAKER:  Grazzi.  L-Onor. Busuttil.  

ONOR. LUCIANO BUSUTTIL:  Sur President, għandi xi mistoqsijiet skjetti u diretti.  L-ewwel waħda hija kumplimentari mal-intervent li għamel l-Onor. Alfred Sant dwar l-ESM.  Il-Prim Ministru jista’ jagħti konferma li paragrafu 3 tal-konklużjonijiet li saru fil-laqgħa tal-Kunsill Ewropew, liema konklużjonijiet għaddiehomlna hu stess, se jkun inkluż word for word fit-TFEU?  

Issa nixtieq niġi biex nistaqsi xi ħaġa dwar il-Libja.  In vista tal-fatt li l-Italja ddikjarat u rrikonoxxiet il-kunsill tal-oppożizzjoni tal-Libja, sar xi tip ta’ diskors fil-kunsill f’dan ir-rigward, kemm formalment kif ukoll informalment?  Jista’ l-Prim Ministru jgħid jekk għandux feel fejn se jmorru l-head of states tal-Ewropa? 

Dwar il-Ġappun għandi żewġ mistoqsijiet;  l-ewwelnett kien hemm xi diskussjonijiet dwar l-effetti tar-radjazzjoni li skont il-mezzi tax-xandir, qed jiġi rrapportat li riesqa lejn l-Ewropa, bħall-Ingilterra u l-Islanda?  Saru xi diskussjonijiet dwar dan is-suġġett li se jeffettwa lill-Unjoni Ewropea per se, u jekk tinqala’ din l-eventwalità, pajjiżna għandu l-mezzi teknoloġiċi u r-riżorsi biex ikun jista’ jgħid jekk effettivament hemmx xi radjazzjoni li qiegħda fuq pajjiżna u li qed tolqotna direttament?  Nirringrazzjak.  

THE DEPUTY SPEAKER:  Grazzi.  L-Onor. Bonnici.  

ONOR. OWEN BONNICI:  Sur President, bħala parti mill-konklużjonijiet hemm indikata l-implimentazzjoni tas-semestru Ewropew “Ewropa 2020 - Konsolidament Fiskali u Riforma Strutturali”.  Il-mistoqsija tiegħi hija waħda sempliċi ħafna.  Hawn indikat li trid tingħata prijorità lir-risanament baġitarju u s-sostenibbiltà fiskali, it-tnaqqis tal-qgħad permezz ta’ riformi fis-suq tax-xogħol u li jsiru sforzi ġodda biex jissaħħaħ it-tkabbir.  Fihom innifishom, dawn huma għanijiet importanti ħafna li naħseb kulħadd jaqbel dwarhom, però xi kultant waħda tmur kontra l-oħra għax jekk inti se tagħmel sforz biex tagħti prijorità lir-risanament baġitarju, huwa naturali li wieħed jifhem li allura inti se jkollok inqas flus biex talloka fondi li bihom tinċentiva oqsma oħrajn għax altrimenti inti ma jkunx jista’ jkollok dawk il-fondi.  L-istati membri se jkollhom l-obbligu li jbiddlu dawn il-prijoritajiet f’miżuri konkreti biex jiġu nklużi fil-programm ta’ stabbiltà.  Allura jista’ l-Prim Ministru jkun tant ġentili li jindikalna x’inhuma dawn il-miżuri konkreti li l-gvern għandu f’moħħu, u peress li l-perijodu huwa qasir ħafna, sa Ġunju li ġej, jgħidilna fattwalment liema huma l-prijoritajiet ewlenin f’dawn is-setturi?

THE DEPUTY SPEAKER:  Aktar mistoqsijiet?  (Onor. Membri:  No)  Mela nistieden lill-Prim Ministru biex jagħti t-tweġibiet tiegħu.  

ONOR. LAWRENCE GONZI:  Sur President, filwaqt li nirringrazzja lid-deputati kollha tal-mistoqsijiet li għamlu, jien se nipprova nweġibhom wieħed wieħed bl-ordni li saruli.  L-ewwel l-Onor. Anġlu Farrugia staqsa jekk għandniex il-garanzija li jekk ikun hemm bżonn, Malta tiġi koperta bil-mekkaniżmu ġdid tal-istabbiltà tal-ewro.  Din il-mistoqsija saret ukoll minn interpellanti oħra.  It-tweġiba tiegħi hija li Allaħares naslu f’dik is-sitwazzjoni!  Taħt l-ebda ċirkostanza ma nara li Malta għandha tasal f’dik is-sitwazzjoni, però jien ngħid li dan id-dubju kollu tfaċċa fl-interpretazzjoni żbaljata ta’ wħud, fosthom tal-MEP Edward Scicluna.  Għaliex qed ngħid li kien hemm min ta interpretazzjoni żbaljata?  Għax il-mekkaniżmu mill-bidu nett kien maħsub biex jgħin lil kull pajjiż membru taż-żona ewro, u kull pajjiż, sew jekk hu kbir u sew jekk hu żgħir, jekk jidħol f’diffikultà, peress li kull pajjiż qiegħed jikkontribwixxi, anke Malta...  U Malta qed tikkontribwixxi bi proporzjon.  Fil-fatt il-proporzjon tagħna huwa daqs il-proporzjon tal-Ġermanja, u l-istess nista’ ngħid meta nitkellmu fuq ċifri oħrajn.  

Jien dejjem nargumenta li għalina l-piż huwa tqil daqskemm hu tqil għall-Ġermanja.  (Interruzzjonijiet)  Dak huwa l-perċentwali, skużi, u ġaladarba dan għalina huwa piż, daqstant ieħor irid ikun ta’ piż il-benefiċċju li ningħataw jekk jinqala’ xi ħaġa, għax Malta għandha drittijiet daqs ħaddieħor.  Din il-pożizzjoni minn dejjem kienet ċara ħafna għall-Gvern Malti, però peress li kien hemm min tefa’ dan id-dubju dehrilna li kellna ningħaqdu ma’ Ċipru, li kienet hi li ħadet l-inizjattiva f’dan is-summit u għamlet użu minn din il-proċedura ġdida.  U rrid ngħid li din hija proċedura ġdida li daħlet b’riżultat tar-reviżjoni tat-trattat tal-Unjoni Ewropea.  Qabel ma kienx possibbli li tirreġistra Minuta fil-Minuti tar-records tas-summit, imma b’emenda li daħlet bir-reviżjoni tat-trattat saret possibbli, u saret possibbli mhux għal xi ħaġa “meaningless”, kif qal l-Onor. Sant, imma għax għandha valur politiku qawwi daqskemm għandhom valuri l-konklużjonijiet tal-kunsill li jiġu ppubblikati.  Kif kont qed ngħid, f’dan il-każ Malta ssieħbet ma’ Ċipru fid-dikjarazzjoni ċara li ġiet mifhuma...  

Fil-fatt irrid ngħid li meta jien iddikjarajt f’isem Malta li rrid ningħaqad on record ma’ dik il-Minuta, kien hemm min staqsa xi tfisser din, u l-ispjegazzjoni li ngħatat mill-President Van Rompuy kienet ċara daqs il-kristall.  Dan ifisser li kull pajjiż membru taż-żona ewro, indipendentement mid-daqs tiegħu, ikollu dritt li japplika għall-applikazzjoni tal-mekkaniżmu, u din m’għandhiex tiġi interpretata daqs li kieku jekk iż-żona ewro kollha kemm hi ma tiġix f’periklu, allura ma tistax tapplika għaliha.  Dan bħallikieku, għall-grazzja tal-argument, il-Portugall jiddeċiedi li jagħmel użu minn dan il-mekkaniżmu, imma jekk il-Portugall mhux qed jipperikola ż-żona ewro kollha kemm hi, allura m’għandux dritt jagħmel użu minn dan il-mekkaniżmu!  Allaħares is-sitwazzjoni hija hekk! 

It-tieni mistoqsija li għamel l-Onor. Farrugia kienet tirrigwarda l-Libja filwaqt li l-Onor. George Vella u anke xi membru ieħor staqsew jekk fil-kuntatti li qegħdin isiru kienx hemm xi żviluppi partikolari.  L-ewwelnett irrid ngħid li wara li l-bieraħ tħabbar fuq il-mezzi tax-xandir li d-Deputat Ministru tal-Affarijiet Barranin Libjan, Obeidi, mar il-Greċja u kien qed jintqal li kien ġej Malta, sa dalgħodu l-gvern ma kellu l-ebda talba, però kmieni dalgħodu kellna talba uffiċjali li ġiet mingħand l-Ambaxxata Libjana biex dan id-Deputat Ministru tal-Affarijiet Barranin, wara li żar il-Greċja u kellu jmur ukoll it-Turkija - jien ma nafx jekk marx jew le - jiġi Malta u jiltaqa’ miegħi fuq talba tiegħu stess.  Meta aħna, min-naħa tagħna, staqsejna x’se tkun it-tema, qalulna li l-għan ta’ din iż-żjara hu li l-Gvern Libjan iressaq il-pożizzjoni tiegħu fiċ-ċirkostanzi li qegħdin jiżviluppaw bħalissa.  S’issa din il-laqgħa għadha ma saritx.  X’aktarx issir - u qed nuża l-kelma “x’aktarx” minħabba li l-persuna konċernata għadha mhijiex Malta - iktar tard illejla u mbagħad inkunu nistgħu nagħtu rendikont tal-kontenut tad-diskussjoni li jkolli ma’ din il-persuna.

L-Onor. Vella għamel numru ta’ mistoqsijiet.  Korrettement huwa beda l-premessa tiegħu billi qal li naturalment wieħed irid ipoġġi kollox fil-kontest tal-attakki feroċi li kienu u għadhom qed isiru fuq il-poplu Libjan, u meta qed insemmi lill-poplu Libjan, qed nirriferi għall-poplu Libjan kollu, jiġifieri ma jiġix xi ħadd jgħid li kont qed nirriferi għar-ribelli.  Jien qed nirriferi għall-poplu Libjan u għal dak li qed jiġri ġo Misurata bħalissa għax dak li qed jiġri hemmhekk huwa diżastru umanitarju.  Aħna ġejna avviċinati biex ngħidu jekk konniex lesti li naċċettaw f’Malta numru ta’ nies imweġġgħin biex nikkurawhom fl-isptar tagħna, u mal-ewwel għedna “iva”.  Minkejja l-limitazzjoni tar-riżorsi tagħna, Malta ma setgħetx ma tgħinx, il-Gvern Malti ma setax joqgħod lura u għalhekk mal-ewwel qal “iva”.  
Aħna konna lesti li jiġu persuni Malta minn Misurata għall-kura, imma hawnhekk irrid inżid ngħid ukoll - u jien għamilt il-pożizzjoni tiegħi ċara anke waqt is-summit - li huwa iktar u iktar skandaluż il-fatt li r-reġim ta’ Ghaddafi għażel proprjament dik il-ġurnata li fiha faqqgħu t-terremot u t-tsunami fil-Ġappun, jiġifieri dik il-ġurnata meta d-dinja dawret l-attenzjoni tagħha minn fuq il-Libja għal fuq il-Ġappun, biex resaq sal-bibien ta’ Benghazi u kien lest li jagħmel massakru.  Fil-fatt dik kienet il-ġurnata li fiha rajna ajruplan jaqa’ ġo nofs Benghazi, u dakinhar kien se jsir massakru.  Dak kien ajruplan tal-Kunsill Nazzjonali ta’ Transizzjoni ġewwa Benghazi, l-hekk imsejħa “ribelli”, u ġo Benghazi kien hemm l-isparar.  Li rrid ngħid huwa dan, għax din hija xi ħaġa li d-dinja ħadet nota tagħha, u rrid ngħidha anke sabiex inkunu rreġistrajna l-fatti f’dan il-parlament għal din l-istorja.

Id-deċiżjoni tan-no-fly zone, li kienet deċiżjoni iebsa ħafna u li kienet sussegwenti għar-riżoluzzjoni magħrufa tal-Kunsill tas-Sigurtà tan-Nazzjonijiet Uniti tal-1970, liema riżoluzzjoni kienet unanima, unheard of....  Fil-fatt din ir-riżoluzzjoni kienet saret anke bil-parteċipazzjoni tas-security council members, u minkejja dan kienet waħda unanima.  Din kienet xi ħaġa li qatt ma ġrat, ħaġa li mbagħad kienet segwita wkoll minn stedina tal-Lega Għarbija biex in-no-fly zone tiġi implimentata.  Dak iż-żmien imbagħad il-Kunsill tas-Sigurtà tan-Nazzjonijiet Uniti kien ippropona t-tieni riżoluzzjoni, dik tal-1973, b’ħames pajjiżi jastjenu però bl-ebda vot kontra, biex ikun hemm l-impożizzjoni tan-no-fly zone u jittieħdu l-miżuri kollha neċessarji biex jipproteġu liċ-ċivili, jiġifieri lill-popolazzjoni Libjana.  Dan kien l-isfond kollu ta’ dak li mbagħad żviluppa wara li n-Nazzjonijiet Uniti ħadet id-deċiżjoni tagħha.  Issa hawnhekk irrid infakkar ukoll li dan kollu ġara wara li kienu ttieħdu deċiżjonijiet unanimi fil-livell tal-Kunsill tas-Sigurtà tan-Nazzjonijiet Uniti kif ukoll tal-Unjoni Ewropea dwar lista ta’ sanzjonijiet li ġew imposti mill-komunità internazzjonali kollha kemm hi, inkluż Malta, għax ma kienx hemm eċċezzjoni waħda biex jiġu imposti dawn is-sanzjonijiet.  Irrid infakkar ukoll li sadanittant, minħabba dak kollu li kien qed jiġri, il-gvern ta’ Ghaddafi ġie mkeċċi mill-Kumitat tad-Drittijiet tal-Bniedem tan-Nazzjonijiet Uniti b’vot unanimu wkoll.  

Sur President, dawn huma affarijiet li għandhom jitniżżlu għall-istorja peress li jispjegaw għaliex jien ma ddejjaqt xejn li kont wieħed minn tal-bidu li ngħid - u se nerġa’ ngħidha - li t-tmiem ta’ Ghaddafi kien inevitabbli.  Minn xiex kelli niddejjaq jekk id-dinja kollha kienet qed tgħidu dan u jekk id-dinja kollha waslet għall-konklużjoni li dawn l-attakki li kienu qed isiru fuq il-poplu Libjan ma kienux aċċettabbli għall-komunità internazzjonali?!  Issa biex inkunu ċari, ma nistgħux naqilgħu biċċa mill-mużajk, u fil-fatt din il-biċċa tal-mużajk seħħet wara dak li kien seħħ fit-Tuneżija u fl-Eġittu, fejn popli ħarġu bi ħġarhom - u dawn kienu jammontaw għal miljuni u mhux għal xi ftit eluf - jitolbu li joħorġu barra minn sistema ta’ dittatorjat għal drittijiet li huma jemmnu li huma d-drittijiet tagħhom - u sewwa jagħmlu - biex b’hekk ikunu jistgħu jagħmlu l-għażliet partikolari tagħhom.  Id-differenza kienet li fit-Tuneżija u fl-Eġittu l-armata għażlet li toqgħod lura.  Fil-Libja ġara hekk ukoll, imma mhux bl-istess mod għax biċċa mill-Armata tal-Kurunell Ghaddafi ddeċidiet li titlaq minn mal-Kurunell Ghaddafi u tmur in-naħa l-oħra.  Madanakollu mhux l-Armata kollha ħadet din id-deċiżjoni, u kien hemm parti kbira sew mill-Armata li baqgħet tintuża bħala strument ta’ oppressjoni li għad-dinja libera, dan ma kienx aċċettabbli.  Dan huwa l-isfond kollu, u naħseb li b’mod ġenerali qed naqblu dwar dan ix-xenarju kollu.  Fil-fatt irrid nagħmilha ċara, biex inkunu ċari ma’ xulxin, li l-Onor. Vella stess ikkundanna l-ħruxija li qed issir u d-demm li qed jinxtered.  Issa ħalli niġi biex inwieġeb l-mistoqsijiet li għamel l-Onor. Vella.

L-ewwelnett huwa staqsa jekk kienx hemm diskussjoni dwar il-kwestjoni tal-politika barranija komuni.  Effettivament fl-Unjoni Ewropea l-pożizzjoni kienet waħda unanima u kien hemm qbil.  Issa hawn irridu niftakru nagħmlu differenza bejn pożizzjoni politika u pożizzjoni militari, u l-argument dejjem kien li l-Unjoni Ewropea mhijiex organizzazzjoni militari.  In-NATO hija imma l-Unjoni Ewropea mhijiex organizzazzjoni militari, u m’hemmx ħsieb li wieħed jagħmilha organizzazzjoni militari.  Għalhekk il-pożizzjoni ta’ membri individwali tal-Unjoni Ewropea kienet waħda politikament konsistenti, u kien hemm qbil dwar il-kundanna tar-reġim ta’ Ghaddafi, dwar il-pożizzjoni li ħa kull pajjiż f’dak li għandu x’jaqsam mar-riżoluzzjonijiet tan-Nazzjonijiet Uniti u kien hemm ukoll deċiżjoni unanima dwar l-impożizzjoni tas-sanzjonijiet.  
Għalhekk nistgħu ngħidu bla tlaqliq li l-politika barranija kienet komuni ħafna.  L-unika ħaġa li ma kenitx komuni kienet il-fehma dwar l-intervent militari u dwar il-livell ta’ intervent militari li kellu jsir.  Issa anke hawnhekk, bir-rispett kollu, kien hawn min għamel mistoqsijiet li kienu żbaljati.  Ħadd ma ħa xi inizjattiva minn jeddu għax ried jagħmilha ta’ cowboy, u l-inizjattivi li ttieħdu – fosthom dik tan-no-fly zone - fil-fatt ittieħdu wara li saret riżoluzzjoni min-naħa tan-Nazzjonijiet Uniti.  Kienet ir-riżoluzzjoni tan-Nazzjonijiet Uniti li awtorizzat in-no-fly zone, u għalhekk hawn nixtieq nikkoreġi lil min donnu ppreżenta din id-deċiżjoni bħallikieku kienet xi inizjattiva li kienet ġejja min-naħa tal-Gvern Franċiż u tal-Gvern Ingliż mingħajr kopertura legali, għax dan mhuwiex korrett.  

Fil-fatt kien hemm kopertura legali, u hemm ukoll ir-riżoluzzjoni tan-Nazzjonijiet Uniti.  Naturalment kull pajjiż partikolari għandu jagħżel hu jekk jipparteċipax jew le bl-assi militari tiegħu.  Per eżempju, fl-1970 il-Ġermanja għażlet li tastjeni mill-votazzjoni li ttieħdet fil-Kunsill tas-Sigurtà tan-Nazzjonijiet Uniti, u għażlet ukoll li ma tipparteċipax attivament bil-forza militari tagħha fl-enforcement tan-no-fly zone.  Din kienet l-għażla li ħa dak il-pajjiż, bħalma fil-każ ta’ Malta l-pożizzjoni tiegħi dejjem kienet u tibqa’ waħda li fl-opinjoni tiegħi hija fl-aħjar interess tal-pajjiż.  Fil-fatt kull pajjiż ieħor għamel l-istess bħalma għamilna aħna.  Hawn xi pajjiż li uża l-ajruport internazzjonali tiegħu bħala arjuport militari?  L-ebda pajjiż ma uża l-ajruport internazzjonali bħala arjuport militari.  X’sens kien jagħmel u x’responsabilità kien ikolli jien li kieku kont nawtorizza li f’hangar partikolari ġo nofs Ħal Luqa nagħmlu storage tal-missili, tal-bombi u ta’ dawn l-affarijiet kollha li sakemm tgħabbihom fuq jet, ikollok lill-EasyJet u lir-Ryanair telgħin u neżlin?!  
Imma min jista’ jgħaddilu mill-kuritur ta’ moħħu li nagħmlu xi proposta ta’ dan it-tip?  Iktar u iktar imbagħad meta ftit passi ‘l bogħod, eżattament fi Sqallija, għandek ajruport militari li qed jintuża preċiżament għal dak l-iskop.  Din hija l-pożizzjoni li ħadna aħna, imma dan filwaqt li fl-ebda ħin ma ddejjaqna nagħtu l-kontribut sħiħ tagħna fl-interventi umanitarji, mediċinali u loġistiċi li kienu neċessarji.  Aħna ma ddejjaqniex lanqas li nipparteċipaw f’dak il-perijodu ta’ żmien li fih kellna nieħdu azzjonijiet biex joħorġu ħaddiema mit-territorju Libjan, anke f’operazzjonijiet li kienu riskjużi.  Aħna ma ddejjaqna xejn li Malta tagħmel il-parti tagħha għaliex il-pożizzjoni tal-gvern hija ċara, ċioè dik li n-newtralità ma tfissirx li nkunu newtrali quddiem il-ħażen, anzi hija dik li nkunu ċari u kategoriċi quddiem dak li nikkonsidraw bħala ħażin.  Dik hija l-pożizzjoni tagħna.  

Dwar dik li Ghaddafi jirrinunzja għat-tmexxija u jekk tmiemu huwiex evitabbli naħseb li rrispondejtu lill-Onor. Vella. Jien nerġa’ nikkonferma li t-tmiem tiegħu huwa inevitabbli, u d-dinja kollha qiegħda tagħmel dan l-istatement.  Hawnhekk nixtieq nagħmel appell lil tan-naħa l-oħra biex inkunu ċari wkoll fuq din il-pożizzjoni għax dan huwa l-messaġġ li għandna nwasslu.  Issa l-poplu Libjan irid il-bidla u din il-bidla għandha bżonn issir.  

THE DEPUTY SPEAKER:  L-Onor. Sant, bil-permess tal-Prim Ministru.

ONOR. ALFRED SANT:  Nixtieq li l-Prim Ministru jagħmel kjarifika.  Meta l-Prim Ministru jgħid li t-tmiem ta’ Ghaddafi hu inevitabbli, x’qed ifisser eżatt?  X’qed jgħid; għandu jkun inevitabbli jew se jkun inevitabbli?  Għax li jgħid li se jkun inevitabbli hija prediction filwaqt li jekk jgħid li għandu jkun inevitabbli, dik hija normattiva.  Jien qed nifhmu jgħid - u f’dan il-każ naqbel miegħu - li għandu jkun inevitabbli, imma li tgħid li se jkun inevitabbli, jiġifieri hija xi ħaġa li se tiġri żgur, dik ma tistax tgħidha.  Qed tifhmu l-punt tiegħi, Prim Ministru?  Inti qed tgħid li hu inevitabbli, imma ejjew inkunu ċari għax il-problema hi li m’aħniex qed inkunu preċiżi f’dak li qed ngħidu.

THE DEPUTY SPEAKER:  Il-Prim Ministru.

ONOR. LAWRENCE GONZI:  Ħalli nkun aktar preċiż.  Irrid ngħid, biex nirreġistrah, li jidhirli li jien diġa’ għamilt dan l-istatement f’dan il-parlament, imma ma niddejjaqx nerġa’ nirrepetih.  Jien għamilt l-istqarrija tiegħi li t-tmiem tal-gvern ta’ Ghaddafi hu inevitabbli, u mbagħad meta faqqgħet il-kwestjoni u wasalna fil-pożizzjoni ta’ Benghazi, jien għamilt it-tieni statement; dak li l-gvern ta’ Ghaddafi tilef il-leġittimità tiegħu.  (Interruzzjonijiet)  F’dan is-sens jien nirripeti li t-tmiem tiegħu hu inevitabbli, u huwa iktar inevitabbli għaliex tilef il-leġittimità tiegħu.  

THE DEPUTY SPEAKER:  L-Onor. Sant, bil-permess tal-Prim Ministru.

ONOR. ALFRED SANT:  Li l-gvern ta’ Ghaddafi tilef il-leġittimità tiegħu jien naqbel miegħek, imma mbagħad f’realpolitik trid tgħid li tilef il-leġittimità tiegħu u għandu jitlaq.  F’dan il-każ jien naqbel miegħek ukoll, imma li żgur se jiġri hekk ma tistax tgħidha u ma naħsibx li għandek tgħidha.  Qed tifhmu l-punt tiegħi?  Inti qed tinftiehem li qed tgħid li l-gvern ta’ Ghaddafi żgur se jitlaq mentri inti qed tgħid - u naħseb naqbel miegħek - li l-gvern ta’ Ghaddafi għandu jitlaq.  Mhux hekk qed tgħid inti?  

THE DEPUTY SPEAKER:  L-Onor. Vella, bil-permess tal-Prim Ministru.

ONOR. GEORGE VELLA:  M’iniex se nintervjeni biex ninterrompi imma biex insaħħu d-dibattitu.  F’dan l-istess sens jaqbilx il-Prim Ministru li anke d-diċitura tar-riżoluzzjoni tal-Kunsill tas-Sigurtà tan-Nazzjonijiet Uniti, meta kienet qed titkellem fuq ceasefire kienet qed titkellem fuq it-tneħħija ta’ Ghaddafi, tar-reġim li hemm miegħu u ta’ madwaru?  Mela jekk titkellem fuq ceasefire qed tippresupponi li fuq naħa se jkun hemm ir-reġim ta’ Ghaddafi jew ta’ madwaru u li mbagħad se jkun hemm ukoll tan-naħa l-oħra, jiġifieri lanqas ir-riżoluzzjoni ma tgħidx li dan se jitlaq żgur.  Se tiġi f’sitwazzjoni fejn ikollok żewġ partijiet li wara s-ceasefire trid bilfors tiltaqa’ magħhom biex titkellem magħhom, jiġifieri fiha nnifisha din mhijiex semantika.  

THE DEPUTY SPEAKER:  Il-Prim Ministru.

ONOR. LAWRENCE GONZI:  Sur President, is-ceasefire jseħħ biss jekk ikun marbut mal-fatt li l-Kurunell Ghaddafi - u issa nżid biċċa oħra - u l-familja tiegħu - din hija l-aħħar pożizzjoni - jitilqu mill-Gvern Libjan.  Dak is-ceasefire u l-kondizzjoni tas-ceasefire se tiġi mposta jew tista’ twassal għal soluzzjoni diplomatika biss jekk il-punt ta’ tluq ikun dan.  Jien irrid ninforma lill-Kamra - u jidhirli li għandi ninforma lill-Kamra - li kelli komunikazzjoni ma’ Dr. Jibril, li huwa l-Kap tal-Kunsill Nazzjonali ta’ Transizzjoni ġewwa Benghazi, jiġifieri huwa l-Kap tal-Gvern ta’ Benghazi, u anke mill-istqarrijiet pubbliċi li saru u li hemm rapportati fuq il-mezzi tax-xandir jidher ċar li din hija l-pożizzjoni.  Madanakollu jien li tinteressani hija l-pożizzjoni ta’ Malta, u l-pożizzjoni ta’ Malta għandha tibqa’ konsistenti mal-pożizzjoni li ħadna qabel.  
Il-punt li qed jagħmel l-Onor. Sant huwa - u nifhem x’inhu l-punt tiegħu - li jien ma nistax inkun profeta, u allura huwa qed jistaqsini kif nista’ ngħid fiċ-ċert li jrid jispiċċa għax jista’ jkun li jinqala’ xi ħaġa u jibqa’ hemm.  Dan huwa l-argument tal-Onor. Sant, u rrid ngħid li effettivament dan l-argument huwa wieħed prattiku u prammatiku.  Jien min-naħa tiegħi, filwaqt li nikkonċedi li ma nistax inkun profeta, ma nistax niggarantixxi x’se jiġri sal-lejla jew x’se jiġri għada filgħodu. Prattikament aħna għexna dawn il-ġranet b’sitwazzjoni li tvarja minn siegħa għal siegħa, u allura nifhem li ma nistax nagħmel din l-istqarrija.  Però ir-realpolitik huwa realpolitik ukoll, u meta għandek lid-dinja kollha li qiegħda tgħid ċar u tond lill-Gven Libjan li għandu s-sanzjonijiet, li ffriżawlu l-assi kollha, li dak li għandu bżonn bħala gvern prattikament qed jiġi magħluq kompletament, allura din hi s-sitwazzjoni.  Għalhekk hemm bżonn inwasslu l-messaġġ li hemm bżonn li din is-sitwazzjoni tiġi żblukkata malajr kemm jista’ ikun, u biex tiġi żblukkata din is-sitwazzjoni l-gvern immexxi mill-Kurunell Ghaddafi u l-familja tiegħu jrid jispiċċa.

THE DEPUTY SPEAKER:  L-Onor. Farrugia, bil-permess tal-Prim Ministru.

ONOR. JEAN PIERRE FARRUGIA:  Ġaladarba d-diskussjoni żvolġiet fuq dan is-suġġett, nixtieq li l-Prim Ministru jirreaġixxi għal artiklu li deher fl-ewwel faċċata tal-gazzetta “The Times” tal-1 ta’ April fejn nixtieq li l-Gvern Malti jkollu pożizzjoni uffiċjali fuq dak li ntqal fl-ewwel faċċata ta’ dan il-ġurnal dwar għajnuna li qed jingħad li qed tingħata minn spokesperson tal-Uffiċċju tal-Prim Ministru.  Jista’ l-gvern jirreaġixxi uffiċjalment dwar dan?

THE DEPUTY SPEAKER:  Il-Prim Ministru.

ONOR. LAWRENCE GONZI:  Fil-fatt jien ġejt mistoqsi u kkummentajt pubblikament fuq dak l-artiklu, u għedt li l-kontenut ta’ dak l-artiklu kien korrett.  Il-gvern qiegħed jipprovdi l-loġistika kollha neċessarja biex aħna ngħinu ħalli jitwasslu mediċini u supplies oħrajn importanti f’postijiet bħal Misurata u Benghazi.  Dan huwa rwol umanitarju li jidhirli li aħna fid-dover li nagħmluh.  Fil-fatt il-parti l-kbira ta’ dan l-irwol qed isir fuq inizjattiva ta’ organizzazzjonijiet privati li però, mingħajr il-kooperazzjoni, il-koordinazzjoni u d-deċiżjonijiet amministrattivi governattivi ma kienx ikun possibbli li jitwettaq, jiġifieri dawn l-affarijiet jistgħu jsiru biss minħabba li l-gvern qed jippermetti li jsiru, u jidhirli li hekk għandna nkomplu nagħmlu.  L-Onor. George Vella min-naħa l-oħra tal-Kamra qed jgħid li hu jaqbel ukoll, jiġifieri jidher li għandna qbil dwar dan.  Inżid ngħid ukoll - jidhirli li din semmejtha diġa’ - li anke kellna talbiet biex fl-Isptar Mater Dei nikkuraw nies feruti gravament, u għalkemm aħna konna nafu xi pressjoni din kienet se toħloq fuq ir-riżorsi tal-isptar u li din kienet se tfisser li rridu nagħmlu sagrifiċċju fis-sens ta’ organizzazzjoni li tfisser ċerti affarijiet, anke f’dan il-każ deherli li l-irwol umanitarju ta’ Malta ma setax jaħsel idejh, bħal Pilatu, imma kellna nagħmlu dak li hu possibbli bi sforz daqs li kieku ġara xi diżastru lilna, u allura hemmhekk jiskattaw il-mekkaniżmi li huma stabbiliti amministrattivament f’każ li jkun hemm dawn it-tip ta’ sitwazzjonijiet.

L-Onor. Vella staqsieni jekk kellix kuntatt mal-membri tal-Kunsill Nazzjonali ta’ Transizzjoni ġewwa Benghazi u mbagħad staqsieni wkoll jekk għandix informazzjoni dwar min huma dawn in-nies kif ukoll x’inhu l-background tagħhom.  Effettivament numru minnhom kulħadd jaf min huma, u wħud minnhom huma nies li kienu viċin ta’ Ghaddafi u ħadmu miegħu għal ħafna snin, però l-pożizzjoni li ħadt jien - meta kont madwar il-Mejda tal-Unjoni Ewropea u kien hemm min esprima dan id-dubju - kienet li l-għażla li ħadu dawn il-persuni li jikkundannaw lill-Ghaddafi għandna napprezzawha iktar għax kif għedt diġa’, dawn kienu ilhom jaħdmu viċin Ghaddafi għal ħafna snin, però dehrilhom li ma setgħux jissaportu din it-tip ta’ aggressjoni fuq ħuthom il-Libjani stess.  Għalhekk ċertament ma nistgħux nieħdu l-atteġġjament li m’għandniex nitkellmu ma’ dawn in-nies sempliċement għax għamlu żmien twil viċin Ghaddafi, jiġifieri jien hawnhekk ma naqbilx.  

Naħseb li intom bħali segwejtu t-trasmissjoni diretta tas-seduta tal-Kunsill tas-Sigurtà tan-Nazzjonijiet Uniti meta l-Ambaxxatur uffiċjali tal-Gvern Libjan Shalgham, l-id il-leminija ta’ Ghaddafi, waqt li d-dinja kollha kienet qiegħda tara dik is-seduta diretta fuq is-CNN, għamel dikjarazzjoni li hu ma setax jissaporti jara lil Ghaddafi - u jibki beda - jispara u joqtol lil Libjani oħrajn.  Issa veru li Shalgham kien ir-right arm ta’ Ghaddafi, imma aħna nittamaw - u biex dan iseħħ, kulħadd għandu jagħmel il-parti tiegħu  - li s-soluzzjoni finali tkun tippermetti lill-poplu Libjan jagħmel l-għażla tiegħu, u dwar din il-pożizzjoni ta’ Malta hija ċara.  Aħna m’aħniex qed ngħidu li xi ħadd għandu jimponi xi soluzzjoni fuq il-poplu Libjan.  Huwa l-poplu Libjan li jrid isib is-soluzzjoni li tkun addattata għalih.  

Kelli mistoqsija wkoll dwar il-laqgħa tiegħi ma’ Obeidi li s’issa għadha ma saritx, però nerġa’ nirripeti li jista’ jkun li ssir - u nerġa’ nenfasizza l-kliem “jista’ jkun” - tard illejla.  Kif għedt diġa’, jien ma nistax niggarantixxi lill-Kamra li dan se jsir minħabba li s’issa il-persuna konċernata għadha mhijiex f’pajjiżna.  Imbagħad l-Onor. Vella għamel riferenza għall-konklużjonijiet tal-Kunsill Ewropew li saru bejn l-24 u l-25 ta’ Marzu, 2011 fejn jissemmew l-Afrika, l-ekonomija u r-rules of origin.  Fil-fatt din il-parti hija verament pożittiva.  F’liema sens?  Din qiegħda tgħid li biex il-problema tal-immigrazzjoni u s-sitwazzjoni ekonomika fl-Afrika tiġi riżolta, mhux biżżejjed li l-komunità internazzjonali tibqa’ tippompja l-miljuni u qed targumenta li jekk aħna fil-World Trade Organisation, minflok m’aħna qed ngħinu lis-suq Afrikan biex dan jesporta l-prodott agrikolu tiegħu, qed infixkuh għandna nfittxu s-soluzzjonijiet billi nikkonsidraw il-ftuħ ta’ dawn ir-regoli, anke jekk għal perijodu temporanju, ħalli għall-inqas nagħtu ċans lill-ekonomiji ta’ dawn il-pajjiżi jrabbu ftit għeruq.  Huwa f’dan is-sens li jrid jinqara dak il-paragrafu u mhux f’sens negattiv.  

Issa ħalli niġi għall-Frontex.  Illum saru jużaw il-kelma “toolbox” għal dik il-kaxxa li jkollha ħafna għodda ġo fiha u mbagħad dak li jkun juża din l-għodda skont il-bżonn partikolari tiegħu.  Fil-kaxxa tal-għodda li għandha bħalissa l-Ewropa fuq il-kwestjoni tal-immigranti hemm diversi affarijiet x’wieħed jiddiskuti, u l-Frontex hija waħda minnhom.  Fiha nnifisha l-Frontex hija xi ħaġa pożittiva li biha morna pass ‘il quddiem għax tirrikonoxxi li l-Ewropa għandha taqdi d-dover tagħha u tikkontribwixxi.  Fil-fatt il-Frontex hija mekkaniżmu li bih pajjiżi jpoġġu għad-disposizzjoni l-assets militari tagħhom, però aħna oġġezzjonajna għal regola importanti, proprjament għal dik ir-regola li tgħid li jekk jiġu salvati persuni fil-baħar li jkunu fis-search and rescue area ta’ xi pajjiż, anke jekk dawn ikunu biss ħames minuti ‘l bogħod minn xi sptar partikolari, iridu jmorru fil-pajjiż li huwa responsabbli għas-SAR, saħansitra jekk biex tasal f’dan il-pajjiż trid iddum tivvjaġġa ġurnata u nofs.  
Aħna għedna li din ir-regola ma tagħmilx sens, u ħadna din il-pożizzjoni fil-fora internazzjonali marittimi kif ukoll fuq livell Ewropew fejn hemmhekk bqajna ninsistu li Malta tipparteċipa biss jekk din ir-regola ssir kif qed ngħidu aħna, jiġifieri li wieħed għandu jmur fl-eqreb safe port of call.  Dan jagħmel sens anke mill-aspett umanitarju.  Jekk wieħed ikun se jsalva lin-nies f’nofs ta’ baħar, il-probabilità kbira hi li dawn ikollhom bżonn il-kura medika b’urġenza.  Almenu s’issa din kienet l-esperjenza tagħna għax ma tantx kellna sitwazzjonijiet ta’ nies li ġew lesti b’kollox pulit u kollox irranġat għall-okkażjoni.  Ħafna drabi aħna salvajna n-nies mill-għarqa, u kif qal tajjeb l-Onor. Vella, irridu niftakru li ħafna minn dawn il-persuni huma vittmi innoċenti li aħna għandna d-dover morali li ngħinuhom, huma min huma u hu x’inhu l-kulur tal-ġilda tagħhom.  Għalhekk ir-regola umanitarja ovvja - u mhux teknokrata - għandha tkun li mmorru lejn the safest port of call ħalli b’hekk dak li jkun ikun jista’ jagħti l-ewwel għajnuna mill-iktar fis possibbli.  Hawnhekk ta’ min jgħid li l-Ministru Carm Mifsud Bonnici, li qiegħed iservi bħala Ministru f’dan il-kunsill partikolari, iressaq din il-pożizzjoni konsistentement, bħalma jagħmel il-Viċi Prim Ministru flimkien ma’ tant u tant inizjattivi oħrajn.

Imbagħad l-Onor. Vella għamilli mistoqsija dwar l-immigranti, partikolarment dwar dawk it-816-il immigrant li waslu f’pajjiżna kważi f’24 siegħa.  Fil-fatt mir-reazzjonijiet li kellna s’issa Malta għażlet li tagħmel applikazzjoni biex jiskatta l-mekkaniżmu li kif qal tajjeb l-Onor. Vella, kien ġie mħaddem fi żmien il-Balkani.  Dan il-mekkaniżmu jintuża meta jkun hemm influss qawwi f’daqqa ta’ persuni minħabba ċirkostanza partikolari.  L-argument ta’ Malta huwa preċiżament dan;  li 816-il ruħ kważi f’24 siegħa huwa l-aqwa eżempju ta’ mass influx.  Għalhekk l-argument tagħna aħna qed nagħmluh, u se nibqgħu ninsistu fuqu.  Il-Ministru Carmelo Mifsud Bonnici talab li dan il-mekkaniżmu jiġi skattat, u aħna se nkunu qegħdin nagħmlu dan l-argument bil-qawwa kollha fil-fora kollha.

Sur President, irrid ngħid ukoll li qabel ma nkunu daqstant negattivi u nistaqsu fejn l-Unjoni Ewropea qed turi solidarjetà magħna, għandna noqogħdu attenti għax per eżempju, Franza aċċettat li tieħu xi 200 persuna, il-Ġermanja aċċettat li tieħu 100 persuna oħra....  Dawn kollha huma numri kbar.  Issa ħalli nkunu ċari;  jekk 800 persuna huwa numru kbir, 200 persuna huwa numru kbir ukoll, u l-fatt li Franza tieħu 200 persuna għandu jiġi rikonoxxut u aħna, min-naħa tagħna, għandna ngħidu “grazzi” għax qed tintwera solidarjetà.  Madanakollu hawnhekk ikolli nesprimi d-diżappunt kbir tiegħi għal pajjiżi oħrajn li kont nistenna ħafna iktar solidarjetà mingħandhom, u dawn iridu joqogħdu attenti li meta jitkellmu fuq is-solidarjetà ma jkunux biss qegħdin jgħidu kliem sabiħ miktub fit-teorija imma mhux muri fil-prattika.  L-argument li dejjem nagħmlu aħna huwa li finalment filwaqt li s-solidarjetà trid tintwera mill-Unjoni Ewropea mal-pajjiż li huwa espost, jiġifieri Malta, daqstant ieħor huwa importanti li s-solidarjetà tintwera mal-individwi partikolari, għax inkunu qegħdin verament nuru solidarjetà mal-immigrant irregolari meta lil dan nagħtuh l-aħjar possibbli, u l-aħjar possibbli dan mhux se jsibu fi gżira li ma tistax taffordja li tagħti l-aħjar possibbli minħabba l-piż kbir li għandha fuqha.  L-aħjar possibbli jinstab billi l-Ewropa kollha kemm hi tpoġġi biċċa responsabilità fuq kulħadd.  Naħseb li dan hu a value-based moral argument li aħna għandna nibqgħu ninsistu fuqu fil-livell sħiħ tal-Unjoni Ewropea b’rikonoxximent għal dawk li s’issa wrew din is-solidarjetà, imma b’impenn qawwi li nkomplu nagħmlu bil-ħila kollha tagħna dak li għandna bżonn ma’ kulħadd, inkluż mal-Kummissarju Malmstrom, mal-President Barroso u ma’ sħabna l-Prim Ministri kollha tal-Unjoni Ewropea.  

L-Onor. Carmelo Abela staqsa dwar il-kwestjoni ta’ pajjiżna u t-tassazzjoni fuq is-settur bankarju.  Il-pożizzjoni tal-Gvern Malti hi li jekk din se tiġi kkonsidrata, għandha tkun xi ħaġa globali u mhux reġjonali, però dwar dan naħseb li għad iridu jsiru diskussjonijiet twal u għalhekk wieħed għad irid jara kif se jiżviluppaw l-affarijiet.  Dan l-Onor. Membru staqsieni wkoll jekk fl-Unjoni Ewropea saritx diskussjoni dwar dawk il-pajjiżi li ntlaqtu negattivament bil-kriżi tal-Libja ħalli tinstab xi forma ta’ għajnuna.  Fil-fatt le, f’dan l-istadju għadha ma saritx diskussjoni ta’ dan it-tip.  Il-mistoqsija li għamel l-Onor. Abela fejn xtaq ikun jaf min se jiddeċiedi jekk in-numru ta’ immigranti li jaslu Malta hux allarmanti jew le għall-mekkaniżmu li semmejna diġa’ weġibtha, u jidhirli li anke fuq il-mistoqsija l-oħra dwar in-nuqqas ta’ qbil tal-Unjoni Ewropea fejn kellha tieħu azzjoni aktar koordinata, ir-risposta diġà tajtha għax kien hemm koordinament fuq livell sħiħ, imma mhux kulħadd għażel li jipparteċipa bl-assets militari tiegħu fl-inizjattiva tan-no-fly zone.

L-Onor. Alfred Sant ukoll staqsa numru ta’ mistoqsijiet li jien se nipprova nweġibhom kollha.  L-ewwelnett l-Onor. Sant staqsa jekk ir-reġistrazzjoni ta’ Minuta fir-records hijiex qiegħda tbiddel artiklu 136 tat-trattat għax skont hu, dan l-artiklu tant hu ċar li din il-Minuta hija meaningless.  Fil-fatt it-tweġiba diġa’ tajtha, u għall-kuntrarju ta’ dak li qed jgħid l-Onor. Sant din hija Minuta li tfisser ħafna għax tfisser li l-kapijiet u l-gvernijiet ta’ stati membri jafu on record, madwar il-Mejda, li l-interpretazzjoni ta’ Malta, ta’ Ċipru u ta’ pajjiżi oħrajn - biex inkun fair imma dawn mhux neċessarjament huma reġistrati bħala co-owners ta’ din il-Minuta - hija li dak l-artiklu japplika għall-membri kollha taż-żona ewro, u Allaħares mhux hekk!  L-Onor. Sant qed jibqa’ jxengel rasu!  It-tweġiba tiegħi hi li għalija minn dejjem kien ċar, mill-bidu nett...  (Interruzzjonijiet)  Iva, mill-bidu nett, u fl-opinjoni tiegħi ma kellniex għalfejn inqajmu dan id-dubju!  U rrid ngħid, bir-rispett kollu, li meta aħna stess inqajmu d-dubji iktar nagħmlu deni minflok ġid!  Din mhux ovvja kienet?!  Mela jien nista’ niġi mitlub li nikkontribwixxi għal xi ħaġa, nerfa’ biċċa mir-responsabilità u filwaqt li aħna nifformaw parti miż-żona ewro, xi ħadd se jagħlaqli l-bieb għall-għajnuna li jien finalment qed nikkontribwixxi għaliha?  Mhux ovvja li ż-żona ewro hija ż-żona ewro bil-membri kollha u li dan il-mekkaniżmu qiegħed hemmhekk biex għalih ikunu jistgħu japplikaw il-pajjiżi kollha?!

THE DEPUTY SPEAKER:  L-Onor. Sant.

ONOR. ALFRED SANT:  It’s unfair li npoġġu l-affarijiet b’dan il-mod għax l-argument kollu huwa dan u ilu għaddej ix-xhur.  Il-Fond tal-Mekkaniżmu Ewropew ta’ Stabbilità Ewropea mhuwiex bħall-Fond Monetarju Internazzjonali.  Il-Fond Monetarju Internazzjonali tpoġġi fih biex jekk ikollok problema int, qua pajjiż individwali, tieħu minnu.  Min-naħa l-oħra, il-Fond tal-Mekkaniżmu ta’ Stabilità Ewropea qiegħed maħsub - u artiklu 136 jikkonferma dan - biex jiddefendi żona, qua żona.  Issa jien se nagħti l-aktar benign interpretation tal-kunsill billi ngħid li dan jgħin jekk Malta, fil-problema tagħha, tkun qed tikkostitwixxi threat għall-istabilità taż-żona u mhux vice versa.  Il-Fond Monetarju Internazzjonali għandu l-loġika tiegħu, però dan huwa fond kompletament sui generis, jiġifieri ma tistax tħares lejh qisu kien il-Fond Monetarju Internazzjonali.  Wieħed jista’ jargumenta li ġaladarba Malta qiegħda fiż-żona ewro, jagħmel sens għal Malta li tipparteċipa, imma dak imbagħad huwa argument ieħor.

THE DEPUTY SPEAKER:  Il-Prim Ministru.

ONOR. LAWRENCE GONZI:  Irrid nagħmilha ċara bl-iktar mod kategoriku li jien ma qbiltx mill-bidu nett, u ma naqbilx ma’ din l-interpretazzjoni.  Ma tistax u m’għandekx tinterpreta artiklu 136 f’dak is-sens għax allura f’dak il-każ kważi kważi nasal biex ngħid li b’interpretazzjoni daqshekk ristretta, erba’ pajjiżi biss ikunu jistgħu jibbenefikaw minnu; il-Ġermanja u żewġ pajjiżi oħra magħha.  Nerġa’ ngħid li xi ħadd jista’ jqum u jagħmilha tal-bravu billi jgħid li jekk issa l-Portugall għandu bżonn li jagħmel użu....  Issa biex nitkellem bi prudenza rrid ngħid li jien m’iniex qed ngħid li l-Portugall se jagħmel hekk.  Fil-fatt jien għandi rispett kbir lejn il-Gvern Portugiż.  Issa se jgħaddu minn elezzjoni u m’għandix dubju li l-Portugall ukoll se jasal biex joħroġ mis-sitwazzjoni partikolari tiegħu, kif jien nawguralu minn qalbi li jirnexxielu jagħmel.  Biex niġi għal dak li kont qed ngħid, wieħed jista’ jargumenta li l-Portugall mhuwiex qed jhedded l-istabilità taż-żona ewro, u allura dan ma tistax tapplika għalih!  Imma b’liema loġika wieħed jista’ jġebbed dan l-argument?!  Allaħares huwa hekk, u mhuwiex hekk!  Imma issa, biex noqtlu dan id-dubju, ġiet reġistrata din il-pożizzjoni u ma ġiet kontestata minn ħadd.  Issa hawn irrid ngħid li kien hawn xi ħadd li qal:  Imma din għalfejn?  Mela din għandna bżonnha?!  Imma ħalli ma ngħid xejn għax xi kultant forsi ċerti affarijiet li jintqalu madwar dik il-Mejda m’għandniex għalfejn nidħlu wisq fid-dettall tagħhom.  

Sur President, imbagħad l-Onor. Sant talabna nimpenjaw ruħna biex inqiegħdu fuq il-Mejda tal-Kamra jew quddiem il-parlament diskussjoni dwar il-pjani msemmija fil-paragrafi 3 u paragrafi 12 tal-Patt.  Li nista’ ngħid jien hu li se nikkonsidraha għax l-ewwel irrid nara daqsxejn x’tinvolvi u ma tinvolvix.  Effettivament irridu nifhmu li aħna diġa’ għandna a national reform programme, li jibqa’ qafas importanti ta’ fejn aħna nemmnu li rridu nagħżlu.  Naturalment bl-eżerċizzji li għamilna, issa min-national reform programme għażilna areas ta’ prijorità li se nkunu qed nikkonċentraw fuqhom.  Ta’ min jgħid li n-national reform programme kien proċess ta’ konsultazzjoni wiesgħa ħafna, inkluż fl-MCESD mal-imsieħba soċjali.  Madakollu fhimt il-punt tal-Onor. Sant, u għalkemm ma nistax nagħmel dan il-commitment kategorikament illejla, ċertament se nikkonsidra l-punt li għamel.

Imbagħad l-Onor. Sant reġa’ qajjem il-punt li kien għamel l-aħħar darba, meta jien irrapportajt lill-Kamra fuq il-kunsill ta’ qabel, ċioè l-kwestjoni tal-indiċjar tal-pagi, u jien spjegajt dakinhar u se nerġa’ nispjega llum.  Malta m’għandhiex il-problema li għandhom pajjiżi oħra fejn l-indiċjar taż-żidiet fil-pagi huwa indiċjar ta’ perċentwali mal-pagi.  Il-pożizzjoni ta’ Malta hi li għandha mekkaniżmu maqbul mal-imsieħba soċjali li jistabilixxi ż-żieda fl-għoli tal-ħajja, u dik iż-żieda fl-għoli tal-ħajja tingħata lil kulħadd l-istess, jiġifieri biex nagħti żewġ eżempji, min għandu paga ta’ €100,000 fis-sena u min qed jgħix bil-minimum wage se jieħu l-istess żieda.  Għalhekk għalina din id-diffikultà ma tqumx, ma tistax tqum u m’aħniex se nħalluha tqum.  Irrid ngħid ukoll però li hemm pajjiżi oħrajn li għamlu l-pożizzjoni tagħhom ċara li assolutament ma jaċċettaw bl-ebda mod li jkun hemm indħil fil-mekkaniżmu li hu maqbul mal-imsieħba soċjali f’pajjiżhom dwar kif ikun hemm reviżjoni tal-pagi.  Madanakollu jekk irridu nkunu sensibbli lkoll kemm aħna, indipendentement mill-Unjoni Ewropea u mill-Patt tal-ewro li aħna ffirmajna, irridu nifhmu li għandna noqogħdu attenti kif nagħmlu l-affarijiet.  Jien naħseb li għandna mekkaniżmu fair, għalkemm ċertament dejjem jista’ jiġi fine-tuned.  Fl-MCESD tkellmu u għamlu studju dwar kif isir il-COLA kif ukoll fejn nistgħu nirfinaw, u aħna bħala gvern lesti li nisimgħu filwaqt li dejjem b’mod kostruttiv u bi qbil mal-imsieħba soċjali, lesti li ntejbu fejn hemm bżonn.

Imbagħad l-Onor. Sant staqsa dwar il-kwestjoni tal-harmonisation tat-taxxi għax qed jgħid li għad m’hemmx qbil dwar il-common consolidated corporate tax bases.  Issa veru li dawn huma finezzi tekniċi, imma nixtieq ngħid li f’mument minnhom tneħħiet il-kelma “consolidated” u din ġiet “common corporate tax bases”, CCTB.  Fil-fatt din il-kelma tneħħiet apposta biex jiġi kollox armonizzat.  Il-pożizzjoni ta’ Malta hi ċara.  Aħna lesti nikkonsidraw, nistudjaw u nanalizzaw il-proposti li jkun hemm, però dan aħna nagħmluh sakemm dik is-sistema ma toħloqx anomalija li tispiċċa tiżvija d-dħul tat-taxxi minn pajjiżna għal pajjiż ieħor bla ebda raġuni ta’ xejn.  Il-metodoloġija ta’ dak li rajna s’issa m’aħniex qed naqblu magħha.  Jekk il-metodoloġija wżata tkun qed ittejjeb l-effiċjenzi u l-kompetittività ta’ kumpanija f’Malta, allura aħna lesti li nikkonsidrawha, però jekk il-metodoloġija tkun qed ittejjeb il-kompetittività ta’ pajjiż a skapitu tal-kompetittività ta’ Malta aħna mhux lesti naċċettawha, u rrid ngħid li din mhijiex il-pożizzjoni ta’ Malta biss imma hija wkoll il-pożizzjoni ta’ pajjiżi oħra.  

L-Onor. Sant staqsieni wkoll dwar l-impjanti nukleari, u għalhekk irrid ngħid li wara diskussjoni twila u kkomplikata dwar dak li seħħ fil-Ġappun, id-deċiżjoni kienet li l-Unjoni Ewropea għandha teżamina kif ittejjeb it-testijiet li jsiru għall-impjanti nukleari biex inkunu ċerti li dawn jilħqu l-istandards ta’ safety f’xenarji li jkunu l-iktar estremi għax effettivament dak li ġara fil-Ġappun huwa xokkanti, fis-sens li kien hemm impjant nukleari proprju viċin il-baħar.  Kumment li xi ħadd għamel u li jidhirli li smajtu fuq stazzjon tat-televiżjoni huwa verament spot on għax dan qal:  La l-kelma “tsunami” hija kelma Ġappuniża, kif ma ħasbux għal bini ta’ impjant nukleari f’żona li hija esposta għat-terremoti u għat-tsunami?!  Din hija mistoqsija ġusta li għandna nirrispondu għaliha, fis-sens li d-dinja għandha tagħraf tieħu d-deċiżjonijiet neċessarji f’dak li għandu x’jaqsam mal-impjanti nukleari.

Imbagħad l-Onor. Sant staqsa fuq il-kalkolazzjoni tal-kontribuzzjoni tagħna għall-mekkaniżmu l-ġdid, l-ESM.  Ħalli nerġa’ nirrepeti dak li spjegajt fis-seduta ta’ 15-il ġurnata ilu meta rrapportajt l-eżitu tal-ewwel kunsill.  Diġa’ jeżisti mekkaniżmu finanzjarju, li huwa magħruf bħala l-EFSF, liema mekkaniżmu huwa temporanju għax jiskadi fl-2013, u proprju għax hu temporanju kien qed joħloq ħafna dubji fis-swieq internazzjonali.  Malta diġa’ għandha impenji u garanziji taħt l-EFSF, u meta dan il-mekkaniżmu jispiċċa u jitwieled mekkaniżmu ġdid, - u dan il-mekkaniżmu ġdid se jitwieled fl-2013 u mhux din is-sena jew is-sena d-dieħla - il-garanziji li aħna għandna taħt dik l-iskema se jibqgħu anke taħt din l-iskema.  Naturalment probabbli dawn ikunu jridu jiġu aġġustati, għalkemm f’dan l-istadju ma nistax nikkommetti ruħi b’kemm u b’liema mod se jiġu aġġustati minħabba li għad m’għandniex id-dettalji, però dawk il-garanziji se jiġu trasportati taħt is-sistema l-ġdida, li magħhom ġustament l-Onor. Sant qed jgħid li magħhom għandna l-kontribut finanzjarju cash kapitali kif ukoll il-garanziji li din trid tipprovdi.  Prattikament din se tkun l-istess sistema li kienet teżisti taħt l-EFSF, però b’mekkaniżmu u b’key partikolari maħdum b’mod....  U hawn irrid ngħid li fl-aħħar mill-aħħar Malta għamlet l-argumenti tagħha biex il-key tinħadem b’ċertu mod, aħna rbaħna dak l-argument u morna tajjeb, fis-sens li l-kontribuzzjoni finanzjarja tagħna naqset b’ammont sostanzjali. 

THE DEPUTY SPEAKER:  L-Onor. Sant.

ONOR. ALFRED SANT:  Prim Ministru, ħu paċenzja bija għax għadni ma nistax nifhem.  Jekk qed ngħidu li hemm key, il-key hija 0.073% of €700 billion.  Mela din hija kwestjoni ta’ matematika hux, li mbagħad minnha tkun trid tnaqqas ir-rebate għall-75% tal-GDP, jiġifieri hemm qegħdin.

THE DEPUTY SPEAKER:  Il-Prim Ministru.

ONOR. LAWRENCE GONZI:  Issa qed immorru f’livell tekniku, imma huwa fair enough li ssir il-mistoqsija.  Il-komplikazzjoni ta’ dan il-mekkaniżmu kienet li kien neċessarju li l-mekkaniżmu jkollu triple A rating, jiġifieri l-fund irid ikollu t-triple A rating, u mhux kull pajjiż seta’ jagħti kontribut ta’ garanzija ta’ triple A rating.  Per eżempju, Malta mhijiex fil-pożizzjoni li tista’ tagħti garanzija li hija triple A rated u allura riedu jsibu soluzzjoni ta’ kif issolvi ruħha.  Li hu definit at this point in time huwa li s-sehem ta’ Malta għall-kontribuzzjoni kapitali huwa ta’ 0.073%, u meta din tinħadem toħroġ iċ-ċifra ta’ €51 miljun mifruxa fuq ħames snin bir-rata ta’ ftit iktar minn €11 miljun.  Imbagħad apparti dan kollu, hemm il-garanziji, però issa l-garanziji l-oħrajn għad iridu jinħadmu.... 

ONOR. TONIO FENECH:  Dawn mhux bilfors ikunu garanziji.

ONOR. LAWRENCE GONZI:  Veru għax jista’ jkun hemm mekkaniżmi differenti.  Meta jasal il-mument li jkollna kjarezza dwar dan, inkunu nistgħu wkoll ninformaw lill-Kamra bid-dettalji, però għall-benefiċċju tal-Onor. Sant u tal-Kamra, ikun importanti jekk nifhmu li aħna diġa’ għandna commitments ta’ garanziji taħt l-EFSF.  Dawk diġa’ qegħdin hemmhekk u l-Kamra diġa’ approvathom, però issa għad irridu naraw jekk għandniex inżiduhom u jekk iva, kif u b’kemm se nżiduhom.  L-Onor. Luciano Busuttil staqsa jekk il-Minuta li daħħalna tissostitwixxix artiklu 136.  U le, ma tarax!  Mela Minuta tista’ tissostitwixxi artiklu ta’ trattat?!  Il-Minuta hija Minuta li tirrekordja u tirreġistra l-pożizzjoni tagħna.  Il-mistoqsijiet li kelli dwar il-Libja naħseb irrispondejthom kollha u dwar il-Ġappun ukoll ħlief li rrid ngħid li aħna m’għandniex għalfejn nibżgħu għax għandna teknoloġija biex nirreġistraw jekk f’pajjiżna hemmx livelli ta’ radjazzjoni, u għall-grazzja t’Alla s’issa dan ma jirriżultax.

L-Onor. Owen Bonnici staqsa jekk il-miri fundamentali ewlenin, jiġifieri qagħda fiskali b’saħħitha, tnaqqis tar-reġistrazzjoni tal-qgħad u tkabbir ekonomiku jmorrux kontra xulxin.  Ir-risposta hija “le”, u naħseb li Malta għandha tkun kburija li qed turi hi stess li dawn ma jmorrux kontra xulxin.  Bl-istrateġija tal-gvern qed jirnexxielna naslu għall-konsolidament fiskali, u jekk il-Bambin irid ma jinqala’ xejn, nagħlqu din is-sena billi nniżżlu d-deficit taħt it-3%.  Aħna qegħdin ukoll fost l-aħjar pajjiżi fit-tnaqqis tal-qgħad u qegħdin fost l-aħjar pajjiżi f’dak li għandu x’jaqsam ma’ tkabbir ekonomiku għax irreġistrajna tkabbir ekonomiku ta’ 3.6% jew ta’ 3.7% fuq il-GDP, li hija waħda mill-aħjar rati li jeżistu, mhux biss fl-Unjoni Ewropea imma anke barra mill-Unjoni Ewropea.  Għalhekk it-tweġiba tiegħi lill-Onor. Bonnici hija ċara; li jekk id-deċiżjonijiet li jittieħdu, jittieħdu b’mod għaqli u b’attenzjoni, anke jekk dawn id-deċiżjonijiet ma jkunux popolari imma jkunu neċessarji, f’dak il-mument partikolari l-formula kapaċi tagħtik ir-riżultati li qegħdin naraw f’pajjiżna.

THE DEPUTY SPEAKER: Grazzi.  Mozzjonijiet?  Ordnijiet tal-Ġurnata.

L-Onor. David Agius.

ONOR. DAVID AGIUS:  Sur President, nitlob il-permess tal-Kamra sabiex ngħaddu għas-sitt item tal-aġenda.

THE DEPUTY SPEAKER:  Hawn permess?  (Onor. Membri:  Iva)

Il-permess ingħata.


ORDNIJIET TAL-ĠURNATA

ABBOZZ TA’ LIĠI DWAR REGOLAMENTI TAL-BINI

BUILDING REGULATION BILL

ONOR. GIOVANNA DEBONO:  Sur President, f’isem il-Ministru għar-Riżorsi u Affarijiet Rurali, nipproponi li l-Abbozz ta’ Liġi msejjaħ “Att biex jipprovdi għall-affarijiet li għandhom x’jaqsmu mal-kostruzzjoni ta’ bini u ħwejjeġ oħra konnessi ma’ dan u biex jagħmel emendi konsegwenzjali u oħrajn” jerġa’ jintbagħat għall-konsiderazzjoni tal-Kumitat Permanenti għall-Konsiderazzjoni ta’ Abbozzi ta’ Liġi, maħtur skont il-Mozzjoni Nru. 20 tat-3 ta’ Ġunju 2008.
THE DEPUTY SPEAKER:  Min jissekonda?

ONOR. DAVID AGIUS:  Nissekonda.

Il-mozzjoni għaddiet nem. con.


ABBOZZ TA’ LIĠI LI JEMENDA L-ATT DWAR IL-KUMMISSJONI PERMANENTI KONTRA 
L-KORRUZZJONI  
PERMANENT COMMISSION AGAINST CORRUPTION (AMENDMENT) BILL

L-ordni għat-Tieni Qari ġie moqri.

Ikompli mid-29 ta’ Marzu, 2011. 
Il-mistoqsija reġgħet tqiegħdet.

THE DEPUTY SPEAKER:  Rimarki?  L-Onor. Joe Mizzi.

ONOR. JOE MIZZI:  Sur President, jekk hawn prova ta’ kemm illum il-Kummissjoni Permanenti kontra l-Korruzzjoni hija bla snien, dan huwa l-fatt li l-gvern qed iressaq l-emendi għaliha.  Ġaladarba llum il-gvern qed iħoss li għandu jressaq l-emendi biex jirranġa l-Kummissjoni Permanenti kontra l-Korruzzjoni, ifisser li dak li konna ngħidu aħna, jiġifieri li din il-kummissjoni m’għandhiex snien, kien korrett.  Issa hawn ta’ min jgħid li l-gvern ħa l-inizjattiva li jipproponi dawn l-emendi biex isaħħaħ il-Kummissjoni Permanenti kontra l-Korruzzjoni proprju wara li qamet il-kwestjoni tal-estensjoni tal-power station fejn l-Awditur Ġenerali qal li hemm id-duħħan, jiġifieri li hemm “traċċi ta’ evidenza bla indikazzjonijiet ta’ korruzzjoni”.  F’dan il-każ qed naraw lill-gvern jagħmel bħalma jagħmel is-soltu; jipprova jsaħħaħ il-pożizzjoni tiegħu biex jidher li qed jikkumbatti l-korruzzjoni proprju bl-uniku għan li jiġbor ġieħu, u hawnhekk nerġa’ ngħid li l-fatt li llum il-gvern qed iressaq dawn l-emendi huwa prova biżżejjed ta’ kemm il-kritika li kienet tagħmel l-Oppożizzjoni dwar li l-Kummissjoni Permanenti kontra l-Korruzzjoni hija bla snien kienet minnha.  Madanakollu l-emendi li qed jipproponi l-Gvern Nazzjonalista mhumiex biżżejjed sabiex isaħħu lil din il-kummissjoni.  

Hawnhekk ta’ min jgħid li l-gvern laqa’ dawk l-emendi li pproponiet l-Oppożizzjoni għal dan l-abbozz ta’ liġi, però l-abbozz ta’ liġi li tfassal biex isaħħaħ il-Kummissjoni Permanenti kontra l-Korruzzjoni mhuwiex xi garanzija li b’daqshekk se niġġieldu l-korruzzjoni.  Biex tiġġieled il-korruzzjoni, irid ikollok ir-rieda, u jekk ma jkollokx ir-rieda li tiġġieled il-korruzzjoni jkun inutli li jkollok abbozz ta’ liġi li qiegħed jagħti saħħa lill-Kummissjoni Permanenti kontra l-Korruzzjoni.  Sfortunatament anke l-mod ta’ kif inhi komposta din il-kummissjoni, jidher ċar li hija manipulata mill-Gvern Nazzjonalista, u huwa inutli li bid-diskors ngħidu li rridu niġġieldu l-korruzzjoni jekk imbagħad meta niġu fil-prattika u naraw x’qed jiġri fil-pajjiż insibu li l-korruzzjoni hija istituzzjonalizzata.  Illum spiċċajna f’sitwazzjoni fejn f’dan il-pajjiż tant hawn korruzzjoni u tant il-korruzzjoni hija istituzzjonalizzata li llum kulħadd qed jeħodha for granted, jiġifieri nistgħu ngħidu li llum il-korruzzjoni saret xi ħaġa normali.  
Jidher li l-Kummissjoni Permanenti kontra l-Korruzzjoni anke dwar xi tfisser eżattament il-kelma “korruzzjoni” għandha konflitt għax meta jidhrilha tgħid li tkun saret korruzzjoni biss meta jittieħdu l-flus bil-konsegwenza li meta ntbagħtu quddiemha każijiet ta’ korruzzjoni, din dejjem irnexxielha ssib xi skuża billi jew twaħħal fid-dipartiment, jew fin-nuqqas ta’ trasparenza jew inkella fl-abbuż tal-poter, imma hija qatt ma tasal għall-konklużjoni li teżisti korruzzjoni.  Aħna lkoll nafu li hemm diversi abbużi li jistgħu jwasslu għall-korruzzjoni, però din mhijiex ċara għall-Kummissjoni Permanenti kontra l-Korruzzjoni, u forsi huwa proprju għalhekk li f’dan il-parlament hemm min jabbuża jgħid li se jieħu kollox għand din il-kummissjoni; għax jaf li din m’għandhiex snien, ma tigdimx, u se titfa’ kollox f’bir tas-skieken.

Imma l-aktar ħaġa li ddejjaqni huwa li jidher bl-iktar mod ċar li l-Kummissjoni Permanenti kontra l-Korruzzjoni hija partiġġjana u hija influwenzata mill-gvern għax kull darba li tinħareġ informazzjoni dwar każijiet ta’ korruzzjoni li jkunu seħħew, il-kummissjoni toqgħod lura milli tieħu l-inizjattiva li tinvestiga dik il-korruzzjoni jekk dan ma jkunx jaqbel għall-gvern, u meta jiġu żvelati każijiet ta’ korruzzjoni li jistgħu jagħmlu ħsara lill-Gvern Nazzjonalista politikament, il-Kummissjoni Permanenti kontra l-Korruzzjoni tispiċċa mhux biss bla snien imma wkoll bla ħalq għax lanqas biss tiftaħ ħalqha biex tieħu l-passi neċessarji.  L-Awditur Ġenerali stess qal li hemm id-duħħan fit-tender dwar l-estensjoni tal-power station, u allura l-kummissjoni, bħala l-kummissjoni responsabbli milli tara li ma jkunx hemm korruzzjoni, ma kienx imissha tibda tinvestiga mal-ewwel?!  X’qagħdet tistenna?!  Hawnhekk wieħed jista’ jara kemm dak li qed ngħid jien huwa minnu.

L-agħar ħaġa hija li meta jsiru attakki kontra l-gvern li l-korruzzjoni hija istituzzjonalizzata, biex jiddefendi ruħu u biex jgħatti l-korruzzjoni li qed issir illum, il-gvern jibda jsemmi każijiet tal-passat li forsi lanqas biss hemm provi li kienet imdaħħla korruzzjoni fihom.  Jekk xi ħadd verament irid jeqred il-korruzzjoni, irid iħares lejn il-passat biss biex jitgħallem minnu u mhux juża l-passat biex jiddefendi l-abbużi li qed isiru llum ħalli b’hekk jassigura ruħu li politikament mhu qed jagħmel l-ebda ħsara.  L-aħħar li kien fil-gvern il-Partit Laburista, bejn l-1996 u l-1998, nista’ ngħid li l-gvern qatt ma ġie akkużat b’korruzzjoni għax aħna kellna r-rieda li noqogħdu attenti ħafna li kemm jista’ jkun ma nħallux bibien miftuħa għall-korruzzjoni, u dan ta riżultat.  Meta konna niġu kkritikati, aħna ma konniex noqogħdu nivvintaw l-iskużi imma konna nieħdu l-passi neċessarji biex b’hekk assigurajna li jekk tkun dieħla xi forma ta’ korruzzjoni, din tinqabad mal-ewwel.  Ara wara l-1998, meta reġa’ tela’ fil-gvern il-Partit Nazzjonalista, bdejna nisimgħu każ wara każ ta’ korruzzjoni, u bdew jiġu wkoll il-provi, però kien jidher ċar li mbagħad il-korruzzjoni kienet ġejja bil-barka ta’ fuq, jew jekk ma kenitx ġejja bil-barka ta’ fuq, żgur li ta’ fuq kienu qed jipproteġu lil ċerti nies biex dawn politikament ma jagħmlux ħsara lill-Partit Nazzjonalista.

Sur President, il-qofol ta’ kollox hu li filwaqt li l-Partit Nazzjonalista jgħid li jrid jiġġieled u li se jkisser il-korruzzjoni, imbagħad meta niġu għall-fatti qed insibu li anke l-istituzzjonijiet huma mimlijin bil-korruzzjoni, u meta jiġu biex jittieħdu passi qed jiġri li l-ħuta l-kbira li tkun responsabbli qed toħroġ scot-free filwaqt li qed jeħlu biss dawk iż-żgħar li jkunu daħlu fin-nassa tal-korruzzjoni.  Huwa biżżejjed li naraw, per eżempju, x’ġara fil-każ tal-VAT Office.  Jista’ xi ħadd jgħidli x’ġara f’dan il-każ?!  Mhux ċara kienet li kien hemm il-korruzzjoni mdaħħla fin-nofs?!  U xi ngħidu għal dik il-kwestjoni tal-ilma li kien sar whisky?  Għadda ż-żmien u ntesa kollox!  Jekk hawn xi ħaġa li lili ddejjaqni hija li fil-parlament, li huwa l-uniku post li tista’ tgħid għandu saħħa jservi ta’ deterrent għal min jagħmel il-korruzzjoni, ikun hawn min itebba’ saħansitra lil din l-ogħla istituzzjoni bil-korruzzjoni.  Għaliex qed ngħid hekk?  Qed ngħid hekk għax meta f’dan il-parlament, preċiżament fil-kumitati tal-parlament, ġejna biex niddiskutu każijiet fejn kien jidher ċar li kien hemm fihom il-korruzzjoni, bħal ngħidu aħna l-każ tal-Voice of the Mediterranean, spiċċajna f’sitwazzjoni fejn minflok ma ħallejna d-demokrazija taħdem u minflok ma l-kumitat ħadem biex toħroġ il-verità, bdejna nagħtu l-gambetti u attakkajna lil dawk l-istituzzjonijiet li suppost ġew imwaqqfa biex jagħmlu xogħolhom.  

Per eżempju, hija xi ħaġa tal-biżgħa kif ġie manipulat biex ma jagħmilx xogħlu l-Public Accounts Committee meta konna qed niddiskutu l-estensjoni tal-power station.  Dan il-parlament għandu arma, li hemm min isejħilha “privileġġ”, bħalma għandu kull parlament demokratiku fid-dinja, fejn b’dan il-privileġġ inti tista’ titkellem mingħajr ma ġġib evidenza, u Allaħares ma kienx hawn din l-arma għax kieku l-kriminali m’għandhom deterrent ta’ ħadd u ta’ xejn bil-konsegwenza li iktar jibdew jabbużaw.  Naturalment kull membru parlamentari li jsemmu każijiet ta’ korruzzjoni jagħmlu dan b’responsabilità, u billi ma jistgħux iġibu evidenza, ma jfissirx li dak li jkunu qed jgħidu ma jkunx minnu.  Ħadd mill-membri parlamentari m’għandu jabbuża mir-responsabilità u għax ma nistgħux inġibu evidenza, ma jgħidx il-verità għax wara kollox aħna ngħatajna l-fiduċja u s-setgħa mill-poplu biex naħdmu fl-interess tal-pajjiż u taċ-ċittadin.  Għalhekk li jkun hawn min jiġi f’dan il-parlament u jipproponi li nneħħu din l-arma hija xi ħaġa tal-biżgħa.

Sur President, jien mhux darba jew tnejn li ġejt f’dan il-parlament ngħid li fit-tali każ hemm il-korruzzjoni, u dejjem irriżulta li dak li għedt kien minnu; mhux għax jien xi ħaġa speċjali imma għax forsi nirriskja daqsxejn iktar minn ħaddieħor meta nitkellem, u nirriskja minn kull aspett, jiġifieri nagħmel dan anke b’riskju għal ħajti jew għal ħajjet il-familja tiegħi.  Meta nitkellem fuq ċerti affarijiet jien nirriskja anke politikament għax ġieli b’dak li ngħid inweġġa’ nies li normalment jivvotaw lili, jiġifieri din teffettwani anke politikament, però meta jien ħadt il-ġurament ta’ membru parlamentari, wegħidt li se naqdi d-dover tiegħi.  Li niddejjaq hu li meta niġi biex naqdi d-dover tiegħi f’dan il-parlament u nitkellem fuq il-korruzzjoni, mal-ewwel niġi mżeblaħ f’dan il-parlament stess billi jgħiduli li qed nitfa’ t-tajn.  Dan mhuwiex aċċettabbli, iktar u iktar meta nkun naf li minflok ma jittieħdu passi biex min ikun qed jagħmel il-korruzzjoni jinqabad, iqattgħu l-files u jaħbu l-evidenzi kollha filwaqt li jibqgħu jiddefendu lil min ikun qed jagħmel il-korruzzjoni!  

Jien naqbel li anke ż-żgħir, li jkun daħal fin-nasba, għandu jieħu l-penalitajiet li ħaqqu ġaladarba għoġbu jkun kompliċi fil-korruzzjoni, però mhux ġust li ż-żgħir jittella’ l-qorti u jħallas il-piena filwaqt li dak li jkun sar sinjur minn fuqu, dak li kien korrott u ħa flus il-poplu, jibqa’ għaddej scot-free.  La l-ewwel interess tal-Partit Nazzjonalista huwa li jipproteġi ċerti nies minħabba l-impatt politiku li jista’ jkollu, dan il-partit mhux veru li huwa kontra l-korruzzjoni.  Sabiex il-Gvern Nazzjonalista ma jkollux impatt politiku negattiv, lanqas il-ministru responsabbli ma ġie hawn jitkellem fuq dan il-każ u l-ħuta l-kbira li rnexxielha tagħmel il-korruzzjoni fid-dipartiment baqgħet ma nqabditx.  Sewwa jgħidu li mill-paroli għall-fatti hemm baħar jikkumbatti u meta niġu għas-si u n-no fir-realtà m’aħna naslu mkien.

Sur President, jien ġejt hawnhekk għal darba darbtejn nitkellem dwar każijiet ta’ korruzzjoni fi Transport Malta, imma meta tara li għalkemm ġie pprovat darbtejn wara xulxin li fl-istess awtorità hemm il-korruzzjoni ħadd ma jerfa’ responsabilità politika u ħadd minn dawk il-ħut il-kbar baqa’ ma tħallas ta’ għemilu, x’fiduċja jibqagħlek?  Jidher ċar li l-korruzzjoni f’pajjiżna hija istituzzjonalizzata.  Ara ż-żgħir li jidħol fin-nassa, dak ilaqqatha bl-għeruq u x-xniexel u jpatti ta’ kollox, imma dak li fir-realtà għandna naqbduh u nġibu eżempju bih, dak joħroġ scot-free!  Allura l-poplu kif jista’ jemmen li l-Gvern Nazzjonalista qed jiġġieled il-korruzzjoni?  M’iniex beħsiebni noqgħod insemmi l-passat għax jien inħares lejn il-passat biss biex nitgħallem, però rrid ngħid li matul dawn l-aħħar snin rajna lill-Korp tal-Pulizija jiġi mtebba’ bil-korruzzjoni, rajna lill-qrati jiġu mtebbgħin bil-korruzzjoni u rajna wkoll diversi dipartimenti, fosthom dak tal-VAT, imtebbgħin bil-korruzzjoni.  Tista’ tgħid ukoll li f’kull tender li tingħata ssib li hemm xi ħaġa tinten.  Allura kif nistgħu nemmnu li l-Partit Nazzjonalista qed jiġġieled il-korruzzjoni bis-serjetà?  

Min jaf kemm stajna għamilna affarijiet bi flus il-poplu Malti u Għawdxi li kieku dawn ma ttieħdux bil-korruzzjoni!  Stajna tajna benefiċċji lil dawk li l-iktar għandhom bżonn, stajna saħħaħna l-qasam tal-edukazzjoni, stajna saħħaħna l-qasam tas-saħħa u stajna ġibna b’xejn mediċini li sal-lum il-pazjenti għadhom iħallsu għalihom.  Dak hu l-effett li qed tħalli l-korruzzjoni!  Imma minbarra dawn il-każijiet li semmejt kontra qalbi u li sfortunatament taħt il-Partit Nazzjonalista ġew imċappsin bit-tebgħa tal-korruzzjoni, bqajna sena wara l-oħra nisimgħu b’każ ta’ korruzzjoni wieħed isbaħ minn ieħor sakemm jien personalment għaddejt minn esperjenza kbira fl-ogħla istituzzjoni tal-pajjiż stess.  L-ogħla istituzzjoni tal-pajjiż, li suppost tagħti l-eżempju, li suppost tiddefendi d-demokrazija, li suppost tiġġieled kulma hu ħażin, fosthom il-korruzzjoni, spiċċat bir-rekord li ttebbgħet bil-korruzzjoni wkoll taħt il-Gvern Nazzjonalista.  Forsi hawn wieħed jista’ jgħidli:  X’inti tgħid?!  U mela ma ngħidlekx x’jien ngħid!  Ħalli tkunu tafu x’jien ngħid.  Fis-seduta 366 tal-15 ta’ Marzu, 2006 jien ġejt misjub ħati prima facie ta’ ksur ta’ privileġġ għax għedt li ministru kien korrott.

Dan sar kontra r-regolamenti tal-Kamra, imma ġiet aċċettata mill-iSpeaker li kien hemm dak iż-żmien li jien niġi misjub ħati prima facie ta’ ksur ta’ privileġġ għax għedt li ministru kien korrott.  Issa hawnhekk irrid infakkar li l-ex-Prim Ministru tal-Partit Nazzjonalista u l-ex-President tar-Repubblika ta’ Malta Dr. Eddie Fenech Adami kien qal - u l-Partit Nazzjonalista kien aċċetta dan l-istatement - li min ikun jaf b’korruzzjoni u ma jiġġilidx il-korruzzjoni huwa korrott.  Mela tajjeb, imbagħad fil-15 ta’ Marzu 2006 kien hemm prima facie ksur ta’ privileġġ kontra tiegħi għax għedt li ministru kien korrott!  Mill-15 ta’ Marzu, 2006 sakemm saret l-elezzjoni li għaddiet jien sfidajt kontinwament lis-Sedja biex tressaqni ħalli jinstema’ l-ksur ta’ privileġġ kontra tiegħi fuq l-istatement li għamilt li ministru kien korrott.  Tistgħu temmnu li l-ogħla istituzzjoni tal-pajjiż ċaħditni għal sentejn sħaħ milli jien, bħala membru parlamentari, inġib il-provi fuq każ ta’ korruzzjoni?!  Jien kont nistenna li l-ogħla istituzzjoni tal-pajjiż kienet se tfittex iġġiegħlni nagħti l-evidenza tiegħi fuq dak li għedt, imma minflok għamlet hekk din ħadmet bil-kontra!  Mela nista’ ngħid li lili l-ogħla istituzzjoni tal-pajjiż ċaħditni milli nagħti l-evidenzi u l-informazzjoni li għandi u li għalihom għedt li ministru kien korrott bil-konsegwenza li spiċċajt misjub ħati prima facie ta’ ksur ta’ privileġġ!

Sur President, nerġa’ ngħid li minkejja li l-ex-Prim Ministru u l-ex-President tar-Repubblika ta’ Malta, Dr Eddie Fenech Adami, kien qal ċar u tond li min ikun jaf b’korruzzjoni u ma jiġġilidx il-korruzzjoni huwa korrott, is-Sedja tal-parlament, li dak iż-żmien kienet pupazz tal-Gvern Nazzjonalista, bil-maġġoranza ta’ Gvern Nazzjonalista, ċaħdet li niġġieldu l-korruzzjoni proprju hawnhekk, fl-ogħla istituzzjoni tal-pajjiż!  Minkejja li kull darba jien kont nagħmel pressjoni biex jibda jinstema’ dan il-każ, il-parlament dejjem baqa’ lura milli jidħol u jinvestiga dak li kont qed ngħid jien.  Għalhekk nista’ ngħid ċar u tond li dan il-parlament, bil-maġġoranza tal-Partit Nazzjonalista u bis-Sedja li kellha kull poter li tgħajjat lill-Kumitat Permanenti dwar il-Privileġġi biex jibda jinstema’ l-każ, baqa’ jiċċaħħad milli jiġġieled il-korruzzjoni sakemm spiċċat il-leġislatura.  
Din qiegħda on record f’dan il-parlament, jiġifieri ħadd ma jista’ jiċħadha, u hawn irrid ngħid li f’dan il-każ mhux biss sar nuqqas kbir minħabba li l-parlament iċċappas bit-tebgħa tal-korruzzjoni minħabba li minkejja li kien jaf bil-korruzzjoni, ma ġġelidhiex, imma talli sar nuqqas kbir anke fil-konfront tiegħi għax suppost skont id-demokrazija, la jien ġejt misjub ħati prima facie ta’ ksur ta’ privileġġ kelli ningħata ċ-ċans nispjega x’wassalni nagħmel l-istatement li ministru kien korrott.  Kien ikun fair li kieku jien ingħatajt iċ-ċans insemma’ leħni dwar dan il-każ ħalli jekk jinstab li saret xi forma ta’ korruzzjoni jittieħdu passi, però fil-każ tiegħi mhux biss kif jgħidu, kienet justice delayed, justice denied imma talli justice kienet denied at all times għax fl-ebda ħin matul il-leġislatura l-oħra kollha ma ngħatajt iċ-ċans li nidher quddiem il-Kumitat Permanenti dwar il-Privileġġi u nagħti l-evidenza tiegħi.  

Fil-fatt minn dakinhar li ġejt misjub ħati prima facie ta’ ksur ta’ privileġġ, jiġifieri mill-15 ta’ Marzu, 2006 sakemm spiċċat il-leġislatura preċedenti, jien ġejt imċaħħad mid-dritt li nagħti l-evidenza tiegħi biex niġġieled il-korruzzjoni, kif jien obbligat li nagħmel.  Minn hawn joħroġ b’mod ċar li mhu veru xejn li l-Partit Nazzjonalista jemmen li l-korruzzjoni għandha tiġi miġġielda at all costs għax l-ewwel ma jqis il-Partit Nazzjonalista qabel ma jiġġieled il-korruzzjoni hu jekk dan jistax iħalli xi tebgħa fuq il-Partit Nazzjonalista u li allura tnaqqaslu mill-voti.  Fil-fatt rajna kemm-il darba li kull meta jkun hemm każ li jista’ jimbarazza lill-Partit Nazzjonalista, dejjem ikun hemm manuvrar mill-istituzzjonijiet biex jew il-ħuta l-kbira jirnexxielha toħroġ scot-free jew inkella nibqgħu ntawlu, intawlu u ntawlu l-affarijiet sakemm dawn imutu mewta naturali.  

Sur President, din hi l-kwestjoni kollha u mhux imbilli nagħmlu l-liġijiet!  Huwa importanti li wieħed ifassal u jemenda l-liġijiet biex ikollu s-saħħa jiġġieled il-korruzzjoni, imma biex tiġġieled il-korruzzjoni jrid ikollok ir-rieda li tagħmel dan, u naf x’qed ngħid!  Huwa biżżejjed li nsemmi l-każ dwar l-importazzjoni ta’ karozzi second-hand, każ li diġa’ qajjimtu f’dan il-parlament imma li ħadd għadu ma ta kas ta’ dak li għedt, f’liema każ isir auction, joħroġ il-prezz ta’ dawn il-vetturi second-hand u mbagħad meta dawn il-karozzi jaslu Malta l-prezzijiet tagħhom jiġu ffalsifikati.    X’passi ttieħdu dwar dan il-każ?  Għiduli x’passi ttieħdu!  Xejn, għax min hu nvolut huwa tal-qalba, u ara ma tiġux tgħiduli li qed nivvinta!  Ara din id-darba ma qalulix li qed nivvinta jew li qed nitfa’ t-tajn imma baqgħu b’ħalqhom magħluq u ma tkellmu xejn!  Anke l-Pulizija, meta tiġi biex tinvestiga każijiet ta’ korruzzjoni qed issib il-bibien magħluqin għax meta wara li qajjimt dawn il-każijiet hawnhekk, il-Pulizija pprovat tinvestiga sabet biss bibien magħluqa, u la intriċċi u la xejn ma setgħet issib!  Lill-Pulizija jien ma nagħtihiex tort għax issa mill-esperjenza naf li l-awtoritajiet minflok ma jgħinu lill-pulizija biex min kien irresponsabbli u abbuża jinqabad....  

Id-dipartimenti jkunu jafu b’dawn l-abbużi wkoll, imma ma jkollhomx is-saħħa li jneħħu lil min ikun qed jabbuża għax dawn ikunu tpoġġew hemmhekk b’mod politiku.  Dawn jafu x’qed ngħid u jekk xi ħadd jisfidani, jien lest li nkun ċar.  Lest li ngħid ta’ min kien canvasser dak li qed nitkellem fuqu, ma’ min ħadem, x’kien jagħmel meta kien canvasser, fejn kien diġà qed jagħmel il-bribing....  Dawn huma l-affarijiet, u meta ċerti ministri saru jafu li kien hemm xi affarijiet mhux mexjin sew, ħadu ż-żmien biex ħelsu minn ċerti nies li kien hemm madwarhom, però min kien involut f’dawn il-każijiet malajr sab ruħu madwar ministri oħra jaħdem f’awtorità, f’post sensittiv fejn hemmhekk ukoll seta’ jabbuża.

Għalhekk ejjew inkunu ċari u ngħidu l-verità għax jekk verament irridu niġġieldu l-korruzzjoni, irid ikun hemm ir-rieda, u jien nemmen li biex il-Partit Nazzjonalista verament jiġġieled il-korruzzjoni, mhuwiex biżżejjed li jġib sempliċement abbozz ta’ liġi nej, fejn kellha tkun l-Oppożizzjoni li tipproponi emendi biex dan l-abbozz ta’ liġi jissaħħaħ mill-aspett legali.  Jekk se nibqgħu nipproteġu lil ċerti nies f’ċerti dipartimenti, se nibqgħu f’sitwazzjoni fejn filwaqt li lil dawk iż-żgħar li jidħlu fin-nassa ma jkun hemm l-ebda ħniena għalihom u nsallbuhom - jekk żbaljaw nagħmlu sew li nħalluhom jieħdu dak li ħaqqhom, biex niftehmu, imma dawk nesaġeraw magħhom - il-ħuta il-kbira, għalkemm mal-ewwel ikun hemm indikazzjonijiet li dawn ikunu nies li jħobbu jabbużaw, inpoġġuhom fl-aktar postijiet ta’ xogħol sensittivi, b’paga tajba, avolja ħafna drabi lanqas biss ikunu jifhmu f’dak ix-xogħol.  U allura dawn in-nies, minflok jieħdu l-kastig, jieħdu l-glorja!

Mela jekk irridu niġġieldu l-korruzzjoni bis-serjetà, l-ewwel ma rridu nibdew huwa mill-ogħla istituzzjoni tal-pajjiż billi meta xi ħadd jiġi f’dan il-parlament u jiżvela ċerti affarijiet biex jiġġieled il-korruzzjoni, m’għandniex nipprovaw inċappsuh imma għandna ninkoraġġuh għax il-fatt li tkellem ikun wera kemm hu kuraġġjuż.  Jien nassumi li kulmin jiġi jitkellem hawnhekk, jitkellem b’responsabilità u għax ikun hemm ħafna indikazzjonijiet li juru li dak li qed jgħid huwa korrett.  Ma jistax ikun li nħallu ċertu ħmieġ għaddej fid-dipartimenti biex sempliċement nipproteġu lil ċerti nies.  Jeħtieġ li jinqatgħu l-abbużi kollha li jsiru fid-dipartimenti għax illum il-korruzzjoni qed tkun istituzzjonalizzata.  Illum il-poplu Malti tant qed jara b’għajnejh u jmiss b’idejh korruzzjoni li dan qed jemmen li l-korruzzjoni saret parti mill-ħajja.  Illum il-poplu qiegħed jemmen li tagħmel bribing hija xi ħaġa normali.  Ovvjament dan huwa ħażin u hemm bżonn indawru r-rotta.  Nirringrazzjak.

MR SPEAKER:  Grazzi.  Aktar rimarki?  (Onor. Membri:  No)  Mela nistieden lill-Ministru biex, jekk jogħġbu, jagħmel il-winding up.

ONOR. CARMELO MIFSUD BONNICI:  Sur President, l-ewwelnett nibda billi nirringrazzja lill-membri taż-żewġ naħat tal-Kamra għall-kontribuzzjoni li taw f’dan id-dibattitu tassew interessanti.  Huwa pass pożittiv li hawn qbil bejn iż-żewġ naħat tal-Kamra dwar dan l-abbozz ta’ liġi għax ċertament dan huwa pass ‘il quddiem li se jkompli jissoda lill-Kummissjoni Permanenti Kontra l-Korruzzjoni.  Madanakollu ma naqbilx ma’ ċerti konklużjonijiet li ttieħdu min-naħa l-oħra tal-Kamra dwar il-performance tal-Kummissjoni kif ukoll dwar ir-raġunijiet li għalihom fassalna l-abbozz ta’ liġi li għandna quddiemna llum.  Dan l-abbozz ta’ liġi sar biex ikompli jibni fuq l-esperjenza li kien hemm qabel, liema esperjenza kienet tajba, għamlet ħafna ġid u permezz tagħha saru kwantità kbira ta’ rapporti dwar diversi allegazzjonijiet.  Il-fatt li għandek post fejn inti tista’ tagħmel rapport, issir l-investigazzjoni u jsir skrutinju hija xi ħaġa tajba u l-problema hi biss dik li għad hemm ħafna xtur u komplikazzjonijiet.

Sur President, dan l-aħħar l-Onor. Joe Mizzi qajjem punt b’mod qawwi rigward il-kwestjoni tal-privileġġ parlamentari.  Fil-fatt tul is-snin saru diversi dibattiti u diskussjonijiet dwar il-privileġġ parlamentari, però l-agħar sitwazzjoni hi li filwaqt li l-membri parlamentari jistgħu jiġu hawn u jitkellmu dwar dak kollu li jħossu, ma jeżistix xi forma ta’ mekkaniżmu għal min iħossu nġurjat b’dak li jkun qed jingħad hawn ġew fejn tkun qed tingħata l-idea li huwa korrott u ssir pressjoni ġo din il-Kamra biex dak li jkun jemmen li huwa qed jagħmel atti ta’ korruzzjoni meta fil-fatt ma jkunx il-każ.  Irridu nammettu li xi drabi aħna, bħala membri tal-parlament, inxommu ċerti affarijiet, u hemm ukoll affarijiet oħrajn li aħna niġu informati tajjeb bihom, jiġifieri niġu informati bil-fatti, bid-dettalji kif ukoll bil-provi.  Imma mbagħad jeżistu sitwazzjonijiet fejn xi ħadd jagħtina impressjoni u aħna nibqgħu nimxu fuq dik l-impressjoni, u huwa hawnhekk fejn irridu nirrealizzaw li l-poter u l-privileġġ parlamentari għandhom iż-żewġ aspetti tal-munita.  

Per eżempju, jien iltqajt ma’ diversi nies ta’ twemmin politiku differenti li sabu lilhom infushom imsemmija f’xi diskors li sar hawnhekk u għandhom diffikultà mhux tant għax qed jissemmew imma għax ma jafux kif se jkunu jistgħu jġibu l-provi hawnhekk biex juru kemm dak li ngħad fuqhom f’din il-Kamra mhuwiex minnu.  Ejjew nammettu li aħna hawnhekk għandna vuċi qawwija u b’saħħitha, u meta jkun hemm persuna hemm barra li nibqgħu nsemmuha, insemmuha, insemmuha u nerġgħu nsemmuha għal ma nafx kemm-il darba, din il-persuna qed issib diffikultà biex tkun tista’ tirribatti dak li nkunu qed ngħidu aħna fil-konfront tagħha.  Ovvjament kawża ta’ libell fil-qorti ma tistax issir, u allura x’rimedju jibqagħlu dan il-bniedem biex ikun jista’ jaffronta membru parlamentari li jibda jgħid fuqu f’din il-Kamra?  Darba jien għamilt ukoll l-iżball li hawn ġew attakkajt lil xi ħadd li mhuwiex membru ta’ din il-Kamra, però mbagħad irrealizzajt li kont żbaljajt għax imbagħad dan l-individwu kien iltaqa’ miegħi, ġie fuqi u wara li staqsieni għaliex kont attakkajtu fil-parlament, spjegali l-istorja kollha, li kienet differenti milli kont ħsibtha.  Għalhekk teżisti din ir-realtà li rridu nikkonsidrawha wkoll.  
Ċerti drabi aħna nitilqu niġru f’żewġ direzzjonijiet, l-ewwel fuq il-persuna konċernata u mbagħad fuq is-suppost allaċċjamenti politiċi li għandu fejn xi ħadd qed jgħattilu kemm jiflaħ.  Kemm ilni hawn, dan qatt ma rajtu jsir mill-ebda parti tal-Kamra, però jekk insiru nafu li xi ħadd ikun qed jagħmel xi ħaġa ħażina, għandna nagħmlu rapport lill-Kummissarju tal-Pulizija direttament.  Fil-fatt kemm ilni Ministru tal-Ġustizzja u l-Intern qed nirrealizza kemm jintbagħtu ittri lill-Kummissarju tal-Pulizija fejn isiru allegazzjonijiet li wħud minnhom ikunu veri u jkollhom saħansitra l-fatti u l-provi filwaqt li oħrajn ikunu biss fantasiji.  (Interruzzjonijiet)  Il-Pulizija għandha l-pakkett ta’ poteri legali li għandu kulħadd, u hija tista’ tinvestiga b’dak il-pakkett ta’ poteri li għandha.  (Interruzzjonijiet)  Il-poteri legali li għandha l-Pulizija nagħtuhomlha aħna stess minn hawn ġew, jiġifieri jekk aħna niddeċiedu li għandna nagħtu lill-Pulizija aktar poteri, nistgħu nagħmlu dan.

ONOR. JOE MIZZI:  Imma l-poteri legali li għandha l-Pulizija mhumiex biżżejjed jekk imbagħad id-dipartiment jibda jfixkilha!

ONOR. CARMELO MIFSUD BONNICI:  Onor. Mizzi, it-tnejn naqblu li aħna kontra l-korruzzjoni, però issa rridu niddistingwu ftit.  Iż-żewġ naħat tal-Kamra ħadu pass matur meta qablu bejniethom li għandna nitolbu lill-Awditur Ġenerali jinvestiga.  Imma issa la dan investiga, ra l-affarijiet kollha, għamel xogħlu u ma sab xejn, kif qed nibqgħu ngħidu li m’aħniex kuntenti?  Anzi l-Awditur Ġenerali kellu remit ikbar, u se nispjegalek għaliex.  (Interruzzjonijiet)  Agħtini ċans nispjegalek l-ewwel!  Waqt li inti kont qed titkellem, ipprovajt tagħmel distinzjoni bejn atti ta’ korruzzjoni u atti ta’ abbuż.  Fil-Kummissjoni Permanenti Kontra l-Korruzzjoni l-atti ta’ korruzzjoni huma definiti, u huma kollha delitti li hemm fil-Kodiċi Kriminali.  Imbagħad hemm ukoll klawsola iktar wiesgħa li għall-ewwel darba fl-1988 daħħlet ukoll il-ftehim bejn nies li jridu jagħmlu atti ta’ korruzzjoni.  Sussegwentement din daħlet anke fil-Kodiċi Kriminali għad-delitti l-oħrajn kollha.  Għalhekk l-atti ta’ korruzzjoni huma speċifikati fil-Kodiċi Kriminali, però hawn qegħdin nerġgħu nestenduhom, għalkemm irrid ngħid li mhux kull abbuż huwa att ta’ korruzzjoni.  Il-Pulizija jinvestigaw biss atti ta’ korruzzjoni kriminali, imma l-Awditur Ġenerali ngħata remit biex jara dak kollu li hemm, jiġifieri kemm abbużi, kemm atti kriminali....  Fil-fatt jekk l-Awditur Ġenerali sab atti ta’ natura kriminali, huwa kellu l-obbligu li jagħmel rapport lill-Kummissarju tal-Pulizija, bħalma tagħmel kull persuna....  (Interruzzjonijiet)  

Inti taf bħali li quddiem il-Kummissjoni Permanenti Kontra l-Korruzzjoni hemm diversi każijiet pendenti, jiġifieri dak għandha tarah il-Kummissjoni, li hija entità separata u distinta.  Għalhekk nistgħu ngħidu li l-Kummissjoni Permanenti Kontra l-Korruzzjoni għamlet ix-xogħol tagħha b’mod tajjeb.  Jien li spjegajt huwa li huwa kontro-produċenti l-fatt li jkollok nies li jgħidu li l-Kummissjoni Permanenti kontra l-Korruzzjoni mhijiex tajba għax min jisma’ li l-Kummissjoni Permanenti kontra l-Korruzzjoni mhijiex tajba u jkun jaf b’xi każ ta’ korruzzjoni, ma jirrapportax, u dak hu l-iżball.

Għalhekk illum għamilna pass tajjeb li permezz ta’ dan l-abbozz ta’ liġi qbilna li għandna nimxu aktar ‘il quddiem.  Imma issa rridu ngħidu wkoll li ħafna drabi, meta n-nies ikollhom f’idejhom provi ta’ atti ta’ korruzzjoni huma ma jmorrux għand il-kummissjoni imma jmorru għand il-Kummissarju tal-Pulizija għax jirrealizzaw li dan hu reat kriminali.  Għalhekk hemm liġijiet oħra li għandhom x’jaqsmu....

THE DEPUTY SPEAKER: Onor. Mifsud Bonnici, niġbidlek l-attenzjoni li sar il-ħin.

ONOR. CARMELO MIFSUD BONNICI:  Kulma fadalli biex nispiċċa dan id-diskors huwa biss żewġ minuti.

THE DEPUTY SPEAKER:  Hawn qbil li l-ħin tal-interruzzjoni tax-xogħol jitwal bi ftit minuti?  (Onor. Membri:  Iva)

Il-ħin tal-interruzzjoni tax-xogħol twal bi ftit minuti.

THE DEPUTY SPEAKER:  Il-Ministru.

ONOR. CARMELO MIFSUD BONNICI:  Sur President, hawnhekk għandna għodda tajba.  Il-Kummissjoni Permanenti kontra l-Korruzzjoni serviet ukoll għal xi ħaġa li oriġinarjament ħadd ma kien jaħseb fiha għax jekk xi ħadd iħossu offiż minn diskors li jsir barra u partikolarment minn diskors li jsir hawn ġew, dan jista’ jmur quddiem il-Kummissjoni Permanenti kontra l-Korruzzjoni u jitlobha tinvestigah.  Jien nista’ nassigurak, Onor. Mizzi, li inti tħoss għan-nies ukoll, li dawn in-nies jgħaddu minn trawma, u fuq il-Mejda tal-Kamra ġieli tqiegħdu rapporti ta’ nies innoċenti li ġew akkużati u abbużati minn hawn ġew għax wara li l-Kummissjoni Permanenti kontra l-Korruzzjoni xtarret l-affarijiet bl-għeruq u x-xniexel sabet li m’għamlux atti ta’ korruzzjoni.  Jien nieħu pjaċir niddiskuti hawn ġew, imma meta nħarsu biss lejn dik il-parti li nkunu rridu naraw mingħajr ma naraw ix-xenarju kollu kemm hu, jew inkella ngħidu biss dik il-parti li nkunu rridu ngħidu, inkunu qed niżbaljaw.  Jien nixtieq inkun naf jekk kienx hawn xi każ ta’ xi ħadd li qal li saret xi ħaġa ħażina, jew inkella qal li sar xi att ta’ korruzzjoni, u ma ttieħdux passi, imma ħafna drabi fl-ebda mument ma titressaq il-prova.  

Isiru ħafna diskorsi ġenerali imma mbagħad meta tiġi għall-konkret, għas-si u għan-no, ma jitressqu l-ebda provi.  Nirċievu diversi rapporti fuq atti ta’ korruzzjoni, imma meta mbagħad il-kummissjoni tibgħat għal min ikun għamel l-allegazzjonijiet biex iġib il-provi, dan ma jagħti l-ebda prova tanġibbli u jibda jsemmi biss x’sema’ minn hawn u minn hemm.  Huwa veru li dan huwa parti mill-mekkaniżmu tagħna, però wieħed jista’ jimxi mod ieħor billi jirrapporta x’ikun sema’ lill-Kummissjoni Permanenti kontra l-Korruzzjoni u mbagħad din tagħmel l-investigazzjonijiet tagħha għax meta wieħed idaħħal il-logħba tal-korruzzjoni fil-logħba politika, ikun qed jagħmel ħsara lill-istituzzjonijiet demokratiċi, u dan hu żball kbir li m’għandniex naqgħu fih.  Meta n-nies jisimgħuna ngaraw it-tajn lil xejn, x’taħsbu li jgħidu?  Jgħidu li ż-żewġ naħat maħmuġin għax igaraw it-tajn lil xulxin!  
Il-ħsieb tagħna hawnhekk għandu jkun hemmx xi ħadd fiċ-ċivil jew barra miċ-ċivil li qed jagħmel atti ta’ korruzzjoni għax jekk inhu hekk, għandhom jittieħdu passi kontrih.  Jien nisfida lil kulħadd jgħidli jekk matul din il-leġislatura u l-leġislatura preċedenti qatt kienx hawn xi ħadd li għamel allegazzjoni lil xi ministru u dan ma ħax passi kriminali mill-ewwel.  Jien, bħala Ministru, sikwit nirċievi numru ta’ ittri fuq diversi affarijiet, u nibgħathom mill-ewwel lill-Kummissarju tal-Pulizija.  Jien naħseb li kull Ministru jirċievi ittri ta’ allegazzjonijiet u jaqbad u jibgħathom lill-Kummissarju tal-Pulizija għax ovvjament kulħadd jaf li affarijiet bħal dawn m’għandhomx isiru.  Però hemm bżonn li wieħed ikompli jibni.  

F’mument minnhom ammirajtu lill-Onor. Joe Mizzi meta dan qal li matul il-perijodu li fih il-Partit Laburista wasal fit-tmiem kien hawn korruzzjoni istituzzjonalizzata.  Jien niftakru dak iż-żmien, u niftakar li kien hawn korruzzjoni fuq kollox.  Fejn ma kienx hemm korruzzjoni dak iż-żmien?!  L-Onor. Joe Mizzi qal li minn dak iż-żmien  tgħallmu, u jien ngħidlu li mhux huma biss tgħallmu imma anke aħna tgħallimna fis-sens li dawn huma eżempji ta’ perijodu li wieħed għandu jassigura li ma jiġux ripetuti.  Għall-grazzja t’Alla, xi ħadd jista’ jgħid li kellna sistema fejn ministru jagħmel lista ta’ rakkmandazzjonijiet dwar dak li għandu x’jaqsam ma’ televiżjonijiet, telephones, liċenzji jew m’affarijiet oħrajn?  Le, u issa dawn huma affarijiet tal-passat.

Fid-diskors ta’ introduzzjoni tiegħi ma qgħadtx nidħol u nitkellem dwar dawn l-affarijiet u lanqas inħoss li għandi nidħol fihom issa, imma jien qiegħed nirrimarka dwarhom bħala risposta għal dak li ntqal minn diversi persuni n-naħa l-oħra.  Jien nemmen li ż-żewġ naħat tal-Kamra għandna f’rasna li nkunu nies nodfa, imma issa rridu nieħdu ħsieb nirfinaw.  Il-korruzzjoni trid tibqa’ tattakkaha billi tagħmel liġijiet ġodda, u f’din il-Kamra hawn qbil li hija xi ħaġa pożittiva li jsiru liġijiet ġodda.  Gvern li jfassal liġijiet li bihom jattakka l-illegalità u l-korruzzjoni jkun qed jagħti prova ta’ kemm huwa jattakka l-illegalità u l-kriminalità bl-għeruq u x-xniexel, u jien inżid ngħid li min ma jagħmilx liġijiet li jikkontrollaw lill-gvern u lin-nies huwa xi ħadd li jrid iħalli l-affarijiet għaddejjin.  Il-kwantitajiet kbar ta’ liġijiet li għamel il-Partit Nazzjonalista fil-gvern huma xiehda ta’ kemm dan irid jattakka l-korruzzjoni.  Għall-kuntrarju, jekk wieħed iħares lejn 15-il sena ta’ gvernijiet Laburisti jsib li sfortunatament ma sarux liġijiet ta’ dan it-tip, u qed nuża l-kelma “sfortunatament” għax li kieku saru żgur li kien ikollna gvernijiet Laburisti aħjar milli kellna u ma konniex naraw il-ħmerijiet li rajna.

Sur President, kemm inti u kemm jiena għaddejna minn dawk iż-żmenijiet u llum lanqas irridu naħsbu fihom imma għandna nkomplu nilleġislaw biex nagħlqu kull toqba li nistgħu nagħlqu għall-korruzzjoni, u dan nagħmluh għax aħna konvinti li b’dawn it-tip ta’ liġijiet żgur li se jibqa’ jkollna d-demokrazija fil-pajjiż.  Nixtieq nikkonkludi dan id-diskors billi nikkommemora lil Martin Luther King, li nqatel proprju bħal-lum, u se nikkwota sentenza minn tiegħu:

“The ultimate measure of a man is not where he stands in moments of comfort and convenience but where he stands at times of challenge and controversy.”.

Fil-fatt illum aħna dan hu li qed nagħmlu;  qegħdin nirrappreżentaw lilna nfusna biex f’dan il-mument partikolari nerġgħu naffermaw il-bżonn li nibqgħu nikkumbattu kontra l-korruzzjoni u l-aġir illegali bis-saħħa kollha tagħna.  Nirringrazzjak. 

THE DEPUTY SPEAKER: Grazzi.  Il-mistoqsija hi li l-Abbozz ta’ Liġi msejjaħ “Att biex jemenda l-Att dwar il-Kummissjoni Permanenti Kontra l-Korruzzjoni, Kap. 326” jiġi moqri t-Tieni Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem.con. u l-Abbozz ta’ Liġi nqara t-Tieni Darba.

THE DEPUTY SPEAKER:  Il-Ministru.

ONOR. CARMELO MIFSUD BONNICI:  Sur President, nipproponi li dan l-abbozz ta’ liġi jiġi trattat mill-Kumitat Permanenti għall-Konsiderazzjoni ta’ Abbozzi ta’ Liġi, maħtur skont il-Mozzjoni Nru. 20 tat-3 ta’ Ġunju 2008.

THE DEPUTY SPEAKER:  Min jissekonda?

ONOR. JOSEPH FALZON:  Nissekonda.

THE DEPUTY SPEAKER:  Il-mistoqsija hi li l-abbozz ta’ liġi jiġi trattat mill-Kumitat Permanenti għall-Konsiderazzjoni ta’ Abbozzi ta’ Liġi, maħtur skont il-Mozzjoni Nru. 20 tat-3 ta’ Ġunju 2008.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem.con.

THE DEPUTY SPEAKER:  Sar il-ħin.  Nitlob lill-Ministru biex, jekk jogħġbu, jipproponi l-Aġġornament.


AĠĠORNAMENT

ONOR. CARMELO MIFSUD BONNICI:  Sur President, nipproponi l-aġġornament tal-Kamra għal nhar it-Tlieta, 5 ta’ April, 2011 fis-6.00 pm b’din l-aġenda:

Mozzjonijiet 
L-ewwel qari tal-Abbozz ta’ Liġi biex jemenda l-Att dwar il-Logħob u l-Att dwar Lotteriji u Logħob Ieħor.

Ordnijiet tal-Ġurnata
Abbozz ta’ Liġi li jemenda l-Att dwar ix-Xandir - it-Tieni Qari;

Abbozz ta’ Liġi dwar Pensjonijiet tal-Irtirar - it-Tieni Qari;

Abbozz ta’ Liġi dwar l-Intrapriżi ż-Żgħar - it-Tieni Qari; u

Abbozz ta’ Liġi dwar il-Protezzjoni ta’ Min jiżvela Informazzjoni li tkun Protetta - it-Tieni Qari.

__________________

Abbozz ta’ Liġi li jemenda diversi Liġijiet - Kumitat Permanenti; 

Abbozz ta’ Liġi dwar il-Libreriji ta’ Malta -Kumitat Permanenti;

Abbozz ta’ Liġi dwar ir-Reġistru Ċentrali - Kumitat Permanenti; 

Abbozz ta’ Liġi dwar Reġistrazzjoni għall-Protezzjoni tal-Minuri - Kumitat Permanenti; 

Abbozz ta’ Liġi dwar il-Ġustizzja Riparatriċi - Kumitat Permanenti; 

Abbozz ta’ Liġi li jemenda l-Liġijiet dwar il-Komunikazzjonijiet - Kumitat Permanenti;

Abbozz ta’ Liġi dwar l-Awtorità ta’ Malta għall-Kompetizzjoni u għall-Affarijiet tal-Konsumatur - Kumitat Permanenti; 

Abbozz ta’ Liġi dwar Regolamenti tal-Bini - Kumitat Permanenti; u

Abbozz ta’ Liġi li jemenda l-Att dwar il-Kummissjoni Permanenti Kontra l-Korruzzjoni - Kumitat Permanenti.

THE DEPUTY SPEAKER:  Grazzi.  Rimarki?  L-Onor. Falzon.

ONOR. JOSEPH FALZON:  Sur President, illum nixtieq niddedika dan l-aġġornament biex nuri l-apprezzament tiegħi għax-xogħol kollu li jsir minn dan il-parlament.  Meta kien qed jikkonkludi d-diskors tiegħu, l-Onor. Carmelo Mifsud Bonnici fakkarna kif inbidlu ż-żmenijiet, u mingħajr ma noqgħod nidħol fid-dibattitu li kien qed isir, irrid ngħid li ż-żmenijiet inbidlu sforz id-determinazzjoni politika u l-ħidma ta’ dan il-parlament kif ukoll sforz ta’ kemm is-soċjetà immaturat u tal-apprezzament li wriet għal dak il-partit politiku u n-nies tiegħu li kienu qed iħaddmu din il-politika għax tathom mandat wieħed wara l-ieħor sabiex ikomplu jmexxu lil dan il-pajjiż.  Biżżejjed li nħarsu lejn dan il-parlament biex naraw il-ħidmiet kbar li qed isiru, u hawn ta’ min jaċċenna għall-mod ta’ kif ġie fformat dan il-parlament, għan-numru ta’ kumitati li għandu kif ukoll għat-twaqqif tal-Awditur Ġenerali u tal-Ombudsman.  Din l-għodda u l-istituzzjonijiet huma xhieda ta’ pajjiż demokratiku li verament iħares ‘il quddiem u li jiġbed saħansitra l-fiduċja tal-barranin.  Illum aħna sirna nifformaw parti mill-familja Ewropea, u anke f’dan il-kamp, il-prestazzjoni ta’ Malta hija tajba ħafna.  Naturalment il-prestazzjoni ta’ Malta kienet tajba ħafna anke qabel ma dħalna fil-blokk Ewropew, però wara l-2004, meta dħalna fl-Unjoni Ewropea, komplejna naraw performance tajba min-naħa ta’ Malta, u fil-fatt nixtieq ngħid xi ħaġa dwar id-delegazzjoni Maltija fi ħdan il-Kunsill tal-Ewropa.

L-ewwelnett irrid ngħid li d-delegazzjoni Maltija taħdem ħafna fi ħdan il-Kunsill tal-Ewropa, u bħala wieħed mill-membri ta’ din id-delegazzjoni, iktar u iktar nista’ napprezza x-xogħol li jsir f’din l-organizzazzjoni hekk kbira magħmula minn 47 pajjiż.  Fil-fatt fost affarijiet oħra l-Kunsill tal-Ewropa jittratta l-oqsma soċjali, l-oqsma politiċi, l-oqsma ekonomiċi u anke dawk l-oqsma li għandhom x’jaqsmu mal-immigrazzjoni, kemm dik regolari kif ukoll dik irregolari, però jien napprezza b’mod partikolari x-xogħol li jsir fil-qasam ambjentali billi dak qiegħed fil-linja tiegħi.  Irrid ngħid li huwa ta’ sodisfazzjon kbir, mhux għalija imma għal Malta, li llum jien nokkupa l-kariga ta’ President tas-Sotto-Kumitat għall-Iżvilupp Sostenibbli fi ħdan il-Kunsill tal-Ewropa għax hija sfida kbira għal Malta li tkun qiegħda tippresjedi kumitat ta’ daqstant importanza.  Fil-fatt meta ġejt elett bħala President ta’ dan il-Kumitat jien kont indirizzajt lill-membri kollha u għedtilhom li naħseb li l-ebda pajjiż mis-47 pajjiż membru ta’ din l-organizzazzjoni m’għandu sfidi daqs Malta x’jiffaċċja fil-qasam ambjentali, kemm minħabba ċ-ċokon t’artna kif ukoll minħabba d-densità kbira tal-popolazzjoni tagħna, l-iktar jekk magħha żżid ukoll in-numru kbir ta’ turisti li jkunu f’pajjiżna matul is-sena.

Huwa ta’ apprezzament kbir meta tinvolvi ruħek anke fil-kitba ta’ rapporti li huma ta’ interess kbir għal Malta, bħar-rapport dwar il-bżonn ta’ ħarsien tal-baħar Mediterran.  Aħna nafu li l-baħar Mediterran jiġbor fih 42 pajjiż fejn fost pajjiżi oħra wieħed jista’ jsemmi l-pajjiżi Nordiċi, il-kosta tal-Italja, Franza, Spanja u l-Portugall filwaqt li jibqa’ miexi b’kuntrast kbir għall-kosta tan-naħa t’isfel, għan-naħa tal-Afrika, fejn ilkoll nafu xi problemi kbar jeżistu f’dawk ir-reġjuni, u hawn m’iniex nirriferi biss għall-problemi politiċi li nqalgħu matul dawn l-aħħar xhur.  Per eżempju, dawk il-pajjiżi li qegħdin fin-naħa ta’ fuq tal-Mediterran, fosthom il-pajjiżi Nordiċi, irnexxielhom jiżviluppaw il-kosta b’mod eċċezzjonali, u dan b’kuntrast kbir għal dak li jiġri fin-naħa t’isfel tal-Mediterran, jiġifieri fl-Afrika.  
Waħda mill-isfidi kbar li għandhom iż-żoni kostali tal-pajjiżi tal-Mediterran, inkluż dawk ta’ Malta, hija li l-lokalitajiet kostali jiġbdu lejhom influss kbir ta’ turisti u għalhekk iħallu mpatt qawwi fuq il-Mediterran minħabba li naturalment id-domanda tal-ilma u tal-immaniġġjar tal-iskart tkun ħafna u ħafna ikbar.  Anke l-bini li jsir fil-kosta jħalli mpatt, u dan biex ma nsemmux l-isfidi kbar li joħloq dan l-impatt fuq il-bio-diversità u l-ħajja li hemm taħt il-baħar.  F’dan il-kontest Malta tagħti kontribut qawwi ħafna wkoll, u fil-fatt waqt konferenza li kont qed nippresjedi jien għedt kemm Malta kienet minn ta’ quddiem nett biex tara li tidħol fis-seħħ dik li hija l-International Maritime Law.  Din hija liġi importanti ħafna għaliex il-mod kif żviluppat kien ta’ eżempju kbir anke għall-pajjiżi barranin.  Waħda mill-iktar affarijiet li tpoġġi pressjonijiet kbar fuq il-baħar Mediterranju hija n-numru ta’ vapuri li jgħaddu bil-merkanzija minħabba l-attività industrijali li hija marbuta mal-Mediterran.  Malta kienet ilha mis-snin sebgħin tinsisti li hemm bżonn li ssir regolamentazzjoni dwar il-liġi marittima.  

Sur President, inti żgur taf x’qed ngħid minħabba l-fatt li kont saħansitra l-ministru responsabbli mill-affarijet marittimi u naf li tajt spinta ‘l quddiem biex dan il-qasam jimxi iktar ‘il quddiem.  Fil-fatt hawn irrid ngħid li llum il-ġurnata Malta tosserva l-iktar liġijiet importanti tad-dinja f’dak li għandu x’jaqsam mal-qasam marittimu.  Issa ma nistax nikkonkludi mingħajr ma nsemmi l-membri ta’ din id-delegazzjoni Maltija, li tikkonsisti minni, li kif għedt diġa’ nokkupa l-kariga ta’ President, mill-Onor. Francis Agius, mill-Onor. Beppe Fenech Adami, mill-Ministru Giovanna Debono, mill-Onor. Marie Louise Coleiro Preca kif ukoll mill-Onor. Joe Debono Grech.  Għalkemm aħna s-sitta bejnietna nifformaw delegazzjoni żgħira ħafna, din id-delegazzjoni għandha importanza kbira għax tagħmel xogħol siewi u tagħti input kbir fi ħdan il-kumitati rispettivi.  Naturalment imbagħad aħna għandna wkoll segretarju, is-Sur Raymond Scicluna, li dejjem jassistina biex nagħmlu rapporti u nippreparaw dak li nkunu rridu ngħidu kemm fil-plenarja kif ukoll fi ħdan dawn il-kumitati, li tiskanta kemm huma ta’ importanza mhux biss għal pajjiżna imma wkoll għal diversi pajjiżi fi ħdan il-Kunsill tal-Ewropa, li jħarsu lejn Malta bħala pajjiż li mexa b’mod pożittiv ħafna.  
Fil-fatt jekk naraw il-mixja li għamlet Malta tul iż-żmien minn meta din issieħbet fil-Kunsill tal-Ewropa sal-lum insibu li għamlet avvanzi kbar, kif wara kollox għamlu numru ta’ pajjiżi oħrajn.  Per eżempju, wieħed mill-iktar oqsma li bħalissa l-Kunsill tal-Ewropa qed jagħmel enfasi fuqu huwa l-qasam tad-drittijiet ċivili, u li kieku ma kienx għall-Qorti Ewropea tad-Drittijiet tal-Bniedem, li għandha rabta sħiħa mal-Kunsill tal-Ewropa, kieku d-dinja żgur li ma żviluppatx bil-mod kif nafuha llum.  Hemmhekk jiġi assigurat li l-prinċipji fundamentali tad-drittijiet tal-bniedem mhux biss jiġu mtejba imma wkoll li dawn iġibu avvanzi kbar lill-pajjiżi kollha imseħbin.

Sur President, nixtieq nagħlaq dan l-intervent billi nawgura l-ħidma tajba lid-delegazzjonijiet kollha li jifformaw il-Kunsill tal-Ewropa fejn jien konvint li wara l-laqgħat li għandna f’April li ġej aħna se nibqgħu nsostnu l-ħidma tagħna f’dawn il-kumitati rispettivi.  Nirringrazzjak.

THE DEPUTY SPEAKER:  Grazzi.  Il-mistoqsija hi li l-Kamra tiġi aġġornata għal nhar it-Tlieta, 5 ta’ April, 2011 fis-6.00 p.m. bl-aġenda kif komunikata mill-Ministru.  Dawk favur?  (Onor. Membri:  Aye)  Dawk kontra?  Agreed.

Fid-9.25 p.m. il-Kamra aġġornat wara li tqiegħdet il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

KUNSILLI LOKALI - UŻU TAL-INTERNET BANKING
24319. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsija parlamentari 23992 u jgħid jekk hemmx xi kunsilli lokali li qed jużaw l-Internet Banking 24x7? Jekk iva, min huma dawn il-kunsilli?
ONOR. LAWRENCE GONZI:  Nirreferi lill-Onor. Interpellant għat-tweġiba li tajt għall-mistoqsija parlamentari 23992.
KUNSILLI LOKALI – SERVIZZI OFFRUTI MINN AĠENZIJI

24320. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsija parlamentari 23980 u jgħid liema huma l-kunsilli lokali li jibbenefikaw mis-servizzi li joffri l-gvern bħal Appoġġ, Sedqa eċċ.?
ONOR. LAWRENCE GONZI:  Ninsab infurmat li l-Kunsilli Lokali tal-Isla, ta’ Marsaskala u ta’ San Pawl il-Baħar jibbenefikaw minn xi servizzi li joffri l-gvern bħalma huma l-Aġenzija Appoġġ u Sedqa.
KUNSILLI LOKALI - XIRI TA' SERVIZZI KLERIKALI

24321. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsija parlamentari 23993 u jgħid jekk hawnx xi kunsilli lokali li għadhom jixtru servizzi klerikali? Jekk iva, liema  huma dawn il-kunsilli u jekk hemmx xi ħsieb li dawn jiġu integrati fil-kunsill bħala full-time clerks?
ONOR. LAWRENCE GONZI:  Nirreferi lill-Onor. Interpellant għat-tweġiba li tajt għall-mistoqsija parlamentari 23993.
KUNSILLI LOKALI – GĦAJNUNA GĦALL-BINI TA’ UFFIĊINI

24323. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid jekk kienx hemm kunsilli lokali li ngħataw għajnuna sabiex jibnu uffiċini jew ċentru ċiviku? Fiex kienet tikkonsisti din l-għajnuna: devoluzzjoni ta’ art, kera ta’ art, għajnuna finanzjarja, jew xi għajnuna oħra?
ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

KUNSILLI LOKALI – PROĠETTI FINANZJATI MILL-URBAN IMPROVEMENT FUND 

24476. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsijiet parlamentari 24256, 24109 u 23916 u jgħid liema huma l-proġetti li qed jagħmlu l-kunsilli lokali li huma ffinanzjati mill-iskema tal-Urban Improvement Fund tal-Awtorità ta' Malta għall-Ambjent u l-Ippjanar? Fejn jinsabu? X'tip ta' proġetti huma? Kemm hu stmat li se jiġi jiswa kull proġett? F'kull proġett kemm se jkun hemm flus finanzjati mill-Urban Improvement Fund? Meta beda kull proġett? Meta mistenni jitlesta kull proġett?
ONOR. LAWRENCE GONZI:  Ninforma lill-Onor.Interpellant li t-tweġiba se tingħata f’xi seduta oħra.
KUNSILLI LOKALI - ĊENTRU GĦALL-KOMUNITÀ

24523. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid liema huma l-kunsilli lokali li għandhom ċentru għall-komunità?  Fil-preżent x'tip ta' inizjattivi qed jorganizzaw f'dawn iċ-ċentri għall-ġid tal-komunità tagħhom?
ONOR. LAWRENCE GONZI:  Infurmat li d-Dipartiment tal-Gvern Lokali qed jiġbor l-informazzjoni rikjesta mill-Onor. Interpellant permezz ta’ memo 22/2011 li nħareġ mill-istess Dipartiment.  Hekk kif dan l-eżerċizzju jkun komplut, l-informazzjoni tiġi ppreżentata.

MINISTERU TAL-FINANZI, L-EKONOMIJA U INVESTIMENT - NEFQA FUQ UŻU TA’ VETTURI

24583. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment: Jista'  l-Ministru jgħid kemm kienet iċ-ċifra ta' flus  globali li matul l-2010 ntnefqet għall-użu ta' servizzi tal-karozzi mill-Ministeru, dipartimenti, entitajiet eċċ. li jaqgħu taħtu? Kemm kien in-numru ta' karozzi in kwestjoni?
ONOR. TONIO FENECH: Ngħarraf lill-Onor. Interpellant li l-informazzjoni mitluba qed tinġabar u se tingħata f’seduta oħra

MINISTERU TAL-ĠUSTIZZJA U L-INTERN - NEFQA FUQ UŻU TA’ VETTURI

24584. L-ONOR. NOEL FARRUGIA  staqsa lill-Ministru tal-Ġustizzja u l-Intern: Jista' l-Ministru jgħid kemm kienet iċ-ċifra ta' flus  globali li matul l-2010 ntnefqet għall-użu ta' servizzi tal-karozzi mill-Ministeru, dipartimenti, entitajiet eċċ. li jaqgħu taħtu? Kemm kien in-numru ta' karozzi in kwestjoni?
ONOR. CARMELO MIFSUD BONNICI:  Ninsab infurmat illi ċ-ċifra ta' flus globali li ntnefqet fl-2010 għall-użu ta' servizz tal-karozzi li fiha hemm imdaħħla l-ispejjeż tal-kiri, manutenzjoni u konsum,  kienet tammonta għal €1,907,011.63.  Infurmat ukoll illi n-numru ta' karozzi kien ta' 535.
MINISTERU TAL-EDUKAZZJONI, XOGĦOL U L-FAMILJA - NEFQA FUQ UŻU TA’ VETTURI

24585. L-ONOR. NOEL FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kienet iċ-ċifra ta' flus  globali  li matul l-2010 ntnefqet għall-użu ta' servizzi tal-karozzi mill-Ministeru, dipartimenti, entitajiet eċċ. li jaqgħu taħtha? Kemm kien in-numru ta' karozzi in kwestjoni?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU GĦAL GĦAWDEX - NEFQA FUQ UŻU TA’ VETTURI

24586. L-ONOR. NOEL FARRUGIA  staqsa lill-Ministru għal Għawdex: Tista' l-Ministru tgħid kemm kienet iċ-ċifra ta' flus  globali  li matul l-2010 ntnefqet għall-użu ta' servizzi tal-karozzi mill-Ministeru, dipartimenti, entitajiet eċċ. li jaqgħu taħtha? Kemm kien in-numru ta' karozzi in kwestjoni?
ONOR. GIOVANNA DEBONO:  Ninsab infurmata li l-informazzjoni mitluba mill-Onor. Interpellant hija kif murija fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

UFFIĊĊJU TAL-PRIM MINISTRU – NEFQA FUQ KONSUM  TA' FUEL
24587. L-ONOR. NOEL FARRUGIA  staqsa lill-Prim Ministru: Jista' l-Prim Ministru jgħid kemm kien jammonta f'ċifra ta' flus  globali  l-konsum tal-fuel matul l-2010 fil-Ministeru, dipartimenti u entitajiet li jaqgħu taħtu? Kemm kien jammonta f'litri? 
ONOR. LAWRENCE GONZI:  Għar-rigward tal-ispiża fi flus nirreferi lill-Onor. Interpellant għar-risposta tiegħi f’mistoqsija parlamentari 23483 liema valur kien jirrifletti f’411,773 litru ta’ fuel.  

MINISTERU TAL-AFFARIJIET BARRANIN - NEFQA FUQ KONSUM  TA' FUEL
24588. L-ONOR. NOEL FARRUGIA  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u l-Ministru tal-Affarijiet Barranin jgħid kemm kien jammonta f'ċifra ta' flus  globali l-konsum tal-fuel matul l-2010 fil-Ministeru, dipartimenti u entitajiet li jaqgħu taħtu? Kemm kien jammonta f'litri? 

ONOR. TONIO BORG:  Nixtieq nirreferi lill-Onor. Interpellant għat-tweġiba għall-mistoqsija parlamentari 23484 rigward ċ-ċifra ta' flus globali fuq l-konsum tal-fuel.  L-ammont ta' litri li nxtraw huwa ta’ 91,032.
MINISTERU GĦAR-RIŻORSI U AFFARIJIET RURALI - CALLS FOR APPLICATION
24681. L-ONOR. JUSTYNE CARUANA  staqsiet lill-Ministru għar-Riżorsi u Affarijiet Rurali: Jista' l-Ministru jgħid kemm ħarġu calls for application fl-aħħar sena mill-Ministeru u mid-dipartimenti kollha li jaqgħu taħt id-dekasteru? Kemm kien hemm applikazzjonijiet? Kemm kienu l-persuni li għaddew? Kemm ġew magħżula/ingaġġati? Il-bqija ta' dawk li għaddew se jiġu ingaġġati fiż-żmien li ġej? Għal kemm tul ta' żmien jibqa' jgħodd ir-riżultat tal-eżami f'kull każ?
ONOR. GEORGE PULLICINO:  Ninforma lill-Onor. Interpellant li l-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU TAL-ĠUSTIZZJA U L-INTERN - CALLS FOR APPLICATION
24682. L-ONOR. JUSTYNE CARUANA  staqsiet lill-Ministru tal-Ġustizzja u l-Intern: Jista' l-Ministru jgħid kemm ħarġu calls for application fl-aħħar sena mill-Ministeru u mid-dipartimenti kollha li jaqgħu taħt id-dekasteru? Kemm kien hemm applikazzjonijiet? Kemm kienu l-persuni li għaddew? Kemm ġew magħżula/ingaġġati? Il-bqija ta' dawk li għaddew se jiġu ingaġġati fiż-żmien li ġej? Għal kemm tul ta' żmien jibqa' jgħodd ir-riżultat tal-eżami f'kull każ?
ONOR. CARMELO MIFSUD BONNICI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MINISTERU TAS-SAĦĦA, L-ANZJANI U L-KURA FIL-KOMUNITÀ - CALLS FOR APPLICATION
24683. L-ONOR. JUSTYNE CARUANA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm ħarġu calls for application fl-aħħar sena mill-Ministeru u mid-dipartimenti kollha li jaqgħu taħt id-dekasteru? Kemm kien hemm applikazzjonijiet? Kemm kienu l-persuni li għaddew? Kemm ġew magħżula/ingaġġati? Il-bqija ta' dawk li għaddew se jiġu ingaġġati fiż-żmien li ġej? Għal kemm tul ta' żmien jibqa' jgħodd ir-riżultat tal-eżami f'kull każ?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

MINISTERU TAL-EDUKAZZJONI, XOGĦOL U L-FAMILJA - CALLS FOR APPLICATION
24684. L-ONOR. JUSTYNE CARUANA  staqsiet lill-Ministru tal-Edukazzjoni, Xogħol u l-Familja: Tista' l-Ministru tgħid kemm ħarġu calls for application fl-aħħar sena mill-Ministeru u mid-dipartimenti kollha li jaqgħu taħt id-dekasteru? Kemm kien hemm applikazzjonijiet? Kemm kienu l-persuni li għaddew? Kemm ġew magħżula/ingaġġati? Il-bqija ta' dawk li għaddew se jiġu ingaġġati fiż-żmien li ġej? Għal kemm tul ta' żmien jibqa' jgħodd ir-riżultat tal-eżami f'kull każ?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MINISTERU GĦAL GĦAWDEX - CALLS FOR APPLICATION
24685. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid kemm ħarġu calls for application fl-aħħar sena mill-Ministeru u mid-dipartimenti kollha li jaqgħu taħt id-dekasteru? Kemm kien hemm applikazzjonijiet? Kemm kienu l-persuni li għaddew? Kemm ġew magħżula/ingaġġati? Il-bqija ta' dawk li għaddew se jiġu ingaġġati fiż-żmien li ġej? Għal kemm tul ta' żmien jibqa' jgħodd ir-riżultat tal-eżami f'kull każ?
ONOR. GIOVANNA DEBONO:  Ninsab infurmata li l-informazzjoni mitluba mill-Onor. Interpellant hija kif murija fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
GĦAWDEX: STUDENTI B’DIŻABILITÀ – EŻAMI TAL-HOME ECONOMICS

24686. L-ONOR. JUSTYNE CARUANA  staqsiet lill-Ministru għal Għawdex: Peress li hemm studenta b'diżabilità li trid tagħmel il-parti prattika tal-‘O’ Level tal-home economics u l-ebda skola f'Għawdex, lanqas l-iskola l-ġdida tas-subien m'għandha l-faċilità biex persuni b'diżabilità jagħmlu dan l-eżami, tista' l-Ministru tgħid x'se jsir biex din il-problema tiġi indirizzata b'mod immedjat biex din it-tifla u oħrajn bħalha jkollhom il-possibilità li jagħmlu dan l-eżami?
ONOR. GIOVANNA DEBONO:  Ninsab infurmata li kemm fl-iskola Sekondarja tal-Bniet Agius de Soldanis kif ukoll fl-iskola tas-Subien Ninu Cremona, hemm aċċessibilità għall-persuni b'diżabilità inkluż lift f'kull skola.

Studenta fil-Form 4 ġiet trasferita għall-iskola Sekondarja tal-Bniet minn skola privata f'Jannar 2011.  Din l-istudenta għandha s-suġġett tal-Home Economics li tiegħu se tagħmel l-O Level f'Mejju tal-2012 li jinkludi eżami tal-prattika.

Qed jiġi stabbilit x'arranġamenti hemm bżonn li jsiru biex jiġi ffaċilitat li din l-istudenta tkun tista' tagħmel l-eżami tal-prattika dejjem skont kif jippermettu r-regolamenti tal-eżamijiet.
MEPA - APPLIKAZZJONIJIET GĦALL-BINI TA’ LUKANDI

24719. L-ONOR. ĊENSU GALEA  staqsa lill-Prim Ministru: B'referenza għar-risposta tal-mistoqsija parlamentari 24500, fejn ingħatat l-informazzjon dwar applikazzjonijiet pendenti quddiem l-Awtorità ta' Malta dwar l-Ambjent u l-Ippjanar għal dak li jikkonċerna l-lukandi, jista' l-Prim Ministru jagħti tagħrif dwar jekk dan ix-xogħol hux se jġib miegħu żieda fin-numru ta' sodod fl-istess lukandi? Jista' jagħti tagħrif lokalità, lokalità dwar b'kemm se jiżdiedu s-sodod available? 
ONOR. LAWRENCE GONZI:  Ninfurmaw lill-Onor. Interpellant li m'hemm l-ebda metodu kif noħorġu l-informazzjoni mitluba mis-sistema tal-informatika tal-Awtorità ta’ Malta dwar l-Ambjent u l-Ippjanar.
MEPA – RAPPORTI DWAR NATURA 2000 SITES
24731. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid permezz tal-Awtorità ta' Malta dwar l-Ambjent u l-Ippjanar u jqiegħed fuq il-Mejda tal-Kamra kopji tar-rapporti li għamel l-Awditur tal-Awtorità dwar Natura 2000 Sites?
ONOR. LAWRENCE GONZI:  Kopja ta’ erba' rapporti li għamel l-Awditur tal-Awtorità dwar Natura 2000 sites tpoġġiet fuq il-Mejda tal-Kamra waqt il-ħin tat-Tqegħid ta’ Karti.

GĦAWDEX: QALA – UŻU TA’ ART PUBBLIKA F’TA' MUXI

24732. L-ONOR. LEO BRINCAT  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x’permessi hemm u jekk le x’passi ttieħdu dwar użu tal-art pubblika kemm f’Ta' Muxi, il-Qala kif wkoll fl-Aħrax tal-Mellieħa li qed tinħadem minn terzi b’mod li jonqos milli jħares il-garigue fl-istess nħawi?
ONOR. TONIO FENECH:  Ngħarraf lill-Onor. Interpellant li tinħtieg site plan biex tkun tista’ tiġi identifikata l-art in kwistjoni.
FORTIZZA TA' BINĠEMMA

24733. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid min qed jokkupa l-Fortizza ta' Binġemma bħalissa kif wkoll jekk il-kirja skadietx jew ġietx mġedda? Jsir liaison ma' Heritage Malta dwar iż-żamma ta’ dawn it-tip ta’ siti storiċi? X’kundizzjonijiet jsiru lil min jkun jokkupa siti simili?
ONOR. LAWRENCE GONZI:  Infurmat li l-entità kkonċernata qed tiġbor l-informazzjoni mitluba mill-Onor. Interpellant u hekk kif dak l-eżerċizzju jkun finalizzat, l-informazzjoni tiġi ppreżentata.
ĦITAN TAS-SEJJIEĦ

24734. L-ONOR. LEO BRINCAT  staqsa lill-Prim Ministru: Jista' l-Prim Ministru jikkunsidra li jagħmel kundizzjoni lil min jkollu art bi qbiela kemm għal skopijiet ta' raba' u skopijiet oħra li jkun responsabbli għall-kundizzjoni tal-ħitan tas-sejjieħ minħabba li ħafna minn dawn il-ħitan jinstabu fi stat ħazin ħafna mingħajr ma ħadd donnu huwa responsabbli għalihom?
ONOR. LAWRENCE GONZI:  Filwaqt li se ngħaddi s-suġġeriment lill-Ministru kkonċernat, inżid li x-xogħlijiet ta' manutenzjoni għandhom isiru skont is-sengħa tradizzjonali tas-sejjieħ, għandhom ikunu jaqblu mal-pajsaġġ tal-madwar, u għandhom isiru bil-galbu sabiex ma jikkawżawx ħsara lill-ambjent jew lil strutturi antiki. Il-ħitan tas-sejjieħ huma wkoll imħarsin bil-liġi, permezz tar-Regolamenti ta' l-1997 dwar ħitan tas-Sejjieħ u Strutturi Rurali (Konservazzjoni u Manutenzjoni) u r-regolamenti tal-2004 li jemendawhom.  Għaldaqstant, l-interventi fuqhom (b'mod partikolari bidliet fl-għamla jew l-għoli tal-ħajt, kif ukoll xogħlijiet li jinvolvu twaqqigħ u bini mill-ġdid) jeħtieġu awtorizzazzjoni mill-MEPA qabel ma jsiru x-xogħlijiet, skont id-dispożizzjonijiet tar-regolamenti msemmija.
ALLOKAZZJONI TA’ ARTIJIET BL-ISKOP LI JIĠU KKULTIVATI

24735. L-ONOR. LEO BRINCAT  staqsa lill-Ministru għar-Riżorsi u Affarijiet Rurali: Jista' l-Ministru jgħid jekk għandux il-ħsieb li jalloka bċejjeċ ta’ art għall-iskopijiet li jiġu kkultivati kif jagħmlu f’pajjiżi oħrajn bħall-Ingilterra permezz ta’ allotments filwaqt li jiġi żgurat li dawn jintużaw għall-iskopijiet oriġinali tagħhom?
ONOR. GEORGE PULLICINO:  Ninforma lill-Onor. Interpellant li tweġiba tingħata f’seduta oħra.
HERITAGE MALTA – INTRODUZZJONI TA’ HERITAGE TRAIL 

24736. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid fiex waslu il-pjanijiet tal-gvern li jintroduċi heritage trail fil-pajjiż?
ONOR. LAWRENCE GONZI:  Infurmat li Heritage Malta torganizza għadd ta’ heritage trials għall-partijiet ta’ Malta jew temi partikolari matul is-sena. Bħalissa qed tħejji wkoll tliet nature trials fil-park arkeoloġiku ta’ Ħaġar Qim u l-Imnajdra.
AĠENZIJA APPOĠĠ – TELEFONATI FUQ IL-LINJA 179

24763. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm saru telefonati lill-Aġenzija Appoġġ fuq il-linja 179 sena b’sena bejn l-2005 u l-2010 u x’tip ta’ problemi kienu jitrattaw dawn it-telefonati? Kemm kienu l-persuni li fuq il-bażi ta’ dawn it-telefonati, ingħataw appuntament ma’ professjonisti tal-Appoġġ stess u kemm kienu l-persuni li kienu riferuti għal appuntament fis-settur privat? Xi kriterji jintużaw biex persuna tkun riferuta lis-settur privat u xi kriterji jintużaw biex jintgħażel min jagħti s-servizz fis-settur privat ?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
AĠENZIJA APPOĠĠ - PSIKOLOGI  U PSIKJATRI 

24764. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm huma l-psikologi u l-psikjatri reġistrati u kwalifikati li bħalissa huma impjegati full-time u part-time b’mod separat mal-Aġenzija Appoġġ?
ONOR. DOLORES CRISTINA:  L-Aġenzija Appoġġ timpjega 2 psikologi fuq bażi full-time, 4 psikologi fuq bażi part-time u psikoterapista fuq bażi part-time.   L-Aġenzija m’għandha l-ebda psikjatra jaħdem magħha.

AĠENZIJA APPOĠĠ - PSIKOTERAPISTI TAL-FAMILJA

24765. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm huma l-psikoterapisti tal-familja reġistrati u kwalifikati li bħalissa huma impjegati full-time u part-time b’mod separat mal-Aġenzija Appoġġ?
ONOR. DOLORES CRISTINA:  L-Aġenzija Appoġġ timpjega family therapist full-time li bħalissa qed taħdem fuq bażi ta’ reduced hours, family therapist fuq bażi ta’ part-time u family therapy worker fuq bażi ta’ part-time.  Fil-preżent hemm ukoll pożizzjoni ta’ family therapist li qiegħda fil-proċess li timtela.

AĠENZIJA APPOĠĠ - SOCIAL WORKERS
24766. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm huma s-social workers reġistrati u kwalifikati li bħalissa huma impjegati full-time u part-time b’mod separat mal-Aġenzija Appoġġ?
ONOR. DOLORES CRISTINA:  Fi ħdan l-Appoġġ hemm total ta’ 122 social worker li jaħdmu fuq bażi full-time u 14-il social worker li jaħdmu fuq bażi part-time.

Minn dawn hemm 83 li għandhom is-social work warrant li jaħdmu fuq bażi full-time u 6 li għandhom il-warrant u li jaħdmu part-time.  Is-social workers jingħataw il-warrant wara li jkunu ilhom jaħdmu sentejn bħala social workers.

GĦAWDXIN LI TALBU L-ASSISTENZA TAL-GVERN BIEX JEMIGRAW

24767. L-ONOR. JOE MIZZI  staqsa lill-Ministru għal Għawdex: Tista' l-Ministru tgħid kemm kienu l-Għawdxin li bejn l-2005 u l-2010, sena b’sena, talbu l-assistenza tal-gvern biex jemigraw lejn l-Istati Uniti, l-Kanada u l-Awstralja b’mod separat ? 
ONOR. GIOVANNA DEBONO:  Nitlob lill-Onor. Interpellant jagħmel il-mistoqsija lill-Ministru kkonċernat.
UFFIĊĊJU TAL-PRIM MINISTRU - AWTORITAJIET, ENTITAJIET U BORDIJIET

24768. L-ONOR. JOE MIZZI  staqsa lill-Prim Ministru: Jista’ l-Prim Ministru jagħti lista tal-awtoritajiet, entitajiet u bordijiet kollha li jaqgħu taħt ir-responsabiltà tiegħu? X’inhu n-numru ta’ persuni, inkluż chairman, li jservu fuq kull bord ta’ kull entità li dwarha qed issir l-ewwel mistoqsija? Kemm jitħallsu kull chairman u kull membru ta’ kull entità li dwarha qed issir l-ewwel mistoqsija?
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.

(Din it-tweġiba ġiet ikkoreġuta b’dokument Nru. 6937 li tpoġġa fuq il-Mejda tal-Kamra f’Seduta 336 tal-Erbgħa, 6 ta’ April 2011)
TRANSPORT MALTA - CHIEF OFFICER ROAD CONTRUCTION
24795. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: B'referenza għall-kariga ġdida fi ħdan Transport Malta u ċioe dik ta' Chief Officer Road Construction, jista' l-Ministru jgħid xi kwalifiki ntalbu u jekk il-kandidat magħżul, li kien jokkupa l-grad ta' engineer il-Metode, jissodisfax il-kriterji għal dan il-grad?
ONOR. AUSTIN GATT:  Ninsab infurmat li l-kwalifiki mitluba huma ta' degree universitarja jew kwalifika ekwivalenti/relatata fil-management, project management, engineering, architecture u/jew, civil engineering. Il-kandidat magħżul jissodisfa l-kriterji għal dan il-grad.
ETC - PERSUNI LI LAĦQU L-ETÀ TAL-PENSJONI

24820. L-ONOR. JOSEPH M. SAMMUT  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm hemm persuni li laħqu l-età pensjonabbli u li qegħdin japplikaw mal-Korporazzjoni għax-Xogħol u Taħriġ sabiex isibu xogħol? 
ONOR. DOLORES CRISTINA:  Meta persuna tilħaq l-età pensjonabbli ma tistax tirreġistra għax-xogħol fuq l-ewwel u t-tieni parti tar-reġistru.  Però wieħed jista’ jirreġistra taħt parti oħra, dik ta` xogħol par- time. Fuq din il-parti hemm 16-il persuna jirreġistraw. 

SPTAR ĠENERALI T'GĦAWDEX - UPGRADING TAL-OPERATING THEATRE
24827. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett tal-upgrading tal-operating theatre fl-Isptar Ġenerali ta’ Għawdex? 
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
GĦAWDEX - PROĠETT TAŻ-ŻEWWIEQA WATERFRONT 

24828. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett tal-upgrading taż-Żewwieqa Waterfront f’Għawdex? 
ONOR. LAWRENCE GONZI:  Ngħarraf lill-Onor. Interpellant li sal-lum għadha ma ġiet imressqa ebda talba.
GĦAWDEX – PROĠETT TAT-TRIQ TAX-XLENDI 

24829. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett għar-rikostruzzjoni ta’ parti mit-Triq tax-Xlendi f’Għawdex? 
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti. Nixtieq ngħarraf lill-Onor. Interpellant li l-proġett għar-rikostruzzjoni ta’ parti mit-triq tax-Xlendi f’Għawdex u l-proġett għar-rikostruzzjoni tat-triq ta’ Pinu f’Għawdex huma meqjusa bħala proġett wieħed għall-finijiet amministrattivi.
GĦAWDEX – PROĠETT TAT-TRIQ TA' PINU 

24830. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett għar-rikostruzzjoni tat-Triq ta’ Pinu f’Għawdex? Min hu responsabbli għall-implimentazzjoni ta’ dan il-proġett u proġetti oħra f’Għawdex kofinanzjati mill-Unjonu Ewropea, il-project leader jew id-Direttorat (Strateġija u Sapport)? 
ONOR. LAWRENCE GONZI:  Nirreferi lill-Onor. Interpellant għar-risposta fil-mistoqsija parlamentari  24829. Għat-tieni parti tal-mistoqsija ngħarraf lill-Onor. Interpellant li l-benefiċjarji huma responsabbli mill-proġetti rispettivi tagħhom. Il-lista ta’ benefiċjarji tinsab fuq is-sit eletroniku tal-Awtorità ta’ Ġestjoni.
GĦAWDEX - PROĠETT TAL-MCAST 

24831. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett għall-upgrading and expansion tal-Istitut tal-MCAST fix-Xewkija f’Għawdex (ERDF 456)? 
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
GĦAWDEX - PROĠETT TAL-MCAST 

24832. L-ONOR. ANTON REFALO  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra kopja tat-talba/talbiet li saru għall-estensjoni tal-implementation timeframe tal-proġett ta’ Language Lab with Contact Centre Facility fl-Istitut tal-MCAST f’Għawdex (ERDF 062)? 
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
UNIVERSITÀ – STUDENTI MIS-7, 11 U 12-IL DISTRETT ELETTORALI

24848. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti tagħrif dwar kemm hu preżentement in-numru ta’ studenti li ġejjin mil-lokalitajiet tas-7, 11 u 12-il distrett elettorali li qegħdin jistudjaw l-Università, lokalità, lokalità?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

TFAL TAĦT CARE ORDER MIS-7, 11 U 12-IL DISTRETT ELETTORALI

24849. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti tagħrif dwar kemm hu preżentement in-numru ta’ tfal li qegħdin taħt care order li ġejjin mil-lokalitajiet tas-7, 11 u 12-il disterett elettorali, lokalità lokalità?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MCAST – STUDENTI MIS-7, 11 U 12-IL DISTRETT ELETTORALI

24850. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti tagħrif dwar in-numru ta’ student li qed jattendu xi kors fl-MCAST, preżentement u li ġejjin mil-lokalitajiet tas-7, 11 u 12-il distrett elettorali, lokalità lokalità?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
GĦAQDIET SPORTIVI – SKAMBJI U TRAINING CAMPS F’PAJJIŻI TAL-UE

24851. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti tagħrif dwar jekk għaqdiet sportivi lokali jistgħux jibbenefikaw minn skemi ta’ skambji ma' għaqdiet rispettivi f’pajjiżi oħra tal-Unjoni Ewropea biex ikunu jistgħu jwettqu skambji u training camps għand xulxin?
ONOR. DOLORES CRISTINA:  Iva, għaqdiet sportivi jistgħu japplikaw għal skemi ta’ skambju dment li l-proġett ikollu element ta’ edukazzjoni formali u informali għal żgħażagħ ta’ età bejn 13 u 30 sena. It-tagħrif jinstab kollu għand l-aġenzija taż-żgħażagħ li twaqqfet dan l-aħħar fi ħdan il-Ministeru.    

GĦAQDIET ĠODDA FIL-QASAM SOĊJALI, SPORTIV JEW KULTURALI

24852. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti tagħrif dwar jekk hux mistenni li jkun hemm skemi speċifiċi biex jitwaqqfu għaqdiet ġodda, fil-qasam soċjali, sportivi jew kulturali, li jkunu jistgħu jibbenefikaw minn skemi tal-Unjoni Ewropea biex jitwaqqfu u jkomplu jaħdmu għall-benefiċċju tal-lokalità li fiha jkunu mwaqqfa?
ONOR. DOLORES CRISTINA:  Fid-dekasteru tal-Ministeru tal-Edukazzjoni, Xogħol u l-Familja m’hemm l-ebda skema speċifika tal-Unjoni Ewropea biex jitwaqqfu għaqdiet ġodda fil-qasam Soċjali, Sportiv jew Kulturali. 

VETTURI SKRAPPJATI 

24853. L-ONOR. JOSEPH SAMMUT  staqsa lill-Ministru għar-Riżorsi u Affarijiet Rurali: Jista' l-Ministru jgħid:

a) jekk wara li l-persuna inkarigata mill-gvern f'Tar-Robba takkwista l-vetturi ai fini ta' scrap skont l-iskema tal-Unjoni Ewropea, dan hux intitolat ibigħ l-istess vetturi;

b) jekk fl-affermattiv, huwiex eżentat milli joħroġ irċevuta tal-VAT; u

ċ) jekk fin-negattiv, fiż-żewġ istanzi x'passi se jieħu l-Ministeru?
ONOR. GEORGE PULLICINO:  Ninforma lill-Onorevoli Interpellant li tweġiba tingħata f' seduta oħra.
VETTURI SKRAPPJATI - ĊITAZZJONIJIET

24854. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid meta persuna jkollha numru ta' ċitazzjonijiet fuq il-karozza, liema karozza ma tintużax u se tiġi scrapped, x'inhi l-proċedura normali?
ONOR. AUSTIN GATT:  Ninsab infurmat li qabel ma vettura tiġi skrappjata, iridu jitħallsu ċ-ċitazzjonijiet kollha pendenti.
AIR MALTA – FRANKAR TA’ FLUS BIT-TNAQQIS TAL-IMPJEGATI

24855. L-ONOR. LUCIANO BUSUTTIL  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hu proġettat li l-Air Malta tiffranka flus jekk tnaqqas 600 impjegat? 
ONOR. TONIO FENECH: Ngħarraf lill-Onor. Interpellant li l-informazzjoni mitluba ma tistax tingħata għaliex hija ta’ natura kummerċjalment sensittiva.

ENEMALTA – METERS TAD-DAWL GĦALL-PANNELLI FOTOVOLTAJIĊI
24857. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara l-każ ta' dawk in-nies li għamlu l-pannelli fotovoltajiċi, applikaw għall-arloġġ u n-nies tal-gvern għadhom ma marrux iwaħħluħ, applikaw  għas-sussidju tal-units u minkejja li għaddew aktar minn xahrejn għadhom ma rċevew xejn u l-arloġġ għadu ma ġiex imwaħħal?
ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 24489.
TAXXA FUQ FUQ SOMMA TAS-SERVIZZ INGLIŻ 

24858. L-ONOR. ANĠLU FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kif is-somma mogħtija lill-persuna, li d-dettalji tiegħu qed jintbagħtu separatament,  li kienet dovuta lilu minħabba li ħadem fis-Servizz Ingliż, u li ngħatat fl-2008, minnhom ġew meħuda bħala taxxa l-ammont ta' €13,064 meta dan ilu pensjonant għal 15-il sena?
ONOR. DOLORES CRISTINA:  L-Onor. Interpellant huwa mitlub jinforma l-persuna ndikata minnu jew persuna tal-fiduċja tagħha biex tavviċina l-Uffiċjal inkarigat mill-Uffiċċju Distrettwali tad-Dipartiment tas-Sigurtà Soċjali tal-Belt jew raħal tagħha.

FLORIANA SENIOR CITIZENS - KERA GĦALL-UŻU TAL-POST

24864. L-ONOR. JEAN PIERRE FARRUGIA  staqsa lill-Ministru tal-Finanzi, l-Ekonomija u Investiment: Fid-dawl tal-fatt li l-gvern qed jitlob kera ta' €1800 fis-sena lill-Floriana Senior Citizens tal-użu tal-post f'Triq San Publju, il-Furjana, jista' l-Minsitru jgħid kif ġie kkalkulat dan l-ammont sostanzjali? Peress li hemm NGOs li ilhom jagħtu kontribut lill-ġid komuni mindu twaqqfu, saħansitra  jagħmlu tajjeb għal nuqqas ta' servizz mill-gvern fejn fil-Furjana m'hemmx day centre u għalhekk il-post irid ikun ċentrali u aċċessibbli, hemm xi mezz sabiex ikollhom sussidju fuq din il-kera?
ONOR. TONIO FENECH:  Ngħarraf lill-Onor. Interpellant illi l-kera tal-fond li qed jagħmel referenza għalih l-Onor. Interpellant, ġiet ikkalkulata mill-Perit tad-Dipartiment tal-Proprjetà tal-Gvern, wara li dan ħa in konsiderazzjoni l-kobor u l-lokazzjoni tal-post. Madanakollu, se nitlob lill-Kummissarju tal-Artijiet, biex jikkonsidra jistax jirrevedi din il-kera għar-raġunijiet imsemmija f’din id-domanda. 
ĦADDIEMA MALTIN FIL-LIBJA

24865. L-ONOR. JEAN PIERRE FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kienu reġistrati ħaddiema Maltin fil-Libja?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba ma tinġabarx minħabba l-fatt li ħaddiema reġistrati mal-Korporazzjoni għax-Xogħol u Taħriġ, ikunu jidhru taħt isem kumpaniji reġistrati f’Malta, u ma jinkludux il-plan of work tagħhom.
TĦASSIB DWAR ŻVILUPP TA' ENERGIJA NUKLEARI

24866. L-ONOR. JEAN PIERRE FARRUGIA  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u l-Ministru tal-Affarijiet Barranin jgħid jekk fit-taħdidiet bilaterali mal-Gvern Taljan fl-aħħar snin, jirriżultax li pajjiżna wera tħassib dwar l-iżvilupp ta' energija nukleari fin-Nofsinhar tal-Italja, reġjun fejn hu magħruf li l-attività siżmika hi għolja?

ONOR. TONIO BORG:  Ma sarx kuntatt bilaterali iżda fil-Kunsill tal-Ministri, Malta sostniet l-inizjattiva tal-Kummissarju tal-Enerġija Oettinger dwar "stress tests" għal stazzjonijiet nukleari.
DIPARTIMENT TAL-KUNTRATTI: SEJĦA GĦAL OFFERTI - SPEĊIFIKAZZJONIJIET
24879. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: B'referenza għall-ħruġ ta' offerta, li d-dettalji tagħha qed jintbagħtu separatament, jista' l-Ministru jgħid jekk evalwax id-dokumentazzjoni kollha tal-offerta u jara jekk l-ispeċifikazzjonijiet tagħha humiex imfasslin b'mod biex jaġevola lil xi wieħed mill-offerenti?
ONOR. TONIO FENECH:  Ngħarraf lill-Onor. Interpellant illi hi proċedura normali li l-offerti li jintefgħu fid-Dipartiment tal-Kuntratti jiġu evalwati minn kumitat ta’ evalwazzjoni. Fuq din is-sejħa għall-offerti partikolari dan il-proċess għaddej. Nixtieq infakkar lill-Onor. appellant li kull min ħass li kien hemm xi speċifikazzjonijiet li kienu jiffavorixxu lil xi ħadd partikolari kellu d-dritt li jitlob kjarifiki mingħand id-Direttur tal-Kuntratti u jekk ma jiħux rimedju jista’ anke jitlob l-intervent tal-Bord ta’ Reviżjoni dwar Kuntratti Pubbliċi. Anke jekk ma sarx dan, għad hemm l-opportunità li min iħossu ddispjaċut b’xi deċiżjoni fuq din is-sejħa għall-offerti, jista’ jagħmel appell skont il-liġi.
SEJĦA GĦAL OFFERTI  CT 3095/2010 – SPEĊIFIKAZZJONIJIET

24880. L-ONOR. EVARIST BARTOLO  staqsa lill-Ministru tal-Edukazzjoni, Xogħol u l-Familja: B'referenza għall-ħruġ ta' offerta, li d-dettalji tagħha qed jintbagħtu separatament, tista' l-Ministru tgħid jekk evalwax id-dokumentazzjoni kollha tal-offerta u tara jekk l-ispeċifikazzjonijiet tagħha humiex imfasslin b'mod biex jaġevola lil xi  wieħed mill-offerenti?
ONOR. DOLORES CRISTINA:  Ngħarraf lill-Onor. Interpellant li d-dokumenti sottomessi minn ħames kumpaniji għas-sejħa għall-offerti b’referenza CT 3095/2010 bħalissa għadhom fil-proċess tal-evalwazzjoni.  L-ispeċifikazzjonijiet fis-sejħa inkitbu skont il-bżonnijiet tal-Proġett ta’ Diġitizzazzjoni fil-Bibljoteka Nazzjonali.

Fid-dokument tas-sejħa għat-tenders kif ukoll waqt il-laqgħa ta’ informazzjoni li saret mal-kumpaniji interessati, ġie indikat ċar li dawk l-offerti li ma jikkwalifikawx skont l-ispeċifikazzjonijiet tas-sejħa ma jiġux ikkunsidrati. Għaldaqstant kienu dawk biss li setgħu joffru l-apparat mitlub fis-sejħa li kellhom jissottomettu l-offerti tagħhom. 
FAĊILITÀ TAS-SUPER YACHTS – INVESTIGAZZJONI DWAR IL-PRIVATIZZAZZJONI

24904. L-ONOR. GINO CAUCHI  staqsa lill-Ministru tal-Ġustizzja u l-Intern: Jista' l-Ministru jgħid jekk il-pulizija kkonkludietx l-investigazzjoni tagħha dwar il-każ tal-ewwel proċess ta' privatizzazzjoni tal-faċilità tas-Super Yachts? Jekk ġie finalizzat, jista' jgħid x'kienet il-konklużjoni u jpoġġi kopja tar-rapport fuq il-Mejda tal-Kamra? Jekk ir-rapport għadu ma ġiex finalizzat, jista' jgħid x'qed iżomm lill-Pulizija milli tikkonkludi din l-investigazzjoni li ilha għaddejja xhur sħaħ?
ONOR. CARMELO MIFSUD BONNICI:  Ninsab infurmat illi l-investigazzjoni tal-Pulizija dwar dan il-każ, għadha mhix konkluża.
ĦWIENET TAX-XORB  - BEJGĦ TA' XORB ALKOĦOLIKU LIL PERSUNI TAĦT L-ETÀ

24905. L-ONOR. GINO CAUCHI  staqsa lill-Ministru tal-Ġustizzja u l-Intern: Jista' l-Ministru jgħid fl-aħħar sena kemm kienu l-istabbilimenti li nbdew proċeduri legali kontrihom wara li nqabdu jbigħu xorb alkoħoliku liż-żgħażagħ taħt l-età konsentita mil-liġi? F'liema żoni tal-pajjiż kienu jinsabu l-istabbilimenti li ttieħdu proċeduri kontrihom?
ONOR. CARMELO MIFSUD BONNICI: Ninsab infurmat illi bejn Jannar tas-sena l-oħra u Marzu ta’ din is-sena kien hemm 19-il persuna responsabbli minn ħwienet tax-xorb li nbdew proċeduri kriminali kontra tagħhom talli servew xorb alkoħoliku lill-persuni taħt is-17-il sena. Dawn kienu fil-Furjana, Valletta, Żurrieq, Birżebbuġa, San Ġiljan, Mellieħa, Qawra, Victoria Għawdex.

TRANSPORT MALTA - POLICY FUQ TOROQ PRIVATI

24906. L-ONOR. GINO CAUCHI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'inhi l-policy ta' Transport Malta fuq toroq hekk imsejjħa privati? 
Jekk persuna tiddikjara u tipprova li triq privata tkun proprjetà tagħha, x'obbligi għandu jkollha? 
Jekk it-triq tkun waħda abitata u li minnha jgħaddu l-vetturi u tkun tinsab fi stat ħażin ta' manutenzjoni, l-awtorità tista' tobbliga lis-sid biex jagħmel it-tiswijiet meħtieġa?
ONOR. AUSTIN GATT:  Ninsab infurmat li l-obbligi legali dwar din il-materja huma regolati fir-Raba’ Parti tal-Leġislazzjoni Sussidjarja 499.57. Klawsola 17 tispeċifika li toroq privati għandhom jinżammu f’kundizzjoni tajba għas-sodisfazzjon tal-awtorità. 
Skont Klawsoli 15 u 19, l-awtorità tista’ titlob lis-sidien biex jagħmlu kwalunkwe xogħol meħtieġ fl-interess pubbliku. F’każ li s-sidien ma jimxux ma’ dak mitlub, l-awtorità tista’ tagħmel ix-xogħol hi a spejjeż tas-sidien tat-toroq in kwistjoni. Dan skont proċedura stabbilita fl-istess leġislazzjoni.
VETTURI JDAĦĦNU – RAPPORTI BL-SMS

24907. L-ONOR. GINO CAUCHI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk il-kampanja biex wieħed jirraporta karozzi li jdaħħnu ħafna (emissions) b'SMS għadhiex għaddejja? 
Jekk le, meta u għalfejn twaqqfet? Jekk għadha għaddejja, kemm daħlu rapporti xahar b'xahar fl-aħħar sena?
ONOR. AUSTIN GATT:  Ninsab infurmat illi l-kampanja biex wieħed jirrapporta karozzi li jdaħħnu ħafna (emissions) b'SMS għadha għaddejja.

In-numru ta' SMSs illi ġew mibgħuta f'dan ir-rigward matul l-aħħar sena xahar b’xahar, huwa kif ġej:

	Mar-10
	2,163

	Apr-10
	1,745

	May-10
	2,012

	Jun-10
	1,763

	Jul-10
	1,744

	Aug-10
	1,426

	Sep-10
	1,502

	Oct-10
	1,598

	Nov-10
	1,311

	Dec-10
	985

	Jan-11
	975

	Feb-11
	888

	TOTAL
	18,112


KORPORAZZJONI GĦAS-SERVIZZI TAL-ILMA - KIRI TA' VANNIJIET

24912. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hu n-numru ta' vannijiet mikrija lill-Korporazzjoni għas-Servizzi tal-Ilma? X'inhi r-rata ta' kiri għal kull ġurnata? 
ONOR. TONIO FENECH:  Ngħarraf lill-Onor. Interpellant illi matul is-sena 2010, il-Korporazzjoni għas-Servizzi tal-Ilma kriet 52 vann f’perjodi differenti matul is-sena.  Ir-rata medja ta’ dan il-kiri għal kull ġurnata hija €22.
MEPA - APPLIKAZZJONIJIET ĠODDA

24913. L-ONOR. CHARLES BUHAGIAR  staqsa lill-Prim Ministru: Jista' l-Prim Ministru jwieġeb mistoqsija parlamentari 24700 u jgħid:

a) kemm daħlu applikazzjonijiet ġodda l-Awtorità ta' Malta dwar l-Ambjent u l-Ippjanar mill-1 ta' Jannar 2011 sal-lum;

b) kemm minn dawn l-applikazzjonijiet għaddew mill-screening process; u

ċ) kemm minn dawn l-applikazzjonijiet ħallsu l-building levy u bdew jiġu proċessati?
ONOR. LAWRENCE GONZI:  Nirreferi lill-Onor. Interpellant għat-tweġiba li tajt għall-mistoqsija parlamentari 24700.
DIPARTIMENTI TAL-GVERN – PERJODU  GĦAS-SOTTOMISSJONIJIET TA’ QUOTATIONS 

24914. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhu l-iqsar perjodu li jista' jingħata għas-sottomissjonijiet ta' quotations maħruġa mid-dipartimenti u entitajiet tal-gvern wara li jinħareġ l-avviż fil-Gazzetta tal-Gvern? 
ONOR. TONIO FENECH:  Ngħarraf lill-Onor. Interpellant illi r-risposta se tingħata f’seduta oħra.
TRASPORT PUBBLIKU  - BUS LANES
24915. L-ONOR. CHARLES BUHAGIAR  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk is-servizz ġdid tat-trasport pubbliku jipprevedix l-użu tal-bus lanes eżistenti jew se jsiru bus lanes ġodda? Jekk se jiżdiedu l-bus lanes, fejn se jsiru l-ġodda? X'infurzar se jsir fuq l-użu fil-bus lanes għax bħalissa kulħadd  jużahom kif irid?
ONOR. AUSTIN GATT:  Ninsab infurmat illi s-servizz  l-ġdid tat-trasport pubbliku jipprevedi l-użu ta’ bus lanes. Il-bus lanes eżistenti se jiġu miżmuma u mtejba, filwaqt li se jiġu introdotti bus lanes ġodda fl-inħawi ta’ Ħal Lija, l-Imsida, il-Bombi, Tas-Sliema/Gżira u Triq Aldo Moro, Marsa

Infurmat ukoll li numru ta’ bus lanes se jkunu mgħammra b’sistema ta’ Intelligent Traffic Management Systems, li tipprovdi tagħmir ta’ traffic lights apposta li jagħtu prijorità lix-xarabanks f’salib it-toroq. Preżentament qed isiru diskussjonijiet bejn Transport Malta u l-Korp tal-Pulizija sabiex jinstab l-aħjar mezz kif isir l-infurzar meħtieġ fuq dawn il-bus lanes.

DIVIZJONI TAX-XOGĦLIJIET PUBBLIĊI - LISTA TAL-VETTURI U L-INĠENJI

24916. L-ONOR. CHARLES BUHAGIAR  staqsa lill-Ministru għar-Riżorsi u Affarijiet Rurali: Jista' l-Ministru jpoġġi fuq il-Mejda tal-Kamra lista tal-vetturi u l-inġenji li għandha d-Divizjoni tax-Xogħlijiet Pubbliċi? Liema huma dawk il-vetturi li jinsabu f'kundizzjoni tajba li jistgħu jiġu utilizzati ? Liema huma dawk li se jiġu scrapped u f'dan il-każ x'inhi s-sena li ġew manifatturati?
ONOR. GEORGE PULLICINO:  Ninforma lill-Onor. Interpellant li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

TELEFON ĊELLULARI - REĠISTRAZZJONI TAN-NUMRI 

24917. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk hemmx ħsieb li biex titnaqqas il-kriminalità f'pajjiżna, kulmin għandu telefon ċellulari jkollu jirreġistra n-numru tiegħu biex b'hekk kull numru ċellulari f'pajjiżna jkun reġistrat, anke jekk jibqa' d-dritt li n-numru jitħalla mhux magħruf għal min jirċievi t-telefonati?
ONOR. AUSTIN GATT:  Ninsab infurmat li mhijiex il-kompetenza tal-Awtorità tal-Komunikazzjoni li tittratta kwistjonijiet fil-qasam kriminali.
DIRETTORJU TAT-TELEFON - PUBBLIKAZZJONI 

24918. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk hemmx żviluppi dwar il-pubblikazzjoni ta' direttorju tat-telefon? Se jkun jinkludi ukoll numri ta' telefon ċellulari? Se jkun provdut lil kull min hu abbonat jew lill-abbonati anzjani biss? Jekk se jkun ippubblikat għall-anzjani biss, jista' jkun ippubblikat b'tipa kbira?
ONOR. AUSTIN GATT:  Ninsab infurmat li bħalissa qiegħdin fit-tieni fażi tal-proċess tal-aġġudikazzjoni biex tintgħażel l-entità li se tippubblika dan id-direttorju. Skont deċiżjoni ippublikata f’April tal-2010, li hija ibbażata fuq id-direttiva Universal Service Directive tal-Union Ewropea, l-obbligu huwa biex dan id-direttorju jkun fih in-numri tal-abbonati kollha tat-telefonija fissa. Kif inhi l-istess deċiżjoni bħalissa, dan id-direttorju għandu jiġi provdut lill-abbonati kollha, u mhux lill-anzjani biss.
IMMIGRANTI FI F’ĊENTRI MAGĦLUQA

24919. L-ONOR. JEAN PIERRE FARRUGIA  staqsa lill-Ministru tal-Ġustizzja u l-Intern: Jista' l-Ministru jgħid kemm għad hemm immigranti f'closed centres? Kemm-il sena ilhom f'pajjiżna każ b'każ?
ONOR. CARMELO MIFSUD BONNICI: Ninsab infurmat illi sal-lum, 4 ta' April 2011, in-numru ta' immigranti fiċ-Ċentri Magħluqa jammonta għal 864.  Minn dawn, 819 daħlu t-Tnejn u t-Tlieta, 28 u 29 ta' Marzu 2011, filwaqt li 45 kienu jinsabu fiċ-ċentru għar-raġunijiet varji.

MARSASKALA - FAMILY PARK 

24921. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 24688 li oriġinarjament saret lill-Ministru għar-Riżorsi u Affarijiet Rurali u li issa ġiet riferuta lilu u jgħid jekk kienx hemm xi fatti ġodda konnessi mal-kuntratt ta' kostruzzjoni ta' family park f'Sant’Antnin, Wied il-Għajn? Jekk iva, x'kienu? Veru li qed issir investigazzjoni? Għaliex? Fuqiex? 
ONOR. TONIO FENECH:  Ngħarraf lill-Onor. Interpellant illi s-sejħa għall-offerti għall-bini ta’ family park f’Sant’Antnin Wied il-Għajn ġiet ikkanċellata. Ġara li wieħed mill-offerenti allega li hu kien diġà jaf informazjoni fuq l-evalwazzjoni tal-offerti qabel ma ġew ippubblikati d-deċiżjonijiet mid-Dipartiment tal-Kuntratti. Saret investigazzjoni mill-Pulizija u rriżulta li membru tal-Kumitat ta’ Evalwazzjoni ħareġ xi informazzjoni. Il-Pulizija qiegħda tipproċedi kriminalment kontra din il-persuna. Fid-dawl ta’ dan, il-Kumitat Ġenerali tal-Kuntratti ħass li l-proċess ġie ivviżjat u għaldaqstant iddeċieda li din is-sejħa għall-offerti għandha tiġi kkanċellata. Ħadd mill-offerenti m’appella minn din id-deċiżjoni.
PANNELLI FOTOVOLTAJĊI – SKEMA TA’ SUSSIDJU

24922. L-ONOR. RODERICK GALDES  staqsa lill-Ministru għar-Riżorsi u Affarijiet Rurali: Jista' l-Ministru jgħid jekk l-Awtorità ta' Malta għar-Riżorsi hux beħsieba terġa' toħroġ l-iskema tal-pannelli fotovoltajċi matul din is-sena? Jekk iva, jista' jgħid f'liema żmien se toħroġ din l-iskema?
ONOR. GEORGE PULLICINO:  Ninforma lill-Onor. Interpellant li l-Awtorità ta’ Malta dwar ir-Riżorsi mistennija toħroġ skema ġdida li tagħti għajnuna għal xiri ta’ pannelli fotovoltajċi għal użu domestiku.  Din l-iskema ħa tkun iffinanzjata minn fondi tal-ERDF.  Hu ppjanat li l-iskema toħroġ għal nofs din is-sena.
AWTORITÀ TAD-DJAR – DJAR MIXTRIJA TAĦT IL-HOME OWNERSHIP SCHEME

24923. L-ONOR. RODERICK GALDES  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm għad fadal djar tal-gvern li kienu nxtraw bħala parti mill-Home Ownership Scheme li għadhom fi stadju ta' konvenju? Tista' tagħti n-numru ta' dawn id-djar skont il-lokalitajiet?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

DIPARTIMENT TAL-ARTIJIET – KUMPENS FUQ ARTIJIET LI FUQHOM INBNEW DJAR TAL-HOS

24924. L-ONOR. RODERICK GALDES  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hu l-ammont ta' kumpens li għad fadal x'jitħallas mid-Dipartiment tal-Artijiet fuq artijiet li fihom inbnew id-djar ta' Home Ownership Scheme? Jista' jagħti l-ammonti ta' kumpens skont il-lokalità?
ONOR. TONIO FENECH:  Ninforma lill-Onor. Interpellant lid-Dipartiment tal-Artijiet mhux f’pożizzjoni li jgħid kemm huwa l-kumpens dovut fuq artijiet li ġew akkwistati mill-Gvern u li fihom inbnew djar tal-Home Ownership Scheme. Dan peress li qegħdin jiġu ppreparati stimi riveduti ta’ dawn l-artijiet skont il-provvediment tal-Ordinanza dwar l-Akkwist ta’ Artijiet (Kap 88). Barra minn hekk, mal-kumpens tal-valur tal-art li jrid jitħallas lis-sidien oriġinali, jridu jiżdiedu wkoll l-interessi li jkunu jridu jiġu kkalkulati sad-data tat-trasferiment tal-art lill-gvern.

Intant il-lokalitajiet li fihom għad fadal kumpens x’jitħallas fuq artijiet li fuqhom nbnew djar tal-Home Ownership Scheme huma Ħ’Attard, B’kara, Kirkop, Gudja, Luqa, Wied il-Għajn, Mġarr, Mosta, Mqabba, Msida, Nadur, Naxxar, Paola, Qormi, Qrendi, Rabat, Rabat (Għawdex), San Ġwann, Siġġiewi, Swieqi, Xagħra (Għawdex), Żebbuġ u Żurrieq. 
GĦAJNUNA LIL PERSUNI LI MA JISTGĦUX JIEĦDU PRODOTTI TAD-DQIQ

24925. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: B'referenza għat-tweġiba tal-mistoqsija parlamentari 24742, jista' l-Ministru jwieġeb it-tieni parti tal-mistoqsija parlamentari 24742 li oriġinarjament saret lill-Ministru tas-Saħħa, l-Anzjani u l-Komunità u li issa ġiet riferuta lilu u jgħid jekk hemmx xi ħsieb biex l-istat jibda jgħin, anki permezz ta’ xi tax credits lill-familji ta’ tfal li ma jistgħux jieħdu prodotti tad-dqiq u ħalib u li jkollhom spejjeż kbar biex jixtru prodotti u vitamini speċifiċi għal uliedhom?
ONOR. TONIO FENECH:  Ngħarraf lill-Onor. Interpellant illi din il-proposta tista’ tiġi kkunsidrata f’kuntest aktar wiesa’ ta’ sitwazzjonijiet annwali u fil-kuntest tal-baġit.
QASAM TAS-SAĦĦA – RIKONOXXIMENT TA’ ĊERTIFIKATI MILL-BIBIC

24926. L-ONOR. GINO CAUCHI  staqsa lill-Ministru tas-Saħħa, l-Anzjani u l-Kura fil-Komunità: B'referenza għat-tweġiba tal-mistoqsija parlamentari 24743, u in vista li ċ-ċertifikati mediċi li kont qed nirreferi għalihom huma dawk mediċi li jinħarġu mill-BIBIC bħala riferta għas-servizz tas-saħħa, jista' l-Ministru jgħid jekk hemmx xi raġuni għalfejn ċertifikat li jkun maħruġ mill-fergħa lokali tal-British Institute for Brain Injured Children, magħrufa aktar bħala BIBIC, ma jiġix rikonoxxut mill-awtoritajiet lokali tas-saħħa?

Għalfejn ċertifikat simili li jinħareġ fl-Ingilterra mill-istess BIBIC jiġi rikonoxxut mill-awtoritajiet Ingliżi u fl-istess istanza f'pajjiżna ma jiġrix l-istess?
ONOR. JOSEPH CASSAR:  Infurmat li matul dawn l-aħħar 15-il sena, id-Dipartiment tal-Pedjatrija tal-Isptar Mater Dei ma rċeva ebda riferti jew ċertifikati mediċi mill-BIBIC. Jekk fil-futur jirċievu riferti jew rapporti mill-BIBIC, dawn jiġu evalwati skont il-merti tagħhom kif isir fil-każ ta’ kull rapport ieħor. Ġeneralment, kull rapport minn tabib rikonoxxut mill-Kunsill Mediku tal-pajjiż rispettiv ikun aċċettat bħala validu u jingħata l-attenzjoni mistħoqqa.
MEPA - APPLIKAZZJONIJIET FI STADJU TA’ VETTING U SCREENING 

24929. L-ONOR. RODERICK GALDES  staqsa lill-Prim Ministru: Jista' l-Prim Ministru jgħid kemm huwa l-ammont ta' applikazzjonijiet pendenti fi stadju ta' vetting u screening fl-Awtorità ta' Malta dwar l-Ambjent u l-Ippjanar taħt is-sistema l-ġdida?
ONOR. LAWRENCE GONZI:  Ninforma lill-Onor. Interpellant li t-tweġiba se tingħata f’xi seduta oħra.
MEPA - APPLIKAZZJONIJIET VALIDATI

24930. L-ONOR. RODERICK GALDES  staqsa lill-Prim Ministru: Jista' l-Prim Ministru jgħid kemm huwa l-ammont ta' applikazzjonijiet li ġew validati s'issa minn mindu bdiet is-sistema l-ġdida ta' applikazzjonijiet fl-Awtorità ta' Malta dwar l-Ambjent u l-Ippjanar?
ONOR. LAWRENCE GONZI:  Infurmat li l-entità kkonċernata qed tiġbor l-informazzjoni mitluba mill-Onor. Interpellant u hekk kif dak l-eżerċizzju jkun finalizzat, l-informazzjoni tiġi ppreżentata.
MEPA - APPLIKAZZJONIJIET DEĊIŻI MILL-EPC

24931. L-ONOR. RODERICK GALDES  staqsa lill-Prim Ministru: Jista' l-Prim Ministru jgħid kemm applikazzjonijiet ġew deċiżi mill-EPC's taħt is-sistema l-ġdida tal-applikazzjonijiet fl-Awtorità ta' Malta dwar l-Ambjent u l-Ippjanar?
ONOR. LAWRENCE GONZI:  Infurmat li l-entità kkonċernata qed tiġbor l-informazzjoni mitluba mill-Onor. Interpellant u hekk kif dak l-eżerċizzju jkun finalizzat, l-informazzjoni tiġi ppreżentata.
GENDER REALLIGNMENT SURGERY

24932. L-ONOR. OWEN BONNICI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk Malta għandniex faċilitajiet pubbliċi jew privati biex isir gender reallignment surgery? Jekk iva, jista' jagħti d-dettalji fejn dan jista' jsir? 
Jekk le, jaħsibx li għandu jingħata dan is-servizz fejn il-gvern għall-inqas joħroġ imqar frazzjon mill-ispiża, tenut kont anke li ċerti surgeries ta' dan it-tip qed isiru minn Maltin fis-Serbja li hu pajjiż għal kollox estranju minn tagħna inkluż fil-lingwa?

ONOR. JOSEPH CASSAR:  Infurmat li fis-settur pubbliku ma jeżistux faċilitajiet biex issir gender realignment surgery.  Sal-lum m’hemmx pjanijiet biex jiġi introdott dan is-servizz.
SANT'ANTNIN: INAWGURAZZJONI TAL-IMPJANT GĦAR-RIĊIKLAĠĠ - KIRI TA' COACHES U REKLAMAR
24933. L-ONOR. OWEN BONNICI  staqsa lill-Ministru għar-Riżorsi u Affarijiet Rurali: B'referenza għat-tweġiba tal-mistoqsija parlamentari 24816, jista' l-Ministru jgħid jekk il-kirjiet ta' coaches, ir-reklamar imsemmi fl-istess tweġiba u x-xogħol in konnessjoni mar-receptions eċċ. sarux permezz ta' sejħa għall-offerti jew inkella b'direct order? Min kienu l-kumpaniji li ngħataw ix-xogħol msemmi?
ONOR. GEORGE PULLICINO:  Ninforma lill-Onor. Interpellant illi l-coaches li nkrew għall-Open Weekend marbuta mal-inawgurazzjoni tal-impjant kienu open top double deckers u li l-kiri sar mingħand Supreme Travel  permezz ta' direct order.  Skont il-pjan kellu jkun hemm  coach wieħed u dan kien il-każ matul il-jum tas-Sibt iżda, fid-dawl tad-domanda qawwija tan-numru ta' nies li żaru l-impjant, kien deċiż li tiżdied coach oħra għall-jum tal-Ħadd

Il-pubbiċità tal-avveniment kienet koperta mit-tender għall-pubbliċità li kien 2008 lill-MPS.  Dawn l-isemmija ħadu ħsieb li jikkordinaw ir-reklamar dwar l-Open Weekend f’Novembru li għadda.
SPEED CAMERAS - ĊITAZZJONIJIET GĦALL-OVERSPEEDING
24935. L-ONOR. CHARLES BUHAGIAR  staqsa lill-Prim Ministru: Jista' l-Prim Ministru jgħid kemm inħarġu ċitazzjonijiet għall-overspeeding minn speed cameras matul ix-xhur ta' Diċembru 2010, Jannar 2011 u Frar 2011għal  kull speed camera u kull xahar separatament?
ONOR. LAWRENCE GONZI: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
DJAR TAL-ANZJANI - SPEZZJONIJIET

24936. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 24781 u jgħid kemm saru spezzjonijiet is-sena l-oħra fid-Djar tal-Anzjani tal-gvern u dawk tal-privat? Fiex kienu jikkonsistu dawn l-ispezzjonijiet? Jista' jpoġġi fuq il-Mejda tal-Kamra kopja tar-riżultati ta' dawn l-ispezzjonijiet?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
STAZZJONIJIET TAT-TV - FREKWENZI

24941. L-ONOR. MICHAEL FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'se jsir mill-frekwenzi li bħalissa huma f'idejn il-Public Broadcasting Services, One TV, Net TV u Smash TV u li mistenni jiġu ritornati fil-ġimgħat li ġejjin?
ONOR. AUSTIN GATT:  Ninsab infurmat li skont ir-Rakkmandazzjoni tal-Kummissjoni 2009/848/KE (Rakkmandazzjoni tal-Kummissjoni tat-28 ta’ Ottubru 2009 li tiffaċilita l-liberazzjoni tad-dividend diġitali fl-Unjoni Ewropea), Stati Membri għandhom jieqfu jużaw teknoloġija ta’ trasmissjoni televizivi analogue fit-territorju tagħhom sal-1 ta’ Jannar 2012. Għaldaqstant l-istazzjonjiet li jxandru fuq frekwenzi b’mod analogue iridu jaqilbu għal sistemi diġitali.

F’ambitu internazzjonali, il-frekwenzi li bħalissa huma lliċenzjati lill-Public Broadcasting Services, One TV, Net TV u Smash TV għal trasmissjonijiet analogue huma regolati bit-Trattat internazzjonali tal-Unjoni Internazzjonali tat-Telekomunikazzjoni (ITU), imsejjaħ bħala il-Geneva 2006 Agreement.  Skont dan it-trattat, dawn il-frekwenzi jistgħu jintużaw minn Malta għal trasmissjonijiet li jużaw teknologija analogue.  Għal trasmissjoniet b’mod diġitali, dan it-trattat jalloka lista ta’ frekwenzi oħra lill-pajjizi, liema lista ġiet imqassma bejn il-pajjizi fuq il-prinċipju ta’ aċċess ekwu għall-frekwenzi bejn ir-reġjuni ġirien.  Trasmissjonijiet diġitali fuq il-frekwenzi li llum tuża Malta b’mod analogue mhuwiex possibbli mingħajr proċess ta’ kordinazzjoni ma’ pajjizi ġirien.  Għaldaqstant mat-tifi ta’ xandiriet analogue, dawn il-frekwenzi ma’ jistgħux jintużaw iżjed.

QASAM TAS-SAĦĦA - KAŻIJIET TA' MRSA

24942. L-ONOR. MICHAEL FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm kien hemm każijiet ta' methicillin-resistant staphylococcus aureus (MRSA) minn Novembru 2010 sal-lum?
ONOR. JOSEPH CASSAR:  Infurmat li d-dijanjożi ta’ każ ta’ MRSA isir biss permezz ta’ test fil-laboratorju.  Matul il-perjodu indikat mill-Onor. Interpellant kien hemm 253 test pożittiv ta’ MRSA.  
SPTAR MATER DEI – NUQQAS TA’ SODOD

24943. L-ONOR. MICHAEL FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid ġurnata b'ġurnata fl-aħħar tliet xhur kemm kien hemm pazjenti li meta ġew ammessi fl-Isptar Mater Dei ma kellhomx sodda fis-swali identifikati normalment biex jintużaw għal in-patients?
ONOR. JOSEPH CASSAR:  Infurmat li l-pazjenti kollha li jiddaħħlu fl-Isptar Mater Dei dejjem jingħataw sodda.  Jista’ jagħti l-każ li jkun hemm xi dewmien biex pazjenti jiġu akkomodati b’sodda, sakemm ikun hemm pazjenti oħra li jiġu liċenzjati mill-isptar u għalhekk ikun hemm differenza bejn x’ħin jidħlu l-pazjenti u x’ħin joħorġu, però l-pazjenti dejjem ingħataw sodda u din dejjem ġiet provduta irrispettivament miċ-ċirkostanzi. 
L-IMSIDA: TRIQ ĦARRUB – PARKEĠĠ RESIDENZJALI

24944. L-ONOR. ROBERT ARRIGO  staqsa lill-Ministru għall-Infrastruttura, Trasport u Komunikazzjoni: Peress li jidher li fi Triq Ħarrub, l-Imsida, hemm sistema ta' parkeġġ li mhux dejjem jidher regolari jew bla permess, hemm parkeġġi żgħar u oħra kbar, unloading li jintuża darba f'sena, yellow lines quddiem garage li m'għandux karozzi ħerġin/deħlin, jista' l-Ministru jgħid jekk dawn l-arranġamenti humiex regolati minn Transport Malta, jekk jistax jsir audit, jew saħansitra residents parking?
ONOR. AUSTIN GATT:  Ninsab infurmat li l-approvazzjonijiet fit-triq imsemmija huma skont it-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. Sadanittant, il-Kunsill Lokali Msida għamel talba biex din it-triq, flimkien ma' numru ta' toroq oħra, tkun inkluża fl-iskema tal-parkeġġ residenzjali kkontrollat.  Madankollu, dawn it-talbiet huma on hold minħabba kawża pendenti fil-Qrati.
PARTEĊIPAZZJONI TAL-MARA FID-DINJA TAX- XOGĦOL

24945. L-ONOR. HELENA DALLI  staqsiet lill-Ministru tal-Edukazzjoni, Xogħol u l-Familja: Tista' l-Ministru tgħid x'ħidma wettaq il-gvern u l-Korporazzjoni għax-Xogħol u Taħriġ fis-sena 2010 biex tiżdied il-parteċipazzjoni tal-mara fid-dinja tax- xogħol? Kemm kienu n-nisa li applikaw għax-xogħol fl-2010? X'etajiet kellhom, kemm minnhom ġew impjegati u f'liema settur?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

QRATI - SENTENZI TA’ ĦABS FUQ KWESTJONI TA’ MANTENIMENT

24946. L-ONOR. HELENA DALLI  staqsiet lill-Ministru tal-Ġustizzja u l-Intern: Jista' l-Ministru jgħid mis-sena 2010 s'issa, kemm-il ragel ġie mogħti sentenza ta' ħabs mill-Qrati fir-rigward ta' nuqqas ta' għarfien ta' kuntratt tal-manteniment? Kemm-il raġel ħarrket il-pulizija fuq manteniment mis-sena 2010 s'issa?
ONOR. CARMELO MIFSUD BONNICI: Ninsab infurmat illi bejn Jannar tal-2010 u Marzu ta’ din is-sena kien hemm 33 każ ta’ rġiel li ntbagħtu l-ħabs wara li nstabu ħatja mill-Qorti tal-Maġistrati (sezzjoni kriminali) fuq akkużi li naqsu li jagħtu l-manteniment.  Infurmat ukoll illi fl-istess sena nbdew proċeduri kontra 631 raġel quddiem l-istess Qorti.
REFERENDUM NAZZJONALI – ARRANĠAMENTI BIEX JINĠIEBU VOTANTI MALTIN MINN BARRA

24947. L-ONOR. EVARIST BARTOLO  staqsa lill-Prim Ministru: Jista' l-Prim Ministru jgħid meta ħa jibdew l-arranġamenti biex jinġiebu l-votanti Maltin għar-referendum nazzjonali tat-28 ta' Mejju, 2011? Kif irid jagħmel min huwa interessat jipparteċipa biex jassigura li d-dritt tiegħu ħa jkun jista' jeżerċitah, kif dejjem sar fil-passat?
ONOR. LAWRENCE GONZI:  Ninsab infurmat li nbdew taħdidiet mal-Air Malta dwar is-suġġett. Dettalji jitħabbru fil-mument opportun.
REFERENDUM NAZZJONALI – ARRANĠAMENTI BIEX JINĠIEBU VOTANTI MALTIN MINN BARRA

24948. L-ONOR. JEFFREY PULLICINO ORLANDO  staqsa lill-Prim Ministru: Jista' l-Prim Ministru jgħid meta ħa jibdew l-arranġamenti biex jinġiebu l-votanti Maltin għar-referendum nazzjonali tat-28 ta' Mejju, 2011? Kif irid jagħmel min huwa interessat jipparteċipa biex jassigura li d-dritt tiegħu ħa jkun jista' jeżerċitah, kif dejjem sar fil-passat?
ONOR. LAWRENCE GONZI:  Nirreferi lill-Onor. Interpellant għar-risposta għall-mistoqsija parlamentari 24947.
AIP PERMIT
24949. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid għaliex ma ħariġx l-AIP Permit għall-individwu li dettalji dwaru qed jintbagħtu separatament?  X'inhu jżomm milli jingħata l-go ahead?
ONOR. TONIO FENECH:  Ngħarraf lill-Onor. Interpellant illi din l-applikazzjoni ġiet ippreżentata fis-Sezzjoni tal-AIP fit-12 ta’ Jannar 2011 u għaddiet għall-verifika min-naħa tal-pulizija fl-24 ta’ Jannar, 2011.

Dan l-AIP għadu ma nħariġx peress li għad trid toħroġ il-clearance min-naħa tal-pulizija, li min-naħa tagħhom għadhom qed jistennew xi dokumenti dwar dan il-file.
ARMS LTD. – ĦRUĠ TA’ KONT TAD-DAWL U L-ILMA

24950. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara li jinħareġ il-kont ta' dawn il-kontijiet, li d-dettalji tagħhom qed jintbagħtu separatament,  li ilhom ma joħorġu xhur u peress li r-residenta hija nieqsa mid-dawl  tixtieq li tibda tirċievi l-kont regolari? 
ONOR. TONIO FENECH:  Ngħarraf lill-Onor. Interpellant illi l-informazzjoni ngħatat lill-ARMS Ltd. li min-naħa tagħha se tikkomunika direttament mal-klijient.

